
FORMÁLI  

Verkefni þetta er lokaverkefni til meistaragráðu í menningarstjórnun við félagsvísindadeild 

Háskólans á Bifröst og er vægi ritgerðar 30 einingar. Leiðbeinandi verkefnisins er Árni 

Guðmundsson M.Ed. sérfræðingur í æskulýðsmálum við Tómstunda- og félagsmálafræðibraut 

Háskóla Íslands. Segja má að stjórnun félagsmiðstöðvarstarfs hafi ekki mikið verið rannsakað á 

Íslandi allavega ekki hlutverk unglinganna sem sinna stjórnunarstarfi í innra starfi þeirra. Sem 

íþrótta- og æskulýðsfulltrúi Borgarbyggðar síðustu tvo áratugi hefur það alltaf heillað höfund 

að virkja unglingana sjálfa og leyfa þeim sjálfum að koma sem mest að stjórnun á starfinu. 

Væntanlega gæti sú leið verið vænlegri, til að virkja fleiri unglinga til þátttöku í starfinu sem 

fram fer, frekar en forskrifuð fyrirmæli starfsmanna. Hér á eftir verður skoðað hvernig þetta er 

framkvæmt í nokkrum félagsmiðstöðvum landsins. Athugað er hvort tekist hafi að virkja 

unglinga til þátttöku og stjórnunar á innra starfi félagsmiðstöðva eða í öðru frítímastarfi og 

hvernig ráð og stjórnir eru valdar með tilliti til unglingalýðræðis. Í rannsókn þessari gafst 

höfundi tækifæri að tengja áhuga sinn á þessu mikilvæga atriði í félagsmiðstöðvarstarfi sem 

hófst fyrir 22 árum þegar hann fékk það verkefni að búa til félagsmiðstöð unglinga í Borgarnesi 

með virkri þátttöku unglinganna sjálfra. Þegar litið er til baka vakna spurningar hvort virkni  

unglinga í innra starfi sé almennt mjög afgerandi þáttur í að efla starfsemi félagsmiðstöðva og 

framfarir þar. Er verið að vinna á þessum nótum með unglingum landsins? Spennandi er einnig 

að skoða hvort unglingalýðræði sé virt þegar unglingar eru kosnir í áhrifastöður innan 

félagsmiðstöðvarráða og nemendafélaga. Hvort ungmennaráð sveitarfélaganna hafi sömuleiðis 

það hlutverk sem þeim er ætlað, að auka áhrif ungs fólks með málfrelsi og tillögurétti þessa 

aldurshóps inn í stjórnkerfi sveitarfélaganna, samfélaginu öllu til heilla.  

ÁGRIP  

Markmið þessarar ritgerðar er að skoða innra starf ungmenna sem eru í stjórnum húsráða í 

félagsmiðstöðvum á Íslandi og finna út hvort þau hafi með starfi sínu áhrif á starfsemina og 

virkni annarra ungmenna.  Kanna auk þess hvort unglingalýðræði sé virkt í félagsmiðstöðvum 

og hvort farið sé eftir lýðræðislegum aðferðum þegar valið er í stjórnunarstörf sem tilheyra 

unglingum í félagsmiðstöðvunum. Tilgangurinn er að bæta við þær rannsóknir sem gerðar hafa 

verið á starfi félagsmiðstöðva og skoða viðfangsefnið út frá lýðræðislegri hugmyndafræði. Það 

er á margan hátt spennandi þar sem afar fáar rannsóknir hafa verið gerðar hér á landi um 

ungmennin sjálf sem stjórna og þau áhrif sem þau hafa á starfið. Við rannsókn þessa var beitt 

eigindlegum rannsóknaraðferðum í formi viðtala við þátttakendur en þeim hefur verið beitt við 

sambærilegar rannsóknir í áratugi. Tekin voru viðtöl við unglinga sem taka þátt í stjórnun innra 

starfs í 10 félagsmiðstöðvum í fjórðungum landsins. Einnig voru tekin viðtöl við starfsmenn til 

að fá nánari upplýsingar um starfið sem fram fer. Helstu niðurstöður rannsóknarinnar eru þær 

að unglingarnir eru í flestum tilfellum virkir þátttakendur í félagsmiðstöðvarráðum og innra 

starfi félagsmiðstöðva, hvort sem um er að ræða lítil eða stór sveitarfélög. Unglingar í 

húsráðum virðast vera mjög meðvitaðir um hlutverk sitt og hvað unglingalýðræði stendur fyrir í 

starfinu. Aftur á móti kemur í ljós að starf og virkni ungmennaráða sveitarfélaga er mjög 

mismunandi og benda niðurstöður rannsóknar til að munur sé á milli stærðar sveitarfélaga 

þegar virkni ungmennaráða er skoðuð og hvernig farið er með unglingalýðræði. Eins komu í 

ljós tengsl á milli stærðar sveitarfélaga þar sem félagsmiðstöðin var og þess fjármagns sem veitt 

var til starfseminnar. Niðurstöður þessarar rannsóknar ættu að gefa  þeim sem fyrir 

félagsmiðstöðvarstarfi standa og starfsfólki á þeim vettvangi, staðfestingu á mikilvægi þess að 

unglingar fái sjálfir að taka þátt í innra starfi og að vinnan sem þarna fer fram sé lýðræðisleg og 

í takt við þá unglingalýðræðishugsun sem flestir stefna á að fara eftir í starfsemi 

félagsmiðstöðva. Ritgerðin er vonandi innlegg í áframhaldandi framþróun á 

félagsmiðstöðvarstarfi á Íslandi.  

ABSTRACT   

The purpose of this thesis essay is to examine the role young people play in the governance of 

youth centers in Iceland and to determine whether they have an impact on administrative 

decisions in the centers and the involvement of other young people. The opportunities they 

have, to participate in the decision making process of the youth centers they belong to will be 

surveyed. Whether there is a clear democratic process in the selection of directors and other 

candidates for managerial positions.  

Another aim of this thesis essay is to contribute to the existing studies on the subject youth 

centers and juxtapose the management process of the centers with the democratic method. In 

many ways this is a very interesting subject matter because it is relatively unexplored. There is 

very little research that focuses on the role of young people in the decision making process and 

the day-to-day activities.  For this thesis essay qualitative research was primarily employed, in 

the form of interviews with participants. Such methods have been used in similar studies in the 

past. Interviews were conducted with young people who actively participate in the governing 

and decision making of 10 different youth centers in various parts of the country. Interviews 

with adult staff were also conducted to get clearer view of the activities that go on in the 

centers.  

The main findings of the research conducted were that in the majority of the cases, young 

people are active participants and have impact on day-to-day activities and governance in the 

both the larger and smaller municipalities. Young people appear to be fully aware of their role 

in the centers and what this democratic decision process represents. On the other hand it was 

discovered that the role and the level of engagement differed and the research findings showed 

that there is a correlation between the size of the municipality the youth center was in and the 

level of participation of youth committees in said centers and how the democratic process 

manifested itself in the selection of the committee members. In addition to that the size of 

municipality and the amount of funding the youth center received seemed to be connected.  

The results from this research will hopefully confirm to the people involved, the importance of 

giving young people a chance to participate in the decision making of the youth centers they 

belong to.  Also how imperative it is to employ a democratic method in which young people 

impact the way youth centered are governed. This thesis essay is will hopefully contribute to 

the continuing development of youth center affairs in Iceland.  

ÞAKKIR  

Þakkir til konu minnar Hrannar Helgadóttur og fjölskyldu fyrir að hvetja mig til þess að fara í 

skóla aftur eftir langan tíma. Þakkir fyrir ómælda hvatningu, þolinmæði og hjálp meðan á 

náminu stóð. Fjölmörgum vinum sem hvöttu mig óspart þakka ég af heilum hug því þetta er 

búið að vera ævintýri líkast að fá tækifæri til að skoða kenningar á bak við stjórnunarfræðin 

sem höfundur hefur unnið við í svo langan tíma. Frábært nám með yndislegum skólafélögum 

og fróðleik sem eftir situr. Sigrún Lilja Einarsdóttir, Jón Ólafsson, Haukur F. Hannesson, Ágúst 

Einarsson, Njörður Sigurjónsson, Gauti Sigurþórsson, Gylfi Dalmann og aðrir kennarar á 

Bifröst fá mínar bestu þakkir. Sérstakar þakkir fá Magnús Ingi Óskarsson, Inda móðir mín og 

aðrir sem studdu mig með ráðum og dáð þennan tíma. Fyrir ráð og yfirlestur færi ég Laufeyju 

Valsteinsdóttur, Margréti Helgu Jóhannsdóttur, Írisi Indriðadóttur, Stefáni Bjarkasyni og 

Þorbjörgu Garðarsdóttur þakkir. Leiðbeinanda mínum, Árna Guðmundsyni sérfræðingi í 

æskulýðsmálum og eins af frumkvöðlum í skipulögðu félagsmiðstöðvarstarfi á Íslandi færi ég 

þakkir fyrir leiðsögn, samstarf og ábendingar. Að lokum þakka ég starfsmönnum 

félagsmiðstöðva og mínum frábæru ungu viðmælendum fyrir áhugaverð viðtöl og skemmtileg 

kynni.  

1 Inngangur 

Í ritgerð þessari er leitast við að rannsaka hlutverk unglinga í stjórnunarstöðum í 

félagsmiðstöðvum og hvaða áhrif þeir fá að hafa á stjórn starfsins sem þar fer fram fyrir 

unglinga. Skoðað er hvaða skilning þeir sjálfir leggja í hugtakið unglingalýðræði og hvort þeir 

virði það vald sem þeim er treyst fyrir af öðrum unglingum sem fulltrúar þeirra í húsráðum og 

stjórnum. Í frítímastarfi unglinga er starf félagsmiðstöðva sá vettvangur þar sem gott er geta af 

eigin raun kynnst því hvernig skipulagt félagsstarf og lýðræði virkar. Þar er tækifæri að hafa 

bein áhrif, fá að kynnast ábyrgð og geta þannig haft raunveruleg völd (Árni Guðmundsson, 

2007).  

Umræða um mikilvægi unglingalýðræðis hefur aukist og sem betur fer er farið að vinna meira í 

málefnum ungs fólks varðandi skoðanir þess og rétt. Þetta á vel við um viðfangsefni eins og 

unglingalýðræði og ungmennaráð sveitarfélaga. Samkvæmt 12. og 13. grein Barnasáttmálans 

eiga allir unglingar rétt á því að láta skoðanir sínar í ljós í öllum þeim málum sem varða þá. 

Einnig eiga þeir rétt á að tjá sig um það sem þeir vilja, leita sér upplýsinga og koma 

sjónarmiðum sínum á framfæri (Umboðsmaður barna, 1992).  

1.1 Lýsing á rannsóknarverkefni 

Ritgerð þessi fjallar um stjórnunarstarf unglinga innan félagsmiðstöðva með sérstaka áherslu á 

að skoða áhrif þess starfs sem unglingarnir sjálfir standa fyrir þar inni. Hvaða áhrif það hefur á 

hópastarf og innra starf félagsmiðstöðva að unglingar séu þar beinir þátttakendur í 

undirbúningi, skipulagi og framkvæmd verkefna. Hvaða áhrif hefur undirbúningur og 

framkvæmd verkefna sem unglingarnir koma sjálfir að? Virkjar það fleiri unglinga til þátttöku?  

Það hlýtur að vera markmið félagsmiðstöðvastarfs almennt. Skoðað er hvort virkni unglinga í 

innra starfi sé grundvöllur þess að starfið í félagsmiðstöðvum almennt nái að blómstra og draga 

fleiri unglinga inn í skipulagt starf sem þarna er unnið, oftast af miklum metnaði. Er bein 

þátttaka unglinganna sjálfra lykillinn að því að þeim finnist þeir hafa völd og áhrif á starfið? 

Ekki hefur verið skrifað mikið hér á landi um efnið og því ekki hægt að vitna í margar heimildir 

um stjórnunarþátt unglinganna innan félagsmiðstöðva. Þó er skrifað um þessi mál í sögu 

félagsmiðstöðva, í fræðigreinum í tómstundafræðum í HÍ og fræðilegum þáttum sem komið 

hafa fyrir í náminu, t.d. þar sem fjallað er um lýðræðiskenningar, félagsauð og sjálfsprottna 

stefnu (Mintzberg, Henry og Waters, 1985).  

Viðfangsefnið kemur raunar sterkt inn á kenningar um sjálfsprottna stefnu, félagsauð, lýðræði 

og dreifingu valds og hafa mörg sveitarfélög sem unnið hafa metnaðarfulla vinnu í 

æskulýðsmálum sett á stofn ungmennaráð sem fundar reglulega og fær auk þess að sitja fundi 

viðkomandi sveitarstjórnar einu sinni til tvisvar á ári þar sem sveitarstjórnarmenn fá að heyra 

óskir og viðhorf ungmenna hverju sinni. Ungmennaráð, sem funda með ráðamönnum 

sveitarfélaga um málefni sveitarfélagsins og ungs fólks, hafa þannig fengið tækifæri til að koma 

skoðunum sínum og málefnum unglinga og ungmenna á framfæri við sveitarstjórnir 

sveitarfélaga.  Gott er fyrir sveitarstjórnarfólk að kynnast sjónarmiðum þessa hóps, sem oft er 

kallaður „miðhópurinn“, með formlegum hætti og fá álit frá ungmennum sem hlýtur að vera 

mikilvægt í vexti og starfsemi hvers sveitarfélags. Segja má að hugmynd og bakgrunnur að 

ritgerðinni komi frá áhuga höfundar á þróun æskulýðsstarfs á landinu síðustu áratugi þar sem 

starfið hefur breyst úr því að vera kvöldstarf tvisvar sinnum í viku í það að vera faglegt 

daglangt frítímastarf þar sem háskólamenntaðir tómstundafræðingar sinna starfinu sem þar fer 

fram. Markmið rannsóknarinnar er að skoða og bera saman innra starf í nokkrum 

sveitarfélögum á landsvísu og skoða hvernig staðið er að vali unglinga í félagsmiðstöðvarráðin 

sem þar starfa. Tekin voru viðtöl við ungmenni sem störfuðu í húsráðum félagsmiðstöðvanna 

og starfsfólk sem leiddi starfið í viðkomandi félagsmiðstöð. Er þessi rannsóknaraðferð kölluð 

eigindleg rannsóknaraðferð. Skoðað var hvort munur sé á stórum eða litlum sveitarfélögum 

hvað þetta varðar, eftir því fjármagni sem veitt er í starfið og hvort munur sé eftir staðsetningu 

þeirra á landinu. Þátttakendur voru úr öllum fjórðungum landsins auk höfuðborgarsvæðisins, 

sem þýðir að könnunin var nokkuð viðamikil. Á móti kemur að hún verður marktækari og ætti 

að gefa marktæka mynd af þessum hlutum fyrir þá sem starfa við og áhuga hafa á þessum 

málum.  Könnunin varpar ljósi á hvernig unglingalýðræði er háttað og hvernig farið er með það 

í félagsmiðstöðvum, t.d. þegar kosið er í stjórnir unglingaráða. Þegar haft er í huga að 

félagsmiðstöðvar landsins, sem eru um 120 talsins og flestar aðilar að Samtökum 

félagsmiðstöðva á Íslandi, þá liggur í augum uppi að hér er aðeins verið að skoða sýnishorn af 

því starfi sem unnið er á landsvísu. Viðtölin sem tekin voru við stjórnendur, unglinga og 

starfsfólk í 10 félagsmiðstöðvum, ættu að gefa mynd af því félagsmiðstöðvarstarfi þar sem 

viðtölin voru tekin. Ekki er hægt að yfirfæra þær niðurstöður á landsvísu en þær gefa sterka 

vísbendingu um stöðuna. Ekki síst af því að niðurstöður eru einnig bornar saman við 

niðurstöður rýnihóps Ungmennaráðs Samfés, en þar sitja fulltrúar ungs fólks sem koma frá 

fleiri sveitarfélögum en þeim sem höfundur tók viðtölin í. Í þessu sambandi voru skoðaðar 

aðferðir sem þekktar eru í hópastarfi, bæði í skólum og leikskólum, sem margar gætu átt við í 

starfi unglinganna. Einnig verður íhugað hvaða áhrif öflugt unglingalýðræði hefur á starfið í 

félagsmiðstöðvum og jafnvel í viðkomandi sveitarfélagi. Er verið að nýta kraftinn, skapandi 

hugmyndirnar og áhugann sem í ungmennum býr? Að mati höfundar þá sjá unglingar oft 

einföldustu leiðir til lausna á málum, því þeir eru ekki eins mikið tengdir pólitískum, 

fjölskyldu- eða viðskiptalegum hagsmunum við ákvarðanatöku eins og fullorðna fólkið. Þeir 

ættu því oftar að fá að tjá skoðanir sínar á málefnum samfélagsins en verið hefur. 

1.2 Lykilhugtök 

Félagsmiðstöðvarstarf, unglingalýðræði, innra starf félagsmiðstöðva, sjálfsprottin stefna, 

lýðræði, reynslunám („learning by doing“), virk þátttaka, fjáraflanir og félagsauður. 

1.3 Rannsóknarspurning 

Í framhaldi af ofangreindu ákvað höfundur að setja fram eftirfarandi rannsóknarspurningu:  

Hefur unglingalýðræði áhrif á starfsemi félagsmiðstöðva?  

Markmið rannsóknarinnar er að svara þeirri spurningu hvort unglingalýðræði virki í starfi 

félagsmiðstöðva og með hvaða hætti unglingarnir taki virkan þátt í innra starfi þeirra. Hvort 

markvisst sé unnið að því að virkja unglinga í félagsmiðstöðvum svo þeir læri stjórnun og 

öðlist sem mesta félagslega færni.   

Í framhaldi af þeirri spurningu voru settar fram nokkrar undirspurningar sem tengjast efninu: 

Virkar innra starf félagsmiðstöðva?  Er starf unglingaráða jafnvel lykillinn að því að unglingum 

finnist þeir hafa völd og áhrif í starfinu sem þarna fer fram? Er hægt að auka virkni í starfi 

félagsmiðstöðva meira með því að láta fleiri unglinga koma að stjórnun, jafnvel með því að láta 

þá fá verkefni og bera ábyrgð á viðburðum sveitarfélaga? Hafa fjáraflanir sem unglingarnir 

sjálfir standa fyrir í innra starfi félagsmiðstöðva mikil áhrif? Hefur fjárframlag sveitarfélaga 

áhrif á starfið? Skoðað verður hvort virkt unglingalýðræði sé við lýði í félagsmiðstöðvum. 

Skoðað verður hvort starf ungmennaráða sveitarfélaga sé virkt og hafi áhrif á stjórnun 

sveitarfélaganna í þessu samhengi og hvort tekið sé tillit til þeirra athugasemda sem unglingar 

og ungmenni leggja þar áherslu á. Því verður lögð áhersla á að taka viðtöl við unglinga sem eru 

í stjórnum félagsmiðstöðva og ungmennaráða.  

1.4 Tilgangur verkefnis og rökstuðningur fyrir vali á viðfangsefni 

Ástæða þess að undirritaður valdi þetta viðfangsefni er að ekki hefur mikið verið skrifað eða 

rannsakað hvernig innra stjórnunarstarfi unglinga er háttað í félagsmiðstöðvarstarfi hér á landi. 

Einnig er forvitnilegt að athuga hvernig samstarf unglinga og starfsmanna í félagsmiðstöðvum 

landsins í innra starfi hefur þróast. Æskulýðsrannsóknir af þessum toga, þar sem 

stjórnunarhlutverk unglinganna er athugað sérstaklega, eru því miður ekki margar hér á landi. 

Höfundur vill halda því fram að takist starfsmönnum að virkja unglinga í húsráðum og öllu 

innra starfi, í stað þess að mata þá á skipunum og verkefnum, virki starfið þar betur. Fleiri taka 

þá þátt og unglingarnir sjá sínar eigin hugmyndir framkvæmdar í tómstundastarfinu.  

Verði niðurstaða þessarar ritgerðar sú að þetta megi betur fara á einhverjum stöðum er það vel. 

Fjölmargar aðferðir sem notaðar eru í stjórnun félagsmiðstöðvarstarfs geta leitt í ljós að 

unglingalýðræðið eða ungmennaráð sveitarfélaga sé ekki að virka alls staðar og úrbóta og 

breytinga sé þörf. Vitað er að forvarnarstarf í félagsmiðstöðvum byggir á því að margir taka 

virkan þátt í starfinu og reynt er að ná til jaðarhópa sem ekki taka þátt í skipulögðu íþrótta- og 

æskulýðsstarfi. Sjá má fyrir sér að forskrifuð stefna verði jafnvel að sjálfsprottinni stefnu þegar 

unglingarnir sjá allar þær fjölmörgu leiðir sem hægt er að fara og þeir sjálfir geta stjórnað í 

fjölbreyttu starfi félagsmiðstöðva (Mintzberg og Waters, 1985). 

Undirritaður vonar að ritsmíð þessi bæti við þá þekkingu sem fyrir er og hvetji til frekari 

rannsókna. Að hún geti verið þróunarverkefni í þeim skilningi að niðurstöður hennar geti nýst 

þeim fjölmörgu sem vinna nú þegar gott og mikilvægt starf á vettvangi frítímans. Tilgangur 

verkefnisins er líka að sýna fram á mikilvægi þess að halda faglega og vel utan um starfið sem 

unnið er með unglingum og virkja þá sjálfa og starfsmenn félagsmiðstöðva áfram til góðra 

verka.  

1.5 Uppbygging ritgerðar 

Ritgerðin skiptist í sex meginkafla. Á eftir inngangi er gerð grein fyrir tilgangi verkefnisins og 

rannsóknarspurningu. Síðan kemur fræðilegur kafli þar sem farið er í sögulega þróun, 

skilgreiningar á hugtökum og sagt frá kenningum sem liggja að baki viðfangsefninu. Þar er 

einnig rætt um lýðræði og hvernig tengja megi það starfsemi unglinga í félagsmiðstöðvum. Í 

þriðja kaflanum er fjallað um aðferðarfræði rannsóknar og þátttakendur og rýnihópur kynntir. 

Lýst er rannsóknaraðferðum, gagnaöflun, aðgengi, greiningu og réttmæti, ásamt áreiðanleika 

rannsóknarinnar. Einnig er fjallað um stöðu rannsakanda innan rannsóknarinnar og 

siðferðilegar spurningar sem kunna að vakna þegar unnið er með ungmennum, en rannsóknin 

sjálf er á formi viðtala, það er eigindleg rannsóknarvinna. Fjórði kafli fjallar um niðurstöður 

rannsóknarvinnunnar þ.e.a.s. greiningarvinnuna sjálfa sem tekur hvað mestan tíma og pláss í 

ritgerðinni. Það skal sérstaklega tekið fram að það er viljandi gert af hálfu höfundar að hafa 

þann hluta ritgerðarinnar ítarlegan því höfundur leggur áherslu á að rödd unglinganna í 

viðtölum þessum skipi háan sess í ritgerðinni. Þeirra sjónarmið heyrast ekki oft um þessi mál í 

daglegum samræðum. Einnig er fjallað um sýn rýnihópsins á þessi mál og því velt fyrir sér 

hvað fulltrúar sem þar sitja hafi við umræðuna að bæta. Í fimmta kafla ritgerðarinnar eru 

umræður og ályktanir reifaðar og áhugaverð atriði dregin fram.   

Rannsóknarspurningunni sem sett var fram til grundvallar rannsókninni verður að lokum svarað 

og mikilvægustu atriði rannsóknarinnar dregin fram.  

2 Fræðilegur bakgrunnur 

2.1   Söguleg þróun 

Miklar þjóðfélagsbreytingar síðustu áratugi hafi valdið því að þörf var á sérstökum úrræðum 

fyrir unglinga þegar báðir foreldrar fóru út á vinnumarkaðinn. Þannig urðu til athvörf fyrir 

ákveðinn aldurshóp, í formi félagsmiðstöðva fyrir unglinga, vegna mikilla breytinga á 

þjóðfélagsháttum. Félagsmiðstöðvarstarf er í raun fyrirbæri sem varð fyrst til í Evrópu. Þar 

hvöttu pólitíkusar til þess að settar yrðu upp miðstöðvar með það að markmiði að fá ungt fólk 

til þess að taka virkan þátt í skipulögðu starfi þar og vinna eftir lýðræðislegum aðferðum. 

Breytingar á atvinnuháttum höfðu þær afleiðingar að fólkið flutti í miklum mæli úr sveit, í bæi 

og borgir eða á mölina eins og sagt er. Við þetta varð til aukin þörf á athvarfi fyrir æskulýðinn 

vegna meiri frítíma. Úrbætur í fræðslumálum, stofnun ungmennafélaga og efling starfs fyrir 

ungt fólk gegndi mikilvægu hlutverki á þessum tíma, það er á fyrri hluta aldarinnar frá 1900–

1945 og varð til þess að efla þátttöku ungmenna í æskulýðsstarfi. Hér á Íslandi urðu 

félagsmiðstöðvar til eftir að þjóðfélagið hafði gengið í gegnum gríðarlegar breytingar sem áttu 

sér stað alla tuttugustu öldina. Fólkið flutti úr bæ í borg og iðnvæðing og markaðsöfl urðu 

einnig áberandi áhrifavaldar fyrir þennan aldurshóp (Árni Guðmundsson, 2007, bls. 18-25). 

Samfara iðnbyltingunni breyttist hlutverk barna í samfélaginu og unglingar urðu til sem 

þjóðfélagshópur. Aukin áhersla var lögð á aukna menntun barna og unglinga þegar 

vinnuframlag þeirra varð minna. Í kjölfarið áttu börn og unglingar í auknum mæli frítíma sem 

þeir vörðu á eigin vegum, fjarri foreldrum og kennurum. Áhyggjur fullorðinna af 

viðfangsefnum unglinga í frítímanum og áhrifum þeirrar menningar sem unga fólkið aðhylltist 

og þróaðist meðal þess varð kveikjan að starfsemi félagsmiðstöðva. „Fyrstu 

hverfamiðstöðvarnar eða félagsmiðstöðvarnar byggðu því á hugmyndum um forvarnarstarf og 

stuðning við unglinga sem stóðu höllum fæti í átt til betra samfélags“ (Árni Guðmundsson, 

2007, bls. 18-25).  

Um þetta leyti varð líka sú breyting að markaðsöfl fóru að gera unglinga að markhóp 

viðskiptalífsins hvað varðar fatatísku og tónlist. Frítími unglinga varð nú markaðsvara í 

auknum mæli. Uppeldisfrömuðir þess tíma réðu ekki við þessa nýju alþjóðlegu strauma og varð 

„rokkmenningin“ sem kom í upphafi sjöunda áratugarins til að skerpa á þessari þróun. 

Vinsældir æskulýðsfélaga dvínuðu og þátttaka í starfi þeirra minnkaði. Mikill munur varð á 

skoðunum og lífsstíl unga fólksins og fullorðna fólksins og náði þetta hámarki á sjöunda og 

áttunda áratugum síðustu aldar.  Þessi þróun varð til þess að skipulagt æskulýðsstarf 

sveitarfélaga hófst á sjöunda áratugnum. Forsendur voru aðallega þær að uppeldisfrömuðir sáu 

að unglingarnir þróuðust í að vera sérstakur hópur sem lifði í vaxandi mæli utan hefðbundinna 

uppeldisgilda, það er fjölskyldu, skóla, kirkju og félagasamtaka. Starfsemin markaðist frá 

upphafi af því að hún átti að fylla upp í eyðurnar sem aðrir uppeldisaðilar skildu eftir sig og um 

leið að glíma við fjöldamenningu og ungdómsmenningu (Gestur Guðmundsson, 2002, bls. 23).  

Hér hefur verið farið í nokkrum orðum yfir bakgrunn félagsmiðstöðvarstarfs sem gott er að 

gera sér grein fyrir áður en farið verður að velta fyrir sér því innra starfi sem unglingarnir hafa 

með höndum í félagsmiðstöðvarstarfi sínu. Það er mikilvægt að gera sér grein fyrir 

bakgrunninum og tíðarandanum hverju sinni. Unglingamenningin er sjálfstæð hverju sinni því 

unglingarnir fara sínar eigin leiðir, eftir því hvernig samfélagið og menning þeirra breytist. 

2.2 Kenningar sem liggja að baki viðfangsefninu 

Um unglingalýðræði finnst margt m.a. neðangreind tilvitnun í Hvítbók Evrópusambandsins þar 

sem segir:  

 Þau ungmenni sem tóku þátt í viðhorfskönnuninni líta á sig sem ábyrga 

 þjóðfélagsþegna. Þau vilja auka virkni sína í þjóðlífinu almennt og að sjónarmið þeirra 

 fái hljómgrunn. Þessi skýri vilji ungmennanna þarf að komast til framkvæmdar á hinum 

 ýmsu stigum stjórnsýslunnar, bæði heima fyrir og á alþjóðavettvangi. Auka þarf virkni 

 og ábyrgð þeirra á öllum sviðum, hvort heldur sem er til lengri eða skemmri tíma. 

 Virkni unga fólksins má ekki einskorða við samráð og enn síður við skoðanakannanir. 

 Ungmennin þurfa að fá að koma að sjálfum ákvarðanatökunum“ (Hvítbók, 2001, bls. 

 10). 

 

Í þessu kemur fram skýr yfirlýsing um aukna virkni,  þátttöku  og ekki síst ábyrgð ungmenna í 

málefnum sem æskuna varða. Mörgum af okkar hæfustu félagsvísindamönnum  í Evrópu s.s. 

Howard Williamson hafa verið þessi málefni hugleikin og er hér að ofan í tilvísun m.a. vísað til 

margvíslegra skrifa hans um virka þátttöku og lýðræði ungmenna m.m. en formsins vegna og 

ekki síður vegna umfangs þessa verks er ekki kleyft að gera hugmyndum hans skil.   

Starfsemi unglingaráða í félagsmiðstöðvum hófst á seinni hluta níunda áratugar síðustu aldar 

hérlendis en nokkru fyrr í Skandinavíu eða um 1980 í Noregi og Svíþjóð (Árni Guðmundsson, 

2007). Þessar hræringar gætu hugsanlega verið forveri þeirra hugmynda sem síðar er að finna í 

skýrslu EU árið 2001, þó svo að slíkt verið ekki fullyrt hér.   

Til þess að meta virkni eða þátttöku í lýðræðislegri starfsemi, svo ekki sé minnst á starfsemi í 

félagsmiðstöðvum sem lúta unglingalýðræði, er gott að nota mælitæki R. A. Hart sem nefndur 



 

bls. 18 

  Indriði Jósafatsson 2013 

er stigi Hart. Stiginn er átta þrepa og mælir stigvaxandi lýðræðislega virkni barna (Hart, 1992, 

bls. 8-10). 

 

Mynd 1- Stigi Hart mælikvarði á lýðræðislega virkni barna 

Stigi Hart er góður kvarði til þess að meta og greina lýðræðisleg vinnubrögð. Í þessu verki mun 

ég nýta hann í því skyni og flokka viðtöl í rannsókn minni að hluta til með stiga Hart. Til 

frekari skýringa þá er stiginn frá því óvirka (1) yfir í það virka (8). 

John Dewey talaði um mikilvægi persónulegrar reynslu einstaklings í menntun og lagði áherslu 

á virkni nemenda í námi og að þeir væru virkir í sinni eigin þekkingaröflun. Hann hélt því fram 

að reynslan þróaðist aðeins í samskiptum við aðra (Dewey, 2000). Áherslur Dewey hafa verið 

mörgum leiðarljós í uppbyggingu skólastarfs: 

Innra starf leikskóla byggir á kenningum Dewey. Í starfinu er lögð áhersla á að börnin séu virkir 

þátttakendur og skapandi, þau eigi ekki eingöngu að sitja kyrr og hlusta. Áherslur Dewey liggja 

einnig í hlutverkaleiknum því að með leiknum gefist börnum kostur á að endurskapa þekkingu 

sína og því vandaðri sem umgjörð leiksins væri því betra. Þemavinna og samþætting námsgreina 

sem byggja námsáætlanir út frá reynsluheimi barna hverju sinni eru atriði sem hann taldi 

mikilvæg (Jóhanna Einarsdóttir 1997, bls. 28-32). 

 

Hér má að mati höfundar yfirfæra aðferðarfræði Dewey sem skrifuð er út frá leikskólabörnum 

og hefur verið í fullu gildi í því starfi í mörg ár. Aðferðarfræði þessi virkar líklega jafn vel í 

félagsmiðstöðvarstarfi með unglingum. Reynslan sýnir að það að framkvæma hlutina saman og 

sjá hvernig þeir reynast, á einstaklega vel við starf félagsmiðstöðva þar sem unglingar eru 

1. þrep Verk barnanna og skoðanir eru nýtt án nokkurs tillits til hugmynda eða skoðana 

barnanna (e. manipulation).

2. þrep Rödd, verk og skoðanir barnanna eru  nýtt sem skreyting við málstað 

fullorðinna (e. decoration).

3. þrep Sambærilegt  þrep og 2. þrepið að viðbættri þeirri trú hinna fullorðnu á því 

að börnin séu þátttakendur (e. tokenism).

4. þrep Einkennist af þátttöku barnanna en skipulagið og áherslurnar eru hinna  

fullorðnu (e.social mobilization).

5. þrep Sambærilegt þrep og 4. þrepið auk þess sem skoðanir barnanna eru teknar alvarlega

(e. consulted and informed).

6. þrep Er nefnt sambærilegt og 4. þrepið  en ákvarðanir sameiginlegar á seinni stigum

(e. adult initiated - shered dicisions).

7. þrep Stjórn, skoðanir og  áherslur eru barnanna

(e. child initiated and child directed).

8. þrep Sambærilegt þrep og 7. þrepið, fullorðnir eru samherjar að mati barnanna 

(e. child initiated and decisions shared with adults).

óhræddir við að prófa hin og þessi verkefni og læra af. Halda þeim svo áfram og þróa þau 

verkefni sem ganga vel og henda hinum út sem ekki virka „learning by doing“ (Dewey, 2000).  

Mikið hefur verið fjallað um formlegt og óformlegt nám. Í skólakerfinu er talað um formlegt 

nám en í frítímageiranum þar sem unglingar koma saman og taka þátt í að skipuleggja og 

framkvæma verkefni sem byggir á reynslu þátttakenda erum við farin að tala um óformlegt 

nám. Í flestum tilfellum hefur þetta nám ekki enn verið metið til einkunna. Þegar fjallað er um 

nám og þroska unglinga þá kemur að því sem Dewey hélt fram að unglingar lærðu mest með 

því að vera virkir og gera hlutina sjálfir (Dewey, 2000). Ekki væri nóg að vera líkamlega 

virkur. Hugurinn þarf líka að fá örvun því einungis þá fer nám fram. Að hugsa um og meta 

reynsluna, þá á námið sér stað (Dewey, 2000).  

Jean Piaget talaði um kenningu sem hann setti fram og fólst í þroskastigunum fjórum. Hann, 

líkt og Dewey, talaði um mikilvægi reynslunnar og þegar þeim áfanga væri náð þyrfti 

einstaklingurinn að endurmeta stöðuna og sýn sína á reynsluna og byggja ofan á það sem þegar 

væri lært. Samkvæmt kenningu Piaget eflist vitsmunaþroski aðeins með virkni og með því að 

taka virkan þátt í verkefninu (Piaget, 1970). Piaget sagði að börn þyrftu að hafa hluti til að læra 

af en ekki bara bækur. Hann lagði áherslu á uppgötvunarnám. Börn eru forvitin og læra mest af 

því að rannsaka umhverfið og byggja þannig upp nýja þekkingu. Þannig byggist ofan á fyrri 

skilning og reynslugrunn (Piaget, 1970).   

Howard Gardner kom svo fram með fjölgreindakenninguna sem gekk út á það að hægt væri að 

vera greindur á margan hátt. Howard Gardner var talsmaður þess að höfða til þess sem 

einstaklingurinn væri sterkastur í jafnvel þótt sá styrkur lægi fyrir utan skólarammann. Styrkur 

einstaklinga getur legið í gagnrýnni og frjórri hugsun, ekki endilega afmarkaðri kunnáttu sem 

kennd er í skólakerfinu (Shaffer, 2002).  

Pierre Bourdieu setti fram kenningar, m.a. um félagslegan auð (e. social capital), þar sem  

fjallað er um félagsleg tengsl, sambönd, kunningsskap, fjölskyldu, vini og fagleg tengsl 

(Bourdieu, 2008, bls. 280–291). Bourdieu lagði áherslu á þann hugsanlega ávinning sem 

einstaklingar geta hlotið með aðild sinni að félagshópum. Félagsauður er háður því hversu 

mikil tengsl einstaklingurinn hefur og hversu mikill auður er til staðar í þessum tengslum 

(Bourdieu, 2008, bls. 280–291). Því má segja að kenningar hans um félagsauð eigi einnig við 

um virkt félagsstarf unglinga og þar með það viðfangsefni þessa verkefnis að í 

félagsmiðstöðvum sé jarðvegur fyrir unglinga sem sækist eftir að taka þátt í stjórnun. Mótun 

hugmynda fer oftast eftir því hve öflug og leiðandi ungmennin eru sem veljast í forystuhlutverk 

ásamt virkni starfsmanna sem leiða starfið. „Habitus“ sem Bourdieu talar um er þráður sem er 

samofinn lífi þessara ungmenna og verður hluti af því hvar þau eru staðsett félagslega innan 

hópsins og svo innan samfélagsins alls út á við. Oft talar fullorðið fólk um unglinga sem 

vandræðahóp og ekki er tekið tillit til þeirra miklu breytinga sem þeir fara í gegnum á þessum 

miklu breytingaárum. Oft er talað um unglingamenningu og unglingatísku og þar komum við 

inn á þá aðgreiningu sem Bourdieu talar um þ.e. hvernig hver og einn metur sjálfan sig inn í 

samfélagið með smekk, lífsstíl, tali og framkomu (Bourdieu, 2007, bls. 8-16).  

2.3 Skilgreiningar á hugtökum  

Arkitektlíkan Chartrand gengur út frá því að stjórnvöld setji fram heildstæða stefnu sem unnið 

er eftir þegar þjóðþing hefur samþykkt hana. Ráðherra og ráðuneyti menningarmála hafa það 

hlutverk að framfylgja stefnunni. Styrkir til menningarmála eru áætlaðir í fjárhagsáætlun og 

vísað til fagráða sem deila styrkjum niður, stundum jafnvel án afskipta stjórnmálamanna 

(Duelund, 2003, bls. 20-21). Menning (listgreinar, íþróttir og æskulýðsstarf) er hluti af 

velferðarkerfi almennings. Aðgengi að öflugu menningarstarfi, íþróttum og æskulýðsstarfi 

skiptir máli þegar fólk tekur ákvörðun varðandi búsetu sína. Þrátt fyrir styrki stjórnvalda til 

fastra liststofnana er vilji til þess að dreifa styrkjum sem víðast, þess fyrir utan, svo að 

almenningur sjái velvilja stjórnvalda í garð menningar og að hún virki sem hluti af 

samfélaginu. Líkt og með menninguna er allt frítímastarf, hvort sem það eru íþróttir eða annað 

æskulýðsstarf, einnig hluti af velferðarkerfi almennings. Því ættu allir þessir þættir sem láta 

okkur líða betur í samfélaginu að vera jafn sjálfsagðir þegar kemur að styrkveitingum af 

almannafé. Aðeins þá getur starfið sem þar er unnið verið faglegt og fyrir alla, óháð efnahag.  

Peter Duelund (2003) talar um menningarlegt lýðræði þar sem hann segir að aðgangur 

almennings að menningu sé forsenda lýðræðis. Norðurlöndin og sum Evrópulönd nota þetta 

menningarstefnulíkan. Starfið sem hefur þróast í félagsmiðstöðvum er í grunninn til 

„Arkitektlíkan Chartrand“ þar sem sveitarstjórn leggur fram grunnfjármagn til starfseminnar og 

lætur tómstundanefndum eftir eftirlitshlutverkið svo langt sem það nær. Líklegt er að þarna hafi 

þróast ákveðið frumkvöðlastarf þar sem innra starfið fær svo að þróast án afskipta pólitískra 

fulltrúa og þarna hafi orðið til starf í félagsmiðstöðvum sem þróaðist í hinar ýmsu áttir eftir 

áhuga unglinga og starfsmanna sem hægt er að flokka undir sjálfsprottna stefnu. Þetta er í 

mörgum tilfellum komið til út frá því að fjárveitingar til starfsins eru ekki lögbundnar og 

breytilegar frá ári til árs og valda því oft að erfitt reynist að skipuleggja starfið langt fram í 

tímann (Duelund, 2003, bls. 20-21). Eins má segja að „regla hæfilegrar fjarlægðar“ hafi verið 

mjög svo virt með litlum afskiptum ráðamanna af þróun félagsmiðstöðvarstarfs sem gerir það 

að verkum að unglingarnir eru mjög iðnir við að setja upp spennandi verkefni og ná fleiri 

nýjum og spennandi markmiðum í starfinu (Duelund, 2003, bls. 63). 

Sjálfsprottin stefna er í raun andstæðan við forskrifaða stefnu og álíka sjaldgæft að hún standi 

ein og sér eins og það er í raun sjaldgæft að forskrifuð stefna sé einnig þannig. Þegar markmið 

sem sett voru í upphafi í forskrifuðu stefnunni taka breytingum erum við farin að breyta út af 

henni og þar með kemur sjálfsprottin stefna inn og breytir forskriftinni. Menningarstefnur geta 

verið mjög forskrifaðar í grunninn, yfir í það að vera mjög afmarkaðar á formi skattaafsláttar til 

þeirra sem styrkja þær. Þegar stefna er sjálfsprottin læra menn jafnóðum af reynslunni, 

sjálfsprottin stefna táknar ekki óreiðu heldur er hún skipulag sem verður til óvart (Mintzberg og 

Waters, 1985). 

2.4 Tengsl virkni yngri barna við virkni unglinga 

Má tengja kenningar um virkni leikskólabarna og grunnskólabarna við virkni unglinga í 

félagsmiðstöð? Eflaust eru fjölmargar uppeldiskenningar sem tengja má við starfið sem þarna 

er unnið og eflaust fjölmargar kenningar sem gætu átt við og hjálpað til við aðferðarfræðina 

sem um ræðir. Ungverski hugmyndasmiðurinn Mihaly Csikszentmihalyi hefur t.d. sett fram 

athyglisverðar hugmyndir um svokallað „flæði“ í bók sinni Creativity. En hvað er þetta flæði? 

Flæði skilgreinir hann sem ástand þar sem einstaklingur er niðursokkinn í reynslu sem er 

gefandi í sjálfu sér. Ástand þar sem athöfn og meðvitund sameinast þar sem einstaklingar eru 

niðursokknir í athöfn og ekkert annað kemst að. Reynslan sjálf er svo gefandi að einstaklingar 

leggja mikið á sig til að öðlast slíka reynslu aftur” (Csikszentmihalyi, 2008, bls. 4-6). Þetta 

finnst höfundi geta átt við spennandi verkefni sem unglingar eru að vinna í klúbbastarfi eða 

öðru hópastarfi  félagsmiðstöðva. 

2.5 Lýðræði 

Ekki er hægt að fjalla um þetta viðfangsefni nema að skoða hvernig lýðræði og lýðræðishugtök 

virka almennt í þessum aldurshóp. Lýðræði er aðferð til að taka ákvarðanir um hagsmunamál 

fólks, sem það kann þó að vera ósammála um. Það snýst ekki um að útdeila valdi heldur 

einfaldlega um hvernig skuli taka ákvörðun hjá hóp fólks (Umboðsmaður barna, 1992). 

Lýðræði er ekki nýtt hugtak heldur komið frá Forn-Grikkjum þar sem hugtak orðsins var eins 

og það segir sjálft að lýðurinn eigi að ráða og valdið sé hjá almenningi hvort sem hann taki svo 

beinan eða óbeinan þátt í ákvörðunum. „Félagsvísindamenn eru þeirrar skoðunar að þátttaka 

almennings sé undirstaða lýðræðiskenninga. Sé hún ekki þar þá vanti lýðræðið lögmæti“ 

(Dalton, 2008, bls. 76). Talað er um greinarmun á gildakenningum (e. normative theory) og 

raunhyggjukenningum (e. positive theory). Gildakenningar eru um hvernig stjórnmál eigi að 

vera og fólkið eigi að ráða. Raunhyggjukenningar eru meira vísindalegar kenningar um 

stjórnmál, hvernig þau eru og skoðað er hvort eða með hvaða hætti fólkið ráði. Höfundur telur 

þannig að raunhyggjukenningar eigi við um viðfangsefnið sem hér er í skoðun. Í þessari ritgerð 

er gengið út frá því að unglingalýðræði sé réttur ungmenna til að segja skoðanir sínar og koma 

þeim á framfæri, sambærilegt við lýðræði sem við þekkjum í starfi stjórnmála. Við veljum 

einstaklinga sem eru fulltrúar okkar og eiga að tala okkar máli og leggja fram þá 

hugmyndafræði sem hópurinn ákvað í upphafi og viðkomendur voru kosnir til að framfylgja. 

Eins má segja um unglingalýðræði í félagsmiðstöðvum, að þar velji unglingarnir stjórnendur í 

félagsmiðstöðvarráðin til að gæta hagsmuna sinna, vera fulltrúar fjöldans og koma málum 

fjöldans á framfæri. Bandaríski heimspekingurinn John Dewey áleit að lýðræði, sem stjórntæki 

eða stjórnskipulag, verði einungis að veruleika ef það á rætur að rekja í einstaklingsbundinn 

lífsmáta og skapgerð borgaranna. Í hans huga var trúin á lýðræði fyrst og fremst trú á 

manneskjuna sem virka skynsemisveru. Hugmyndir Dewey um lýðræði eru í senn hugmyndir 

um ákveðna samfélagsgerð og ákveðið einstaklingseðli. Lýðræðislegt samfélag yrði ekki að 

veruleika nema einstaklingarnir ræktuðu með sér lýðræðislegt einstaklingseðli (Dewey, 2000). 

2.6 Lýðræði, skóli og lífsmáti  

Lýðræði kemur víða við og ekki alltaf ljóst hvernig á að skilja það enda má líka túlka það á 

margvíslega vegu hvort um raunverulegt lýðræði sé að ræða í aðferðum, við ákvarðanatöku og 

framkvæmd verkefna. Í lögum um grunnskóla segir til að mynda að starfshættir skóla skuli vera 

lýðræðislegir. Hvernig á að skilja þetta? Lýðræði sem stjórnskipulag og samfélagsgerð á sér 

ekki nema mjög takmarkaða samsvörun í daglegum starfsháttum í skólum. Lýðræði í samfélagi 

varðar það hvernig sjálfráða jafningjar ráða ráðum sín á milli, útdeila valdi og hvernig fara má 

með opinbert vald, hvort sem það er bundið tilteknum stofnunum eða embættismönnum. 

Skólinn er hins vegar ekki samfélag jafningja í sama skilningi því kennarinn er ekki jafningi 

nemendanna, nemendurnir velja sér ekki yfirmenn og langanir þeirra og óskir hafa ekki nema 

takmarkað vægi, hvort sem um er að ræða daglegt starf eða langtíma markmið (Grunnskólalög, 

2008). Hægt er að segja um kennsluaðferðir síðustu áratugi þar sem kennarinn er algjörlega 

ráðandi að aðferðir einræðis séu þar í hávegum hafðar. Ef breyta ætti þessu í lýðræðisátt þá 

þyrftu nemendur að koma meira að framkvæmd kennslustunda og hópavinna að verða meira 

áberandi fyrir vikið. Lýðræði í þessum skilningi er ekki bundið við afmörkuð svið tilverunnar, 

svo sem formleg samskipti þar sem tekist er á um vald, heldur er lýðræðið samveruháttur sem 

tekur til allra sviða lífsins og lífsmáta fólks. Lýðræði verður að birtast í ómeðvituðum 

viðbrögðum og viðhorfum ekki síður en í viðbrögðum sem eru meðvituð og jafnvel 

stofnanabundin (Dewey, 2000).    

2.7 Unglingalýðræði 

Hugmyndir um unglingalýðræði hér á landi eiga rætur sínar að rekja til níunda áratugarins. Þær 

voru fyrst innleiddar í störf félagsmiðstöðva í Reykjavík haustið 1985 og voru í 

grundvallaratriðum þær að fara ætti eftir fyrirfram ákveðnum ramma um hvaða ákvarðanir 

unglingar gætu tekið skv. lögum og reglum og með þeim væri unnið eftir viðurkenndum leiðum 

með kosningum og grundvallarreglum lýðræðishugsunar (Árni Guðmundsson, 2007, bls. 117). 

Starf sem fer fram í félagsmiðstöðvum landsins á að vera lýðræðislegt þannig að hver og einn 

njóti sín í félagsstarfinu. Það hlýtur að vera markmið þeirra sem þar vinna að leyfa unglingum 

að taka þátt í að stjórna skipulögðu starfi. Þar geta unglingar haft áhrif og komið skilaboðum til 

þeirra sem ráða varðandi baráttumál sín og væntingar til samfélagsins. Þar bera þeir ábyrgð og 

geta haft áhrif á gang mála sé starfseminni rétt stýrt af starfsmönnum sem bera þar með mikla 

ábyrgð í starfi sínu. „Á flestum stöðum eru unglingar kosnir með lýðræðislegum hætti í 

nemendafélög, unglingaráð og nefndir að undangengnum auglýsingum og framboði til 

viðkomandi embætta. Þar gefst tækifæri að bjóða sig fram í stjórnir og ráð sem fara með 

lýðræðislega kjörið vald til ákvörðunartöku á málefnum unglinga“ (Árni Guðmundsson, 2007, 

bls. 117-119). Félagsmiðstöðvaráðin hafa það hlutverk að stjórna og skipuleggja innra starfið í 

félagsmiðstöðvunum í samvinnu við starfsmenn. Víða hafa nemendafélagsráðin og 

félagsmiðstöðvaráðin sama hlutverki að gegna að koma að félagsstarfinu í félagsmiðstöðvunum 

og í skólunum. „Þeir sem sitja í unglingaráðum þurfa að vera fyrirmyndir annarra og hafa það 

hlutverk að taka á móti hugmyndum, ábendingum og kvörtunum frá öðrum unglingum um hvað 

betur megi fara í félagslífinu“ (Árni Guðmundsson, 2007, bls. 117-118). Unglingalýðræði er 

þannig líka oft samstarfsverkefni unglinga og fullorðins fólks (foreldra/forráðamanna) þar sem 

lögð er áhersla á það að unglingar og foreldrar ræði og leiti leiða að lausnum. Þannig er 

hugmyndafræði unglingalýðræðis tilkomin frá almennri lýðræðishugsun. Þannig hafa þróast 

hugtök eins og unglingalýðræði og ungmennalýðræði sem eru tilkomin frá ákvæðum í 

Barnasáttmála Sameinuðu þjóðanna, æskulýðslögum (2007) og stefnumótun í málefnum ungs 

fólks innan ESB (Árni Guðmundsson, 2007). Kannanir á þátttöku í starfi unglinga sem þeir 

skipuleggja sjálfir sýna mikla aukningu og jákvæða þróun á þessum málum sem hefur vaxið 

mjög víða á jákvæðan hátt í þessa veru síðustu 20 ár.  

2.8 Ungmennaráð sveitarfélaga 

Saga ungmennaráða á Íslandi er ekki löng. Fyrstu ungmennaráðin urðu ekki til fyrr en haustið 

2001 í Reykjavík. Mörg sveitarfélög hafa stofnað ungmennaráð sem eru hluti af nýju formi 

íbúalýðræðis í sveitarfélögum. Lagt er upp með að ráðin samanstandi af forsvarsmönnum 

ungmenna úr húsráðum og félögum sem þau starfa í s.s. skólaráðum, félagsmiðstöðvum, 

ungmennahúsum og félögum sem ungmenni leiða starf í. Sveitarstjórnir funda margar hverjar 

reglulega með ungmennaráðum sínum til að heyra rödd unga fólksins. Með öflugu starfi 

ungmennaráða er verið að auka ungmennalýðræði og íbúalýðræði svo framarlega sem 

sveitarstjórnir styðji við bakið á ungmennaráðunum, sem þau eiga nú að gera samkvæmt nýjum 

æskulýðslögum sem samþykkt voru á Alþingi (Alþingi, 2007). Þrátt fyrir að sveitarfélögum 

hafi verið gert með lögum að stofna ungmennaráð 2007, þá eru samt ekki öll sveitarfélög búin 

að því enn, sérstaklega ekki þau minni. Víða hafa samt verið stofnuð slík ráð á síðustu 

áratugum og í viðhengi má sjá dæmi um erindisbréf ungmennaráðs. Það er tekið dæmi um 

erindisbréf ungmennaráðs sem hefur verið með virka starfsemi í langan tíma 

(Akraneskaupstaður, 2012). (Sjá viðauka 3). 

2.9 Innra starf félagsmiðstöðva 

Þegar talað er um starfsemi félagsmiðstöðva þarf að hafa í huga að þar fer að mestu fram 

óformlegt nám (e. non formal) á meðan að talað er um að í grunnskólum fari fram hefðbundið, 

formlegt nám (e. formal education) í skipulögðum námsgreinum skv. námskrá. Óformlegt nám 

félagsmiðstöðva byggir á hópastarfi og félagsfærni. Nám sem byggir á skilningi og túlkun 

þátttakenda sem heildar sem unnið er með. Hópur þessi þarf að takast á við eigin aðstæður á 

félagslegum forsendum. Oft eru þetta blandaðir hópar með áhættuhópa í bland við vel setta 

einstaklinga í sértæku hópastarfi. Talið er að slíkt starf efli einstaklinginn, sjálfsmynd hans og 

þroska (Gísli Árni Eggertsson, 2007; Tissot, 2004).  

Innra starfi félagsmiðstöðva er ætlað að byggja að mestu á unglingalýðræði og frumkvæði 

unglinganna sjálfra. Þar á að fara fram ákveðið leitarstarf sem felst m.a. í því að fylgjast með 

þeim ungmennum sem virðast ekki finna sig í hefðbundnu tómstunda- eða íþróttastarfi innan 

íþróttafélaga, skóla eða frjálsra félaga og eru á svokölluðu jaðarsvæði. Oft eru þessir 

einstaklingar óvirkir þar sem þeir eru ekki í skipulögðu starfi félaga. Þarna koma 

félagsmiðstöðvar inn með tilboð sem oft á tíðum höfða til þessa hóps og sinna þannig 

gríðarlega mikilvægu uppeldis- og forvarnarhlutverki, því annars væri þessi hópur afskiptalaus 

og gæti leiðst út í óæskilega hegðun. Allir unglingar og reyndar fólk yfirleitt vill vera í og 

tilheyra hóp. Hópastarf er mikilvægt til að einstaklingum líði vel og þeir finni sig sem hluta af 

samheldnum hóp (Gladding, 2008). Flestir unglingar finna sig þannig í stórum hóp sem er í 

skipulögðu frítímastarfi og eru að gera góða og jákvæða hluti á meðan það er ákveðin hætta á 

að þeir einstaklingar sem ekki vilja vera í starfi verði félagslega einangraðir. Jaðarhópurinn 

leitar reyndar líka í hópa, jafnvel þá hópa sem stunda óæskilega samfélagslega hegðun. 

Samband sérfræðinga í hópastarfi ( Association for Specialists in Group Work) hefur sett fram 

eftirfarandi skilgreiningu á hópastarfi sem væntanlega gæti átt við starf unglinga í 

félagsmiðstöðvum: „Hópastarf er faglegt starf þar sem veitt er aðstoð eða unnið að ákveðnum 

verkefnum. Hópastarf felur í sér að ferlinu er stýrt af fagmanneskju sem aðstoðar einstaklinga í 

hóp við að ná sameiginlegu markmiði sem getur verið af einstaklings-, samskipta- eða 

verkefnatengdum toga“ (Gladding, 2008, bls. 3). Þannig er gert ráð fyrir að bæði sé til staðar 

fagmanneskja sem leiðir starfið og ferlið sé með sameiginlegt markmið fyrir alla þá sem eru í 

hópnum. Leiðandi hópastarfs gæti allt eins verið unglingur sem stjórnar innra starfi í 

félagsmiðstöð og leiðir þannig jafningahóp sinn að ákveðnu markmiði verkefnisins um leið og 

hann nýtur faglegs stuðnings frá starfsmanni. Starfsmenn félagsmiðstöðva gegna gríðarlega 

mikilvægu hlutverki í starfi sínu. Þeir þurfa að vera lagnir við að vinna með ungu fólki og laða 

þannig fram öflugt starf í félagsmiðstöðvum, þar sem unglingarnir sjálfir koma að, á sem 

fjölbreyttastan hátt. Starfsmenn eru fyrirmyndir unga fólksins og siðferðileg staða þeirra og 

ábyrgð er mikil þegar trúnaðarmál, agamál eða önnur uppeldisleg mál koma upp. Starfsmenn 

þurfa að hafa hæfileika til þess að vinna með ungu fólki og leiða áfram í starfi einstaklinga og 

hópa á jákvæðan hátt. Bæta þannig við félagslegan þroska unglinga í faglegu starfi sem fer þar 

fram. Þar, eins og í öðru uppeldisstarfi, getur hæfur og drífandi starfsmaður gert gæfumuninn 

fyrir gæði og kraft starfsins. Þekking hans, jákvæðni og hæfni til að skilja hegðun einstaklinga 

og styrkja starfið sem fram fer er undirstaða þess mikilvæga starfs sem unnið er, oft með 

einstaklingum sem eru á mjög viðkvæmu þroskastigi úr misjöfnu umhverfi uppeldis (Árni 

Guðmundsson, 2007).  

Hulda Valdís Valdimarsdóttir fjallar um málefni unglinga og félagsmiðstöðva í grein sinni í 

Morgunblaðinu (2005) og kemur inn á marga góða þætti í starfsemi félagsmiðstöðva og 

útskýrir vel tilgang þeirra þegar hún talar um markmið Íþrótta- og tómstundasviðs Reykjavíkur. 

Hún segir að félagsmiðstöðvarstarf eigi að örva félagsþroska með jákvæðum samskiptum 

ungmenna og standa öllum unglingum opið til að þar geti þeir tekið þátt í áhugaverðu starfi. Á 

þetta ekki hvað síst við þá unglinga sem ekki eru, vegna áhugaleysis, í neinu öðru skipulegu 

frítímastarfi í tómstundum sínum.  

Hér að framan hefur verið farið yfir hversu mikilvægu starfi er hægt að halda úti í 

félagsmiðstöðvum enda kemur þar, alla jafna, stór hópur unglinga sem kemur á einn stað úr 

fjölmörgum greinum og tegundum frístundastarfs. Víðast hvar er unnið mjög gott starf með 

unglingum í félagsmiðstöðvum þar sem ætti alla jafna að gefast gott tækifæri til að kenna þeim 

lýðræðisleg vinnubrögð með því að láta þá fá fjölbreytt verkefni til að efla þroska og reynslu í 

lýðræðislegum vinnubrögðum. Í félagsmiðstöðvum er svokallað unglingalýðræði í hávegum haft. 

Það þýðir að unglingarnir kjósa sjálfir í unglingaráð sem hefur mikið um það að segja hvaða 

dagskrá er í félagsmiðstöðinni (Hulda Valdís Valdimarsdóttir, Mbl., 2005). 

 

Hulda heldur hér áfram og skýrir vinnulag og fleira í starfinu. 

 

Unglingaráðið er yfirleitt með fasta fundi einu sinni í viku og þá er farið yfir þær hugmyndir sem 

komið hafa frá unglingunum og dagskráin ákveðin. Talsvert er um fasta liði í dagskránni sem eru 

á vegum hverrar félagsmiðstöðvar fyrir sig, sameiginlegir viðburðir hverfa eða borgarhluta eða 

þá á vegum Samfés (Samtök félagsmiðstöðva á Íslandi). En félagsmiðstöðin er líka staður þar 

sem unglingar koma saman og gera það sem sumir fullorðnir vilja kalla „að hanga og gera ekki 

neitt" en aðrir vilja kalla heimspekilegt spjall og vangaveltur um lífið og tilveruna. Það hefur 

sýnt sig að unglingarnir vilja ekki drekkja öllu félagsmiðstöðvarstarfi í dagskrá og kvarta ef 

skipulögð dagskrá er of mikil (Hulda Valdís Valdimarsdóttir, Mbl., 2005).  

3 Aðferðarfræði rannsóknar 

3.1 Almennt um viðtalsspurningarnar: 

Viðtalsspurningarnar voru valdar með það í huga að skoða þá þætti sem rannsóknarspurningin 

gengur út á. Einnig var skoðað hvaða áhrif unglingalýðræði hefur á starfið í félagsmiðstöðvum 

og jafnvel inn í viðkomandi sveitarfélag. Er verið að nýta kraftinn, skapandi hugmyndir og 

áhuga sem í ungmennum býr og þær skoðanir sem þau hafa á málefnum samfélagsins? Því það 

er merkilegt hve unglingar sjá oft einfaldar leiðir að lausnum á mörgum málum því þeir eru 

ekki eins mikið tengdir fjölskyldu, pólitískum eða viðskiptalegum hagsmunum eins og við 

fullorðna fólkið. Í þessu skyni tók undirritaður viðtöl við unglinga sem vinna í innra starfi 

félagsmiðstöðva, eins og í húsráðum og einnig við starfsmenn sem leiða starfið sem þar fer 

fram. Þátttakendur voru spurðir spurninga í viðtölum sem tekin voru upp í félagsmiðstöðvunum 

þeirra og unnið út frá svörum um hvort unglingar væru þátttakendur í beinni stjórnun starfsins. 

Þarna var spurt hvaða skilning þeir leggi í hugtakið unglingalýðræði og hvort þeir meti það svo 

að það sé virkt í félagsmiðstöðinni. Einnig voru viðmælendur spurðir um hvort þeir teldu að 

aðrir unglingar væru almennt virkir í starfi félagsmiðstöðva. Leitast var við að spyrja 

viðmælendur að því hvort bæta mætti starfið í miðstöðinni og þá með hvaða hætti. Ef starfið er 

virkt, hverju þakka viðmælendur það, ef ekki, af hvaða ástæðu telja viðmælendur að það virki 

ekki? Viðmælendur voru spurðir um það hvort ungmennaráð sveitarfélaganna væru virk og 

hvort framkvæmd fjáröflunarverkefna í innra starfinu hefði áhrif á starfið og virkni þess. 

3.2 Þátttakendur, úrtak og framkvæmd rannsóknar 

Höfundur aflaði gagna með viðtalsrannsóknum við unglinga í stjórnunarstörfum 

félagsmiðstöðva og starfsmann í viðkomandi félagsmiðstöð. Tekin voru viðtöl í 10 

félagsmiðstöðvum á Vesturlandi, Norðurlandi, Austurlandi, Suðurlandi og loks á 

höfuðborgarsvæðinu.  

Um er að ræða viðtöl við unglinga sem starfa í unglingaráðum eða ungmennaráðum annars 

vegar og hins vegar við starfsmenn sem starfa í viðkomandi félagsmiðstöðvum. Markmiðið var 

að fá með því samanburð varðandi innra stjórnunarstarf, virkni unglingalýðræðis, ungmennaráð 

sveitarfélaga og hvort starfsemin sé háð stærð og fjármagni sveitarfélagsins sem stendur að 

viðkomandi félagsmiðstöð. Viðtölin voru tekin í mismunandi stórum sveitarfélögum landsins. 

Helmingur þeirra í stórum sveitarfélögum og hinn helmingurinn í litlum sveitarfélögum. Tekin 

voru viðtöl við einn til tvo unglinga sem eru í ungmennaráði félagsmiðstöðvarinnar, dreng og 

stúlku til þess að gæta jafnræðis og til að fá sýn beggja kynja á starfið sem þar fer fram. Með 

því að taka viðtöl við unglinga í misstórum sveitarfélögum opnaðist möguleiki á samanburði á 

starfi sveitarfélaga og þar með er hægt að skoða hvort stærð sveitarfélaga hefur áhrif á starfið 

sem fram fer í félagsmiðstöðvum þeirra. Því var lagt upp með að taka viðtölin í öllum 

fjórðungum landsins, fimm litlum sveitarfélögum annars vegar og fimm stórum sveitarfélögum 

hins vegar. Einnig voru tekin viðtöl við starfsmenn félagsmiðstöðva eða aðra þá sem halda utan 

um starf húsráða félagsmiðstöðva á viðkomandi stað. Fjöldi starfsmanna í félagsmiðstöðvum er 

mjög misjafn, sérstaklega á landsbyggðinni. Það getur jafnvel verið svo að einn starfsmaður 

sinni starfi í félagsmiðstöðinni á meðan þrír til fjórir gera það í stórum sveitarfélögum. Viðtöl 

við starfsmenn voru fyrst og fremst tekin til þess fá enn breiðari og dýpri skilning á 

viðfangsefninu. Lagt var upp með að viðmælendur þyrftu að vera í félagsmiðstöðvarstjórnum 

eða ráðum til að fá dýpri svör við þeim spurningum sem spurðar voru. Það eykur sennilega 

áreiðanleika þessarar rannsóknar og styrkir niðurstöður hennar.  

Í rannsókninni voru valdar félagsmiðstöðvar í 10 sveitarfélögum til að taka þátt. Sveitarfélögin 

voru landshlutaskipt samkvæmt lagskiptu slembiúrtaki: 

 A - Stórt sveitarfélag á Suðurlandi. – B - Lítið sveitarfélag á Suðurlandi. 

 A - Stórt sveitarfélag á Vesturlandi. – B - Lítið sveitarfélag á Vesturlandi. 

 A - Stórt sveitarfélag á Norðurlandi. – B - Lítið sveitarfélag á Norðurlandi.  

 A - Stórt sveitarfélag á Austurlandi. – B - Lítið sveitarfélag á Austurlandi. 

 A - Stórt sveitarfélag á höfuðborgarsvæðinu. 

 B - Lítið sveitarfélag á höfuðborgarsvæðinu.  

Mynd 2 – Landshlutar þar sem viðtölin í félagsmiðstöðvunum voru tekin 

Í áðurtöldum sveitarfélögum voru tekin viðtöl við unglinga og starfsmenn og þau þemagreind 

með það markmið að finna út hvort munur sé á innra starfi unglinga í félagsmiðstöðvum og 

jafnvel eftir landshlutum. Rýnt var í hvort íbúafjöldi og fjármagn sveitarfélaga hafi áhrif á innra 

starf sem unnið er í félagsmiðstöðvum og hvort það hafi áhrif á virkni unglingalýðræðis í 

starfinu. Þarna gafst tækifæri til að skoða hvort munur væri á starfsemi í minni og stærri 

sveitarfélögum hvað þetta varðar og hvort munur sé á starfsemi ungmennaráða sveitarfélaga í 

mismunandi stórum sveitarfélögum. Einnig gafst tækifæri á að bera saman hvort fjármagn sem 

skammtað er til starfseminnar hafi áhrif á lýðræðisleg vinnubrögð. (Virkt unglingalýðræði). 

Höfundur tók fjölmörg viðtöl í litlum og stórum sveitarfélögum og ólíkum landshlutum til þess 

að fá gögn sem hægt væri að rýna í og bera saman til að greina niðurstöður viðfangsefnis. Segja 

má að úrtakið sé nokkuð viðamikið en höfundur lagði sérstaka áherslu á að unglingarnir fengju 

að njóta sín í viðtölunum. Viðtöl við starfsmenn eru styttri og meira hugsuð sem staðfesting á 

því sem unglingarnir höfðu að segja. 

3.3 Rýnihópur 

Rýnihópur telst vera hópur þar sem þrír eða fleiri hittast einu sinni eða oftar og fjallar um 

viðkomandi málefni (Krueger, 1994). Einstaklingar í rýnihóp geta þannig skipst á skoðunum 

um málefnið og mótað sér eigin skoðanir í framhaldi af umræðunni sem fór fram og hægt er að 

nota sem stuðning við niðurstöður viðtalsrannsókna (Krueger, 1994).  

Rýnihópar eru eigindleg könnunaraðferð sem byggist á umræðum 6-8 einstaklinga í hóp um 

ákveðið málefni. Með rýnihópaviðtölum er hægt að fá fram mikið af upplýsingum á skömmum 

tíma og annars konar innsýn í skoðanir fólks en fengist með einstaklingsviðtölum eða 

spurningakönnunum. Markmið með rýnihópum er aldrei að alhæfa niðurstöður yfir á stærri hóp. 

Markmiðið er fyrst og fremst að fá innsýn og hugmyndir í tengslum við ákveðið viðfangsefni 

(H.Í., 2012). 

 

Þannig var myndaður rýnihópur ungmenna til þess að vera eins konar samanburðarhópur við þá 

sem fóru í sjálf rannsóknarviðtölin. Sömu spurningar voru ræddar og niðurstöður ritaðar og 

greindar frá öllum þátttakendum rýnihópsins. Í rýnihópnum voru fulltrúar í Ungmennaráði 

Samfés (sem stendur fyrir Samtök félagsmiðstöðva á Íslandi) sem höfundur fékk í verkefnið. 

Hópurinn samanstóð af 15 unglingum úr fjölmörgum öðrum sveitarfélögum landsins en þeim 

sem voru þátttakendur í rannsóknarviðtölunum. Allir voru þeir fulltrúar húsráða 

félagsmiðstöðva, nemendafélaga eða ungmennaráða í viðkomandi sveitarfélagi. Með rýnihóp 

þessum stækkaði hópur ungmenna sem spurður var um skoðanir á viðfangsefni 

rannsóknarinnar og góður samanburður frá rýnihópnum fékkst sem viðbót inn í rannsóknina. Í 

rýnihópnum voru afar fjörugar umræður um þessi mál og greinilegt að fulltrúar ráðsins höfðu 

mikinn áhuga á viðfangsefninu.  

3.4 Hönnun á rannsókn – val á aðferðum 

Ritgerðin er sett upp sem eigindleg rannsókn byggð á viðtölum við unglinga í 

stjórnunarstöðum, starfsmenn eða forsvarsmenn í tilteknum félagsmiðstöðvum og 

sveitarfélögum. Eigindleg rannsóknarhefð byggir í stuttu máli á öflun lýsandi rannsóknargagna 

þar sem áhersla er lögð á skilning á þáttum eða fyrirbærum samfélagsins og er talin henta best 

sem aðferð við rannsóknarvinnu af þessu tagi. Áhersla höfundar er þannig lögð á sýn 

unglinganna sjálfra með því að afla rannsóknarganga með viðtölum (Taylor og Bogdan, 1998).  

3.5 Lýsing á rannsóknaraðferðum – kostir og gallar 

Aflað var upplýsinga og gagna um hvernig starfi væri háttað í tilteknum félagsmiðstöðvum og 

unnið úr þeim upplýsingum. Skoðað var hvað vel var gert og hvað hefði betur mátt fara í 

starfinu.  Rannsóknarsnið byggði, eins og áður sagði, á eigindlegum rannsóknum í formi viðtala 

sem byggðu fyrst og fremst á upplifun, merkingu og viðhorfum þátttakenda á því sem verið var 

að skoða. Með eigindlegri rannsóknaraðferð er í raun verið að rannsaka stöðu og aðstæður 

viðfangsefnisins og lýsa lífsreynslu og gefa henni merkingu út frá því hvernig fólk túlkar 

aðstæður sínar og reynslu (Bowling, 2002). Aðferðin var sem sagt sú að tekin voru viðtöl við 

einstaklinga í félagsmiðstöðinni þeirra í umhverfi þar sem þeir þekkja sig og eru nokkuð 

öruggir með sig. Þetta er ein algengasta aðferð innan eigindlegrar rannsóknaraðferðar. 

Rannsóknargögn þessarar eigindlegu rannsóknar eru því orð þátttakenda í rannsókninni eða 

rannsakandans sjálfs frá vettvangi rannsóknarinnar. Markmiðið er að greina og fá dýpri 

skilning á viðfangsefninu (Creswell, 2007). Í viðtölunum var lögð áhersla á að ná til 

unglinganna og fá viðmælendur til að tjá kosti og galla við innra starfið í félagsmiðstöðinni 

þeirra. Viðmælendur voru áhugasamir um efnið sem höfundur var að fjalla um og voru mjög 

fúsir að tjá sig um efni spurninga. Því má segja að það hafi verið markmið út af fyrir sig að 

haga spurningum þannig að unglingarnir þyrðu að tjá skoðanir sínar. Það er kostur ef hægt er 

að ná slíku fram og einnig þarf að gæta þess að starfsmenn séu ekki leiðandi varðandi skoðanir 

unglinganna og því voru viðtölin öll tekin að starfsmönnum fjarstöddum, svo viðvera þeirra 

hefði ekki áhrif. Var því svo hagað í öllum tilfellum.  

Viðtöl hafa þann kost að þá gefst tækifæri til að hitta fólkið, sem verið er að rannsaka og spyrja 

spurninga, augliti til auglitis og fá ítarlegri svörun frá því fyrir vikið frekar en að senda 

spurningalista á tölvutæku formi. Eins geta komið upp við svona samtöl óvænt sjónarhorn og 

vinklar sem hægt er að kanna frekar út frá innihaldi þess. Helstu ókostir viðtalsrannsókna eru 

að úrvinnsla tekur mikinn tíma og greining getur oft verið erfið ef viðtölin eru löng og snúin. 

Eins getur rannsakandi verið leiðandi í spurningum sínum og því þarf að varast hlutdrægni, 

sérstaklega þar sem um unglinga er að ræða (Creswell, 2007).  

Í viðtali var hverjum viðmælanda kynnt út á hvað rannsóknin gengi, kynnisbréf undirrituð af 

viðmælanda og forráðamanni og trúnaður og persónuvernd ítrekuð.  

Spurningar sem stuðst var við í viðtölum 

1. Með hvaða hætti kemur þú að stjórnun á starfinu í félagsmiðstöðinni? 

2. Taka unglingar virkan þátt í félagsmiðstöðvarstarfinu?  

3. Koma unglingar að stjórnun félagsmiðstöðvarstarfsins? Með hvaða hætti? 

4. Hvernig skilur þú hugtakið unglingalýðræði? 

5. Er unnið eftir aðferðum unglingalýðræðis í þinni félagsmiðstöð? Hvernig? 

6. Ef svo er – hvernig reynist þessi starfsaðferð að þínu mati? (Unglingalýðræði) 

7. Telur þú að fjárveitingar hafi áhrif á starfsemina og þá hvernig? 

8. Hafa fjáraflanir sem þið sjálf standið fyrir áhrif á starfið í félagsmiðstöðinni? 

9. Ef ekki – af hverju telur þú að það virki ekki? 

10. Telur þú að það væri æskilegra að starfsmenn sæju um starfsemina að mestu eða öllu 

leyti í félagsmiðstöðinni?  

11. Ertu á heildina litið ánægður með starfið í félagsmiðstöðinni? 

12. Eitthvað sem þú myndir vilja breyta í starfinu eða koma á framfæri að lokum? 

  (Sjá enn fremur sem fylgiskjal í viðauka 1). 

3.6 Gagnaöflun og aðgengi að gögnum 

Markmiðið var að heimsækja þessar félagsmiðstöðvar og taka viðtölin á staðnum. Mjög vel 

gekk að fá að koma í heimsókn í félagsmiðstöðvarnar sem voru í úrtakinu og fá viðtöl við 

unglinga í stjórnunarstöðum þar og starfsfólk.  Í nokkrum tilfellum þurfti að notast við tæknina 

og taka viðtölin upp með aðstoð Skype forritsins vegna færðar og veðurs. Því var öflun og 

aðgengi rannsóknargagna ekkert stórmál sem slíkt. Þó tók þetta lengri tíma heldur en höfundur 

gerði ráð fyrir í upphafi enda rannsóknin orðin stærri en fyrstu hugmyndir höfðu gert ráð fyrir.  

Í heild má segja að gagnaöflun og aðgengi að gögnum hafi gengið vel þótt viðfangsefnið væri 

viðamikið. Höfundur ræddi auk þess viðfangsefnið við fjölmarga íþrótta- og æskulýðsfulltrúa, 

forstöðumenn félagsmiðstöðva og starfsfólk þeirra og fékk marga athyglisverða vinkla á 

rannsóknarverkefnið.  

3.7 Greining gagna 

Hér tók við skipuleg leit að merkingu eða mynd af viðfangsefninu sem ætlunin var að skoða og 

um leið leit að nýrri merkingu. Því ætti að liggja fyrir betri og dýpri skilningur á efninu sem 

rannsakað var. Tilgangurinn með greiningu gagna úr viðtölum er að finna meginþætti í frásögn 

þátttakenda og greina þá í meginþemu samræðnanna og síðan í undirhópa. Greining gagna er 

kerfisbundin leit og flokkun upplýsinga til að svara þeirri spurningu sem sett var fram í upphafi. 

Greining ganga átti sér yfirleitt stað jafnóðum og gagnasöfnun lá fyrir. Þetta var gert til þess að 

koma í veg fyrir að magn upplýsinga yrði of yfirþyrmandi.  

3.8 Réttmæti og áreiðanleiki rannsóknar 

Þegar rætt er um réttmæti rannsóknar þarf að draga niðurstöður rannsóknar saman í mynd og 

meta hvort um sannfærandi niðurstöður sé að ræða varðandi áreiðanleika þeirra. Þarna er talað 

um innra réttmæti og ytra réttmæti. Innra réttmæti (Internal validity) gefur mynd af veruleika 

úrtaks og hvernig hún passar við raunveruleikann. Ytra réttmæti (External validity) segir okkur 

hvort alhæfa megi um niðurstöðuna yfir heildina og jafnvel nýta fyrir aðrar aðstæður. Þarna 

þarf að meta niðurstöður af mikilli nákvæmni og leggja áherslu á framsetningu rannsóknar og 

fjölbreytt gögn til að vinna úr. Meta þarf réttmæti niðurstaða í hverju tilfelli fyrir sig. Úr 

gögnum þarf svo að finna rauðan þráð þess efnis sem verið er að rannsaka og reyna að finna út 

úr gögnum samanburð á viðfangsefninu og setja í niðurstöður (Taylor og Bogdan, 1998). 

Markmiðið var því að viðmælendur segðu skoðanir sínar án allra utanaðkomandi áhrifa og ná 

fram þeirra skoðunum á viðfangsefninu þannig að til yrði mynstur sem hægt sé að draga 

ályktun af inn í rannsóknarniðurstöður. Sigurlína Davíðsdóttir (2003) bendir á að til að stuðla 

að réttmæti í rannsóknarniðurstöðum á eigindlegum rannsóknum skipti máli að bera 

niðurstöður undir hluta þátttakenda rannsóknarinnar og fá samþykki þeirra fyrir því að 

viðkomandi niðurstöður séu réttur skilningur rannsakandans á upplifun þátttakendanna. Því 

væri ekki úr vegi að upplýsa nokkra þátttakendur um niðurstöður að lokinni úrvinnslu gagna til 

að fá samþykki á niðurstöðum sem fram komu. Aldrei er hægt að alhæfa út frá niðurstöðum 

sem fengnar eru með þessum hætti, og yfirfæra á stærri hóp, heldur veitir eigindleg rannsókn 

eins og þarna fór fram dýpri innsýn í viðfangsefnið. 

3.9 Staða rannsakanda innan rannsóknar og siðferðileg álitamál 

Það skal haft í huga að höfundur tengist, í ljósi reynslunnar, viðfangsefni ritgerðarinnar 

persónulega vegna áhuga á þessum málum og með því að hafa unnið við æskulýðsmál um langt 

skeið. Höfundur var íþrótta- og æskulýðsfulltrúi Borgarbyggðar á liðnum tveimur áratugum og 

fékk m.a. það verkefni að stofna félagsmiðstöð fyrir unglinga í gamla Samkomuhúsinu í 

Borgarnesi. Höfundur gerir sér grein fyrir stöðu sinni sem starfsmanni í þessum málaflokki og 

reynir að fjalla um málin utan frá án íhlutunar. Þó ætti reynslan að koma til góða við greiningu 

gagna því höfundur telur sig þekkja viðfangsefnið vel. Varðandi siðferðisleg mál hvað varðar 

þessa rannsókn þá þarf að taka tillit til þess að svarendur hennar eru ekki orðnir lögráða og því 

var sérstaklega vandað til undirbúnings og kynnisbréf sent út til foreldra og/eða forráðamanna 

þeirra einstaklinga sem svöruðu spurningalistanum. Einnig kom fram í undirritun 

kynnisblaðsins samþykki viðmælenda með undirritun hans. Könnunin var fyrirfram kynnt með 

kynningarbréfi sem sent var til viðmælenda áður en viðtölin áttu sér stað. Einnig þurfti að fá 

leyfi frá yfirmanni viðkomandi félagsmiðstöðvar hvort leggja mætti könnun þessa fyrir 

unglinga í viðkomandi félagsmiðstöð sveitarfélagsins. Allir þeir sem höfundur ræddi við, voru 

boðnir og búnir til að taka þátt í þessari rannsóknarvinnu og sýndu málinu mjög mikinn áhuga í 

alla staði. Því má segja að það sé markmið út af fyrir sig að reyna að haga spurningum þannig 

að unglingarnir finni sig í svörum og þori að tjá skoðanir sínar og að það hafi tekist mjög vel. 

Það voru kostir að taka viðtölin í einrúmi án starfsmanna. Þeir voru þá ekki leiðandi varðandi 

skoðanir unglinganna og tilsvör, því viðvera þeirra var ekki til staðar og hafði því ekki áhrif. 

Við allar rannsóknir koma alltaf upp siðferðileg álitaefni og var reynt að koma í veg fyrir þau 

með góðum útskýringum á viðfangsefninu og að spurningar væru ekki leiðandi sem 

hugsanlegar ásakanir um starfið sem þarna fer fram. Í framkvæmd var lögð áhersla á 

gagnkvæmt traust og virðingu með því að upplýsa þátttakendur um markmið rannsóknarinnar 

og að nafnleyndar yrði gætt. Viðtalsgögn verða geymd á lykilorðavarinni tölvu þannig að 

óviðkomandi komast ekki í gögnin sem þar verða geymd varðandi rannsóknina. Að lokinni 

rannsókn verður gögnum eytt. Þeim verður ekki deilt með öðrum en leiðbeinanda verkefnisins. 

Engar persónulegar spurningar um eigin hagi eða fjölskyldu viðmælanda voru spurðar í þessum 

viðtölum og því þótti ekki ástæða til að sækja um leyfi frá Persónuvernd í þessu tilviki heldur 

láta undirskrifuð kynningarbréf nægja. 

4 Viðtalsrannsóknir og niðurstöður 

Í þessum kafla verður farið yfir viðtölin sem aflað var og liggja að baki rannsókninni, 

samantekt höfundar á þeim, niðurstöður milli félagsmiðstöðva og landsfjórðunga. Tekin voru 

tvö til þrjú viðtöl í 10 félagsmiðstöðvum við unglinga og starfsfólk í 10 mismunandi stórum 

sveitarfélögum í fjórðungum landsins og á höfuðborgarsvæðinu. Flest viðtölin voru tekin í 

lokuðu rými í félagsmiðstöðvum sem heimsóttar voru, þar sem viðmælandi var einn í herbergi 

með rannsakanda og voru viðtöl hljóðrituð á diktafón til frekari úrvinnslu. Vegna veðurs, 

færðar og vegalengda skal það tekið fram að hluta viðtala þurfti að taka upp á tölvu með hjálp 

Skype forritsins. Var það gert með þeim hætti að báðir aðilar (rannsakandi og viðmælandi) sáu 

og heyrðu vel til hvors annars. Evaer forritið sem styður Skype sá svo um að taka viðtölin upp 

og vista í tölvu til frekari gagnavinnslu. Eftir á að hyggja þá var þetta bara hin ágætasta aðferð 

sem viðtalsform. Engin þvingun var í viðtölum enda unglingar mjög svo vanir þessum 

samskiptamáta. Höfundur telur að þetta fyrirkomulag hafi á engan hátt haft áhrif þótt nota hafi 

þurft þessa tækni svo afslappaðir og eðlilegir voru viðmælendur í þeim viðtölum sem tekin 

voru með þessum hætti. Unnið var úr gögnum á tvennan hátt. Texti ritaður orðrétt inn í skjal og 

greindur þannig. Einnig var notuð sú aðferð að hlusta aftur og aftur á viðtölin af upptöku og 

greina þannig innihald þeirra með svokallaðri opinni kóðun sem felst í því að þau eru 

margyfirfarin. Þannig kom fram þema sem síðan var flokkað niður og tengt viðkomandi 

spurningu um hvað væri sameiginlegt og hvað væri mismunandi í starfinu sem verið var að 

rannsaka. Greiningin fólst í að greina munstur og samhengi í textanum og reyna að finna út 

samhengi umræðnanna í heild sinni, það er þemagreining. Í kaflanum hér á eftir kemur 

viðtalsrannsóknin sjálf ásamt samantekt og greiningu höfundar á viðtölum. Niðurstöður 

greiningar eftir landssvæðum eru tíundaðar í lok hvers svæðis þar sem borið er saman það sem 

sameiginlegt reyndist í viðtölum þessum og svo þau atriði sem mismunandi voru í starfi 

félagsmiðstöðva og á svæðinu í heild sinni (landssvæðinu). A stendur fyrir stórt sveitarfélag og 

B stendur fyrir lítið sveitarfélag. Niðurstöður rýnihópsins bornar saman við viðtölin reka svo 

lestina í lok kaflans. Heildarniðurstöður höfundar er að finna í lok ritgerðar í kaflanum 

umræður og ályktanir. Allir viðmælendur koma fram undir dulnefnum og eins eru 

félagsmiðstöðvar eða sveitarfélög þar sem viðtölin voru tekin ekki nafngreind. 

4.1 Vesturland - A 

Viðtal 1 

Hér á eftir verður tekið saman það helsta úr viðtölum sem tekin voru í félagsmiðstöð í stóru 

sveitarfélagi á Vesturlandi. Fyrst voru tveir unglingar teknir í viðtal (sjá spurningalista í 

viðauka 1) og síðan var stutt viðtal við einn starfsmann í viðkomandi félagsmiðstöð. Viðtal sem 

tekið er við starfsmann var fyrst og fremst tekið til þess að staðfesta að unglingarnir gerðu það 

sem þeir sögðust vera að gera í innra starfi og fá álit og upplýsingar um starfið, fjármál og fleira 

sem tengist starfseminni. Samantekt og sýn höfundar á viðtölin og efni þeirra má svo finna í 

niðurlagi. 

Fyrst kom í viðtal ung stúlka sem gegnir formannsstöðu í húsráði félagsmiðstöðvarinnar (hér 

eftir nefnd Guðrún). Guðrún var að eigin sögn mjög sátt við starfið sitt sem formaður og hafði 

gaman af því að starfa í ráðinu. Var hún mjög meðvituð um hlutverk sitt sem leiðtoga allra 

unglinga sem sækja starfsemina. Í viðtalinu kom fram að það sem af er vetri sé miklu meiri 

aðsókn unglinga almennt í félagsmiðstöðvarstarfið heldur en á síðasta ári að hennar mati. 

Viðmælandi hélt að það væri af því að þau breyttu fyrirkomulagi á starfinu í haust. Breytingin 

fólst í því að búa til húsráð sem unglingar sækja um að fá að vera stjórnendur í. Því næst var 

búið til félag (húsfélag) sem allir unglingar gátu skráð sig í gegn gjaldi og þar með voru þeir 

búnir að borga aðgang að diskótekum um veturinn og í allt klúbbastarf. Einnig höfðu þeir sem 

skráðu sig inn með þessum hætti forgöngu á stóra viðburði og í ferðir á vegum 

félagsmiðstöðvarinnar. Dæmi um þetta var t.d. ferð á Samféshátíðina í Reykjavík sem árlega er 

farið á og Forvarnarballið í Borgarnesi. Hugmynd þessi kom frá starfsmönnum að breyta þessu 

á þennan veg og voru að hennar sögn allir mjög sáttir með þessa breytingu sem hefur aukið 

virkni í félagsstarfinu. „Mesti munurinn sem ég sé er samt sá að nú í ár eru 10. bekkingar miklu 

duglegri að mæta í félagsmiðstöðina en voru það ekki í fyrra og finnst mér það muna mestu hve 

meira er gaman“.  

Þegar talið barst að unglingalýðræði þá sagði Guðrún að hún teldi að það væri mjög svo virkt 

því að hún og aðrir unglingar í stjórninni hlustuðu á alla. „Ef krakkar fá góðar hugmyndir þá 

koma þau til okkar, því þau vita að við séum í ráðinu og svo förum við inn í bekki í skólunum 

og tölum um það sem er í gangi og kynnum það allt já ... erum þannig fulltrúar hópsins“. 

Þannig væri viðkomandi hugmynd rædd í félagsmiðstöðvarráðinu og fengi hún samþykki þar, 

færi stjórnin í skólann og gengi í bekki til að útskýra framkvæmd á viðkomandi hugmynd. 

Varðandi samskipti þeirra við sveitarstjórn þá kom í ljós að í sveitarfélaginu hafði verið 

ungmennaráð starfandi mjög lengi eða í 10 ár. Guðrún átti að fara á slíkan fund viku eftir að 

viðtalið var tekið. Þau í stjórninni voru að undirbúa málefni til að fara með inn á fundinn og 

höfðu kynnt sér þau mál sem áður höfðu þar verið lögð inn í umræðu kjörinna 

sveitarstjórnarfulltrúa. „Með því að koma með málin aftur og aftur þá fara þau oftast á 

endanum í gegn...á þau væri alveg hlustað og við höfum komið mörgum málum í gegn sem 

sveitarstjórn hefur svo látið framkvæma ... það skiptir svo miklu máli að það sé hlustað á 

okkur“. Ekki fer mikið fyrir fjáröflunum í starfinu hjá þeim því að sveitarfélagið stendur vel að 

húsnæði, tækjum og innanstokksmunum. Líklega af því að þetta húsnæði er einnig 

ungmennahús og fyrir félagsstarf fatlaðra ásamt því að vera félagsmiðstöð unglinga. Því var 

húsið vel tækjum búið og fjáraflanir því ekki til þess að kaupa tæki heldur til þess að setja í 

stærri viðburði. Því myndast ekki mikið félagslíf þannig lagað í kring um fjáröflunarstarf heldur 

meira þegar verið að selja inn á diskótek og framkvæma klúbbastarf, sem er að mati 

viðmælanda gott því að það getur allur kraftur farið úr klúbbastarfinu, ef unglingarnir eru 

endalaust í fjáröflunarstarfi sem er leiðinlegt til lengdar að hennar mati. Almennt eru unglingar 

líka í öðru starfi eins og íþróttastarfi, kirkjustarfi eða skátastarfi þar sem fjáraflanir eru líka í 

gangi. Skýrt kom fram að þau í stjórninni væru hluti af skipulagsheild. Því var Guðrún spurð að 

því hvort hún vildi að allt starf væri skipulagt af starfsmönnum félagsmiðstöðvar og þau í 

stjórninni myndu bara mæta í skipulagða og tilbúna dagskrá í félagsstarfinu.  

Nei alls ekki skilur þú. Það er betra að við krakkarnir séum í þessu því við vitum hvað krakkar 

vilja gera og það er svona betra því að þá getum við fengið hugmyndir og stjórnað, komið 

hugmyndum í framkvæmd sem krakkarnir vilja gera. Við erum sko nær þeim í hugmyndum 

heldur en starfsmaður sem er eldri en við ... svo erum við líka þar með að framkvæma og stjórna 

að hluta til sjálf hugmyndum sem koma frá okkur og það er gaman. Við vinnum mjög vel saman 

og erum góðir vinir og föllum inn í hópinn þótt við séum í stjórnunarstarfi (Guðrún). 

 

Varðandi samstarf félagsmiðstöðvar og ungmennahúss í sama húsi þá sagði Guðrún að það 

væru engir árekstrar því þau noti ekki húsið á sama tíma svo það væri ekkert mál að deila 

tækjum og búnaði. Því miður væru þau svo fá sem mættu í starfsemi ungmennahússins að þau 

væru núna að skoða að fara að þeirra ráðum og setja upp húsráð ungmennahússins til þess að fá 

fleiri ungmenni inn í það starf. Þannig vildi hún meina að þau í félagsmiðstöðinni væru orðin 

ákveðin fyrirmynd þeirra eldri í ungmennahúsinu varðandi stjórnunaraðferðir. 

Viðtal 2 

Það var einnig stúlka sem gaf kost á viðtali úr húsráðinu í stóru sveitarfélagi á Vesturlandi (hér 

eftir kölluð Hugrún). Eðlilega voru margir þættir sem fram komu í viðtalinu þeir sömu og í því 

fyrra og því eru hér aðallega skoðuð þau atriði sem eru öðruvísi en hjá félaga hennar í viðtalinu 

á undan. Í viðtalinu kom viðmælandi inn á m.a. að það væri kannski ekki nema svona 40 – 50% 

unglinga sem kæmu í dagstarfið en fleiri á diskótek og á stóra viðburði. „Ástæðan er sennilega 

sú að við krakkarnir sem mætum hér erum í mörgu og höfum ekki alltaf tíma eða bara nennum 

því ekki ... þeir sem koma aldrei hingað eru jaðarhópar, þeir mega ekki vera með tóbak hérna 

og þá koma þeir ekki“. Hún kom inn á í framhaldinu að lítið væri verið að gera í því að ná þeim 

inn í starfið, þeir kæmu á diskótekin en ekkert í daglegt starf að ráði. Hugrún var sátt við það 

skipulag sem í gildi er og telur sjálf að hún sé virk í stjórnarstörfum. Hugrún kom inn á 

mikilvægi þess að þau fengju að vera með í starfinu en ekki fá fullskipulagða dagskrá að hausti 

frá starfsmönnum félagsmiðstöðvarinnar. „... ég held við vitum hvað krakkarnir vilja, þannig að 

það er skárra að við skipuleggjum það og svo væri svolítið tilgangslaust að vera með svona ráð 

ef að þau (starfsmennirnir) myndu bara stjórna“. Hugrún er formaður nemendafélags 

grunnskóla og einnig í húsráði félagsmiðstöðvar. Hún sagði að oft væri komið með erindi til sín 

til þess að fara með áfram og eins erindi sem fara ættu fyrir sveitarstjórn í gegnum 

ungmennaráð. Taldi hún upp marga hluti sem þau hefðu komið með þar inn og hefðu verið 

framkvæmdir í kjölfarið. Viðmælandi kom inn á að mjög mikilvægt væri að fá inn þann gróða 

sem kemur inn úr fjáröflunum sem þau standa fyrir og geta þannig sjálf ákveðið í hvað hann 

fer. „... við gerum ýmislegt, kaupum sófa og púlborð fyrir hluta af ágóðanum ásamt því að fara 

í ferðir.“ „... það er mikilvægt að fá tækifæri að vera í þessu starfi því maður kynnist ýmsu og 

þetta byggir mann upp fyrir framtíðina“. Viðmælandi taldi að það væri mjög gott jafnvægi á 

milli þess sem þau fengju að stjórna og leggja inn í starfið frá öðrum unglingum og þess sem 

starfsmenn kæmu með inn í starfið. Samstarf væri gott á milli stjórnar og starfsmanna og svona 

vildu þau hafa þetta áfram og fá að vera virk í starfinu. 

Viðtal við starfsmann 

Starfsmaðurinn sem kom í viðtal í þessari félagsmiðstöð var kona á miðjum aldri, menntaður 

tómstundafræðingur, sem hafði unnið í mörg ár í félagsmiðstöðinni. Það sem kom fram í 

viðtölum við unglingana staðfesti hún og taldi að þarna væri mjög gott starf unnið, sérstaklega 

starf ungmennaráðs, sem hefur verið í gangi óvenju lengi miðað við önnur sveitarfélög 

landsins. Greinilegt er að góður andi á vinnustað hefur sitt að segja og jákvæðni í samskiptum 

við unglingana skilar sér í formi samvinnu og samræðu. Starfsmaður var ánægður með störf 

unglinganna í húsráðinu og ungmennaráðinu sérstaklega eftir breytingu sem gerð var í haust að 

láta áhugasama sækja um að fá að starfa í ráðinu en ekki með vinsældarkosningu eins og áður 

tíðkaðist. Fram kom hjá starfsmanni að sveitarfélagið legði 37.782.000 kr. til reksturs 

félagsmiðstöðvarinnar árið 2012. 

Samantekt 

Greinilega fer fram gott starf í þessari félagsmiðstöð í stóru sveitarfélagi á Vesturlandi og 

kemur glöggt í ljós hvers virði það er að hafa góða og vel menntaða starfsmenn sem stýra 

tómstundastarfinu sem unnið er. Augljóst er að þær breytingar sem hafa verið gerðar á 

skipulagi húsráðs og húsfélags hafa leitt af sér meiri kraft í starfið. Þá staðnar starfið síður og 

tekur eðlilegum framförum miðað við þarfir unga fólksins á hverjum tíma. Greinilegt er að 

félagsmiðstöðin hefur fengið fjármagn til að halda í horfinu því starfi sem unnið hefur verið þar 

síðustu áratugi þrátt fyrir erfiða fjárhagsstöðu sveitarfélaga síðustu ár. Athygli vekur hjá 

höfundi hve skilningur sveitarstjórnar er góður og hvað vel er farið eftir erindisbréfi 

ungmennaráðs í því sem þar kemur fram (sjá dæmi um erindisbréf í viðauka 3). Skýrt kemur 

fram í viðtölum hvers virði það er í starfi unglinganna. Til fyrirmyndar er hve sveitarstjórn 

hlustar á þennan hóp ungs fólks sem kemur með erindi inn á fundi sveitarstjórnar og samþykkir 

erindi af þeirri virðingu sem þar á að ríkja og fær að launum enn kraftmeira starf þessa 

aldurshóps sem finnur að hann hefur áhrif í samfélaginu sínu.  

4.2 Vesturland - B 

Viðtal 1  

Hér á eftir verður tekið saman það helsta úr viðtölum sem tekin voru í félagsmiðstöð í litlu 

sveitarfélagi á Vesturlandi. Fyrst voru tveir unglingar teknir í viðtal og síðan stutt viðtal við 

starfsmann í viðkomandi félagsmiðstöð. Samantekt og sýn höfundar á viðtölin og efni þeirra er 

í niðurlagi. Fyrri viðmælandi er unglingur (drengur) sem gegnir formennsku í húsráði 

félagsmiðstöðvarinnar (hér eftir kallaður Gísli). Fram kom að mikil virkni er meðal unglinga í 

starfinu sem stutt er af einum starfsmanni. Því er unglingunum sjálfum ljóst að þeir þurfa að 

taka mjög virkan þátt í stjórnunarstarfinu.  Kosningar í stjórnunarstörf fara fram á vorin til þess 

að auka ábyrgð kjósenda en með því að kjósa frekar að vori en að hausti þá er enn í fersku 

minni hvernig starfið gekk um veturinn. Hefur þetta reynst mjög vel varðandi það að fá inn í 

stjórn ábyrga og metnaðarfulla stjórnendur úr hópi unglinga.  

Kjósum stjórn alltaf að vori í maí og þá er kosin stjórn af krökkum sem eru í unglingadeildinni 

sem eiga aðgang að félagsmiðstöðinni og þar er val um meðstjórnanda, ritara, gjaldkera og 

formann og skipt á bekki þannig að það dreifist. Eins og hlutfallið er núna þá eru þrír úr 9. bekk, 

þrír úr 10. bekk og einn úr 8. bekk. Svo eru verslunarstjórar og tæknistjóri valin af stjórn einnig í 

stjórn og virkur í dj. klúbb og verslunarstjórar eru virkir sem og stjórna sjoppum og svo geta 

aðrir sótt um að vinna í hinum og þessum störfum sem í boði eru (Gísli). 

Fram kom hjá viðmælanda að unglingarnir sæki starfið vel, allt upp í 70-80% virkni er á 

unglingastiginu. Þau í stjórn væru sífellt að taka við hugmyndum frá öðrum unglingum og af 

því að það eru svo margir klúbbstjórar og verkefnastjórar fyrir utan sjálfa stjórnina þá gerist 

það ósjálfrátt að mikil virkni verður og jafnvel samkeppni um að stjórna verkefnum og 

klúbbastarfi sem best. Viðmælandi taldi að þau sem væru í stjórn væru mjög meðvituð um 

hlutverk sitt og að þau væru lýðræðislega kjörin í hlutverk sín sem fulltrúar fjöldans (annarra 

unglinga). „... að leyfa öðrum að komast að og finna að þau séu einhvers virði sko...svo við 

erum ekki bara virk inn í stjórninni, þetta leiðir af sér náttúrulega að starfsmaður virkjar 

stjórnina, stjórnin virkjar svo hina krakkana og svoleiðis, um það snýst þetta allt“. Þannig að 

þarna er stjórnin farin að útdeila verkefnum til annarra unglinga sem fá að stjórna ákveðnum 

verkefnum en vilja ekkert endilega vera í hússtjórninni heldur fá tímabundin verkefni eins og 

umsjónarmaður snókerklúbbs, umsjónarmaður borðtennisklúbbs og fleira.  

Viðmælandi hafði ekki mörg orð um samskipti við sveitarstjórn enda ungmennaráð ekki verið 

mjög virkt síðan það var stofnað fyrir fjórum árum. Frá stofnun félagsmiðstöðvarinnar var lagt 

upp með að unglingarnir sjálfir bjargi sér varðandi áhöld, tæki og búnað allan í 

félagsmiðstöðinni. Lítið sem ekkert fjármagn hefur í gegnum tíðina verið sett í tækjabúnað og í 

starfið sjálft. Fjármagnið sem sveitarfélagið leggur til er fyrir húsnæði og starfsmanni aðallega. 

Unglingarnir hafa verið það duglegir sjálfir að bjarga sér og finna upp á alls konar hugmyndum 

að sum árin hefur það ekki þurft í raun. „.. ástæðan er náttúrulega sú að við erum sjálf vel 

mönnuð í öllum verkefnum og við aðskiljum starfið hér frá starfi nemendafélags skólans 

þannig að við rukkum sér fyrir að taka þátt í starfinu hér og yfirleitt borga allir bara nokkrir sem 

ekki taka þátt í félagsstarfinu“. Að hans mati er meginslagkrafturinn í félagsmiðstöðvarstarfinu 

kominn til vegna þess að allir eru svo duglegir að taka þátt í starfinu og fjáröflun. Viðmælandi 

kom skýrt inn á að það væri þeirra að leiða starfið í félagsmiðstöðinni þótt starfsmaður væri 

aldrei langt undan og oft með handbremsuna á lofti þegar hugmyndir væru óraunhæfar. „... við 

viljum ákveða sjálf hvernig þetta á að vera, ef einhverjir jakkafataklæddir menn myndu ákveða 

þetta fyrir okkur þá tækjum við ekki þátt því þetta er okkar og fyrir okkur“. Viðmælandi tók 

sérstaklega fram að góður andi milli starfsmanns og þeirra gerði það að verkum að unglingar 

sæktu starfið. Það væri ekki líklegt að þau væru svona mikið þarna í dagstarfinu ef 

starfsmaðurinn væri ekki skemmtilegur og að hann væri ekki að vinna af heilum hug með þeim 

að þeirra áhugamálum. 

Viðtal 2   

Það var stúlka sem gaf kost á viðtali í litlu sveitarfélagi á Vesturlandi (hér eftir kölluð Anna). 

Hlutverk viðmælanda innan húsráðsins er starf verslunarstjóra í félagsmiðstöðinni sem einnig 

hafði verslun í unglingadeild grunnskólans.  

Em... ég er sjoppustjóri í félagsmiðstöðinni og einnig rekum við útibú í grunnskólanum sem við 

seljum einnig hollustuvörur fyrir unglinga. Ég hef ákveðin völd og hef áhrif á ákvarðanatökur 

sem teknar eru í húsráðinu hér eins og allir stjórnarmeðlimir hafa. Ég er reyndar miklu minna í 

félagsmiðstöðinni heldur en aðrir því að ég hef svo ofboðslega mörg áhugamál...við náttúrulega 

erum með diskó þriðju hverja viku og svo að skipuleggja stærri böllin og unglingum finnst alveg 

rosalega gaman að fara á böll eða þannig. Þannig að já félagsmiðstöðin er eiginlega alltaf opin 

eftir skóla og það eru nú aðallega yngri krakkarnir já eða yngri krakkarnir á unglingastiginu sem 

eru að koma í starfið á daginn frekar en þau eldri því að þeim finnst það ekki nógu „cool“ 

(Anna). 

 

Viðmælandi kom sterkt inn á hve mikla ábyrgð þau hefðu og læri af þessu félagsstarfi hagnýta 

hluti eins og bókhald í verslunarrekstrinum sem þau þurfa að skila til starfsmanns reglulega. 

Viðmælandi kom inn á að í heildina þá væri mikil virkni í starfinu sérstaklega á stærri 

viðburðum og diskótekum. Varðandi mikla virkni unglinga í starfinu sem er í félagsmiðstöðinni 

taldi viðmælandi að þar væri að finna skýringu á. „... ég held að aðalástæðan sé að þetta er í sér 

húsnæði og þeim finnst félagsmiðstöðin og starfið þar ekki vera skóli. Ef þetta væri út í skóla 

þá væru það líklega fleiri fullorðnir sem réðu og kæmu að starfinu, hér eru það meira við 

krakkarnir sem ráðum og stjórnum hlutum og svo kemur starfsmaðurinn og styður við bakið á 

okkur“. Þegar talið barst að því hvort þau væru fulltrúar unglingalýðræðis og hvort það væri að 

virka þá stóð ekki á svari og vildi hún meina að grunnhugsun félagsmiðstöðvarstarfsins væri í 

þeim anda. „... já við erum kosin í stjórnina þú veist, af þeim sem vilja hafa okkur þú veist, 

lýðræðislega og það er að virka held ég já það er bara að virka vel og eins og ég sagði áðan 

krakkarnir hafa í gegnum okkur áhrif á hvaða ákvarðanir eru teknar í starfinu og ef að 

einhverjum líkar ekki eitthvað og í gangi er eitthvað sem engum finnst gaman þá er það 

náttúrulega ekki gert“. Eins og fram kom í fyrra viðtalinu þá virðast ekki vera komnir á 

reglulegir fundir með sveitarstjórn. Starfsmenn og sviðsstjórar málaflokksins bera erindi sem 

varða unglingana til sveitarstjóra eða kjörinna fulltrúa. En það er ekki það sama og þegar 

unglingarnir sjálfir fá að undirbúa slíkan fund og koma sínum hjartans málum á framfæri 

sjálfir. 

Viðtal við starfsmann 

Starfsmaðurinn er karlmaður, 40 ára, iðnmenntaður og búinn að vera starfsmaður í ein sjö ár í 

miðstöðinni. Hann hefur hlotið tónlistarmenntun sem hann sagði að nýttist vel í starfinu. Þótt 

starfsmaður hafi kvartað undan því að vera einn á vakt þá var greinilegt að hann náði góðu 

sambandi við unglingana og treystir mjög mikið á unglinga sem eru í stjórn. Hann talaði um að 

hann setti þeim fyrir verkefni sem verði að teljast á mörkum þess að teljast frítímastarf eins og 

að hjálpa til við þrif félagsmiðstöðvarinnar. Þrátt fyrir það var mikil samheldni í 

félagsmiðstöðinni og starfsemin líkt og á stóru heimili. Starfsmaður taldi þó að fjáraflanir væru 

það margar og stórar að það gæti bitnað á starfinu og áhuga unglinga sem ekki hafa þolinmæði 

í löng og stór verkefni þótt í frítímastarfi sé. Fram kom hjá starfsmanni að sveitarfélagið legði 

9.858.542 kr. til reksturs félagsmiðstöðvarinnar árið 2012.  

Samantekt 

Greinilegt er að áhugi starfsmanns á starfinu þarna eins og í öðru íþrótta- og æskulýðsstarfi 

hefur áhrif á hvernig til tekst, sérstaklega á þetta við í þessari félagsmiðstöð þar sem hann er 

eini starfsmaðurinn sem er fastráðinn við félagsmiðstöðina. Í þessu sveitarfélagi eru um fjögur 

ár síðan ungmennaráð var stofnað af sveitarstjórn. Fyrsti fundur ungmennaráðs og 

sveitarstjórnar var aftur á móti ekki haldinn fyrr en nú í haust fjórum árum síðar. Þetta leiðir 

hugann að því hvort sveitarstjórnarfólk geti hugsanlega litið á þetta sem skraut að hafa slík ráð 

en ætli þeim ekki það hlutverk sem segir í erindisbréfum ungmennaráða. Enginn vafi er á áhuga 

unglinganna að fá að taka þátt í slíku starfi og koma sínum málum á framfæri. Árlega er 

svokallað jólaútvarp unglinga sem er vikuútsending frumsamins útvarpsefnis og auglýsinga. 

Hefur þetta verið liður í félagsmiðstöðvarstarfinu í 20 ár. Á lokadegi útvarpsins hverju sinni er 

pólitíkusum, forsvarsmönnum fyrirtækja og stofnana í sveitarfélaginu boðið í hljóðstofu og oft 

jafnvel spurðir í þaula varðandi hvað eigi að gera í hinu og þessu sem snertir ungt fólk. Í beinni 

útsendingu hefur þetta oft virkað sem tækifæri unga fólksins að koma spurningum sínum og 

sjónarmiðum á framfæri og frægt var fyrir mörgum árum síðan þegar kjörinn fulltrúi lofaði 

unglingunum að það kæmi ungmennahús eftir áramót. Bein útsending útvarpsins varð til þess 

að það loforð varð að efna. 

Seinni viðmælandinn kom inn á að hann hefði lítinn tíma til að vera í félagsmiðstöðvarstarfinu 

af því að hann hefði svo mörg áhugamál. Þetta er alþekkt í félagsmiðstöðvargeiranum. Þrátt 

fyrir að félagsmiðstöðvarstarfið hafi í fyrstu verið hugsað fyrir jaðarhópa þá sýnir reynslan að 

allir unglingar sækja líka starfið þar, unglingar sem eru framarlega í öðru starfi, íþróttum, 

tónlist og öðru skipulögðu starfi. Þarna fá þeir tækifæri til að vera stjórnendur og sækir 

„forystufólk“  úr öllum tegundum íþrótta- og æskulýðsstarfs í starfið sem þarna fer fram auk 

þeirra unglinga sem ekki eru í neinu öðru skipulögðu tómstundastarfi. Þar með er komið saman 

í starfið í félagsmiðstöðvum þversnið af unglingum með mismunandi bakgrunn og áhugamál. 

Margar félagsmiðstöðvar hafa á dagskrá sinni sérstakt starf fyrir áhættuhópa og vinna gott 

forvarnarstarf með slíkum hópum. Þar sem aðeins einn starfsmaður sinnir starfinu þurfa 

unglingar að vera virkari en almennt gerist. Þetta hefur þá kosti að þeir fá mörg og mismunandi 

verkefni að leysa og hafa mikið fyrir stafni. En þetta er ekki nógu gott út frá jafnréttis- og 

öryggissjónarmiðum að þarna sinni einn starfsmaður öllu starfi. Reyndar eru tveir starfsmenn á 

vakt á stærri viðburðum, eins og diskótekum. Þarna þyrftu að vera sömu kröfur um mannahald 

og eru í skólum þótt ekki fari þarna fram lögbundið starf.  

4.3 Niðurlag  

Sameiginlegir þættir í innra starfi félagsmiðstöðva í litlu og stóru sveitarfélagi á 

Vesturlandi:  

Niðurstaða höfundar eftir að hafa borið saman og greint þessi viðtöl sem tekin voru á 

Vesturlandi er að starfið sem þarna var skoðað er mjög virkt og skemmtilegt. Fram kom hjá 

unglingunum að þeim er treyst fyrir verkefnum sem sinna þarf bæði hvað varðar klúbbastarf, 

viðburði og fjárhagslega ábyrgð. Þeir taka virkan þátt í stjórnun sinna félagsmiðstöðva og eru 

meðvitaðir um unglingalýðræði og hvað það stendur fyrir. Allir viðmælendur lögðu áherslu á 

hve mikilvægt það er að unglingarnir sjálfir fái að taka þátt í stjórnun félagsmiðstöðvarstarfsins 

en ekki að ganga að skipulögðu starfi sem starfsmenn ákveða einir og sér.  

Mismunur í starfi félagsmiðstöðva í litlu og stóru sveitarfélagi á Vesturlandi: 

Það sem var mismunandi í starfi þessara félagsmiðstöðva að mati höfundar var helst það að í 

stærra sveitarfélaginu var ungmennaráðið og virkni þess mun meiri. Hafði það starfað í 10 ár og 

fundað á hverju ári með sveitarstjórn um sín málefni, á meðan ungmennaráðið í litla 

sveitarfélaginu hafði aðeins starfað í fjögur ár og það án þess að funda reglulega með 

sveitarstjórn. Þetta getur hugsanlega sagt okkur að áhugi sveitarstjórna í minni sveitarfélögum 

sé minni en í þeim stóru eða að skipulag á svona hlutum sé í fastari skorðum í stærri 

sveitarfélögum en handahófskenndara í þeim minni. Ólíkt var líka með þessum 

félagsmiðstöðvum að ungmennahúsið var í sama húsnæði í stærra sveitarfélaginu á meðan það 

hafði nýlega verið lagt niður í sparnaðarskyni í minna sveitarfélaginu. Hlutverk unglinga í 

stjórnun í félagsmiðstöðinni í minna sveitarfélaginu var á mörkum þess að vera of 

tilætlunarsamt miðað við hve mikið starf var í gangi og aðeins einn starfsmaður. 

4.4 Norðurland - A 

Viðtal 1 

Hér á eftir verður tekið saman það helsta úr viðtölum sem tekin voru í félagsmiðstöð í stóru 

sveitarfélagi á Norðurlandi. Fyrst voru tveir unglingar teknir í viðtal og síðan stutt viðtal við 

starfsmann í viðkomandi félagsmiðstöð. Samantekt og sýn höfundar á viðtölin og efni þeirra er 

í niðurlagi. Fyrri viðmælandi var unglingur (drengur) sem var ásamt 20 öðrum unglingum í 

svokölluðu félagsmiðstöðvarvali sem virkar svipað og félagsmiðstöðvarráð félagsmiðstöðva 

(hér eftir kallaður Árni). Sú breyting var gerð að í stað hefðbundinna kosninga til embætta var 

myndaður valhópur sem sér um skipulag allra viðburða í félagsmiðstöðinni. Unglingar sem 

vilja vera með í hópnum gefa kost á sér í starfið. Síðan þetta var gert hefur komið í ljós að þetta 

breytta fyrirkomulag hefur aukið virkni í starfinu. Fleiri koma nú að því að fá verkefni sem eru 

þá oft betur unnin. „... við sækjum um að komast í félagsmiðstöðvarvalið og starfsmenn 

félagsmiðstöðvarinnar velja þá sem þeir telja að komi til með að standa sig“. Þannig að það er í 

rauninni ekki neinn einn sem er formaður hópsins heldur hafa allir jafnt vægi „...það er 

auðvitað samt þannig að tveir eða þrír eru mest frekir eða ákveðnir og ráða kannski aðeins 

meira yfir hópnum fyrir vikið“. Viðmælandi kom inn á að þetta fyrirkomulag reyndist nokkuð 

vel að þau væru bara öll saman í að taka ákvarðanir og svo væri verkefnum skipt niður á 

ákveðna einstaklinga innan hópsins til framkvæmdar. Þarna var einnig komið inn á að 

valhópurinn fengi fullt af hugmyndum frá öðrum nemendum. Það væru helst þau yngstu sem 

væru feimin að koma sínu á framfæri. Eins væri starfsmaðurinn alltaf að spyrja þau þegar þau 

kæmu með hugmynd „... já hvernig ætlið þið að framkvæma það? Hvernig ætlið þið að 

fjármagna það? „... þannig að hann lætur okkur alltaf tala og koma með lausnir á verkefnum og 

hjálpar okkur þannig að stjórna og framkvæma það sem okkur hefur dottið í hug“. Viðmælandi 

vissi ekki mikið um starfsemi ungmennaráðsins en taldi að það hefði komið því til leiðar að 

hafa frítt í strætó og sund fyrir unglinga þannig að það væri sennilega að virka vel. 

„Sveitarstjórn leggur til fasta upphæð á hverju hausti til þess að starta verslunarrekstrinum til 

þess að við getum keypt lager í upphafi ... eins er sveitarstjórn að setja mikinn pening í tæki og 

búnað því að starfsemi hússins er svo margþætt“. Viðmælandi kom inn á að þau væru líka að 

reka verslun í félagsmiðstöðinni til þess að fjármagna starfið þá aðallega stærri ferðir.  

Sjoppan skiptir mjög miklu máli fyrir okkur eins og til dæmis í fyrra þá kom í ljós að það var 

mega tap á sjoppunni svo að við urðum að láta krakka ganga í hús og selja lakkrís og 

klósettpappír sem öllum fannst leiðinlegt því margir voru nýbúnir að gera svoleiðis fyrir 

íþróttafélagið sitt. Þannig að mér finnst sjoppan skipta máli og krakkarnir föttuðu það þarna 

þegar þetta fór svona (Árni).  

Þarna kom viðmælandi sterkt inn á hve mikilvægt það er að standa sig í rekstrinum, því það 

hefði áhrif, ekki bara á þau heldur væri mikill þrýstingur frá öðrum nemendum að standa sig 

betur og frá öðrum félagsmiðstöðvum í sveitarfélaginu sem fengju einnig niðurgreiðslu í árlega 

óvissuferð. Hann væri þó mjög ánægður með starfið og á síðustu árum hefði forstöðumaður 

gert miklar breytingar varðandi allt starf, sérstaklega dagstarfið sem væru í sínum anda. „... nú 

getur maður komið oftar, ekki bara á opin hús, heldur getur maður komið á daginn, eftir skóla, 

til að læra, fara á fésbókina eða bara til að hitta krakka úr öðrum skólum sem koma til að hanga 

eða vera í klúbbum“. Viðmælandi bar starfsfólki góða sögu og er greinilega mikil samvinna í 

gangi og gagnkvæm virðing milli ungmenna og starfsmanna. „... mér finnst mjög fínt að geta 

fengið að ráða einhverju, mér finnst það mikilvægt að við unglingarnir eða „miðfólkið“ eins og 

margir kalla okkur stöndum okkur og fáum okkar séns til að tala og hafa áhrif“. 

Viðtal 2 

Stúlka gaf kost á seinna viðtalinu í stóra sveitarfélaginu á Norðurlandi (hér eftir kölluð 

Sigríður). Eðlilega voru margir þættir sem fram komu í viðtalinu þeir sömu og í því fyrra og því 

eru hér skoðuð þau atriði sem eru öðruvísi en hjá félaga hennar í valhópnum stóra sem fer með 

stjórnina. Sigríður er formaður nemendafélags í einum grunnskólanna og hefur áhuga á öllu 

félagsstarfi. Mikið samstarf er á milli félagslífs grunnskóla og félagsmiðstöðvarstarfs sem við 

komum nánar síðar að. Þar sem þetta er stórt sveitarfélag með marga skóla og margar 

félagsmiðstöðvar er erfitt að segja hve margir mæta hverju sinni, en í þeirri stærstu mæta á opið 

hús um 50 unglingar og mun fleiri á diskótekin sem haldin eru í skólunum til skiptis. Í 

skólanum eru svokallaðir umsjónartímar einu sinni í mánuði og þá geta unglingar komið á 

framfæri hugmyndum og kvörtunum sem oftast er tekið mark á. Þeir eiga líka fulltrúa í 

ungmennaráðinu sem tala þeirra máli svo tenging er góð taldi hún. Talið barst aftur að virkni 

lýðræðis í félagsmiðstöðinni sem staðsett er í skólanum. „... jú ég vil meina að það sé virkt 

ungmennalýðræði hjá okkur því að við getum fengið að velja félagsmiðstöðvarval í valgreinum 

skólans, þannig að í raun getur hvaða nemandi sem er skráð sig í val í félagsmálum og haft 

þannig áhrif“. Sigríður var mjög sátt við félagslífið og þau tækifæri sem þau fengju til þess að 

hafa áhrif. „... eina sem ég vildi breyta er kannski það að sameina meira félagslífið í skólum og 

félagsmiðstöðvum alla vega að við myndum hittast öll einu sinni í mánuði eða eitthvað 

svoleiðis“. Viðmælanda fannst betra ef félagsmiðstöðin væri ekki staðsett inn í skólanum og 

kallaði eftir samstarfi á milli félagsmiðstöðva innbyrðis. „... bara að hittast sameiginlega í 

venjulegu starfi ekki endilega út af því að það er risaball eða eitthvað í gangi heldur bara að 

hittast kvöld og kvöld ekki bara tvisvar á ári eins og nú er“.  

Starfsmaður 

Starfsmaður sem kom í viðtal er karlmaður um þrítugt og hafði starfað í mörg ár í 

félagsmiðstöðinni. Hrósaði hann yfirstjórn málaflokksins mjög og hafði hann tekið þátt í því að 

gera ákveðnar breytingar fyrir sex árum sem áttu að tryggja meira og nánara samstarf á milli 

skóla og félagsmiðstöðva. Hann fundaði t.d. reglulega með stjórnendum skóla og 

námsráðgjöfum þeirra til að ræða málefni einstaklinga. Þannig er hægt að vinna meira með 

einstök félagsleg tilfelli í félagsmiðstöðvarstarfinu enda aðrar forsendur þar heldur en í 

hefðbundnu skyldustarfi grunnskólans. Þegar þetta hefur nú verið keyrt svona náið saman í 

nokkur ár þá hefur komið í ljós að þetta skref varð til þess, að hans mati, að gjörbreyta öllu 

starfi inn á faglegri nótur. „... þetta eru jú sömu krakkarnir sem við erum að vinna með í 

skólastarfi og á vettvangi frítímans“ (starfsmaður). Talið barst að samskiptum  

sveitarstjórnarfulltrúa og ungmennaráðs. Sagði hann að það væri mjög gott og fullt af málum 

sem þar kæmu inn frá krökkunum og frá stjórnendum félagsmiðstöðva.  

Eins og t.d. sumarstarfið, þá hefur félagsmiðstöðin verið að koma inn í sumarstarfið í 

vinnuskólanum og verið með smiðjur í gangi eins og útvarp og jafnvel sjónvarp. Þarna hefur 

gefist tækifæri að ræða hvort við ættum að halda óbreyttu vetrarstarfi félagsmiðstöðva áfram á 

sumrin eða hafa einfaldlega opið áfram með óbreyttu sniði á sumrin með tilheyrandi 

afleysingavandamálum vegna sumarfría. Þarna kom t.d. í ljós á fundum með ungmennaráði og 

sveitarstjórn að unglingarnir voru ósammála okkur starfsmönnum um þessa hluti sem er gott að 

komi þar fram (starfsmaður). 

  

Starfsmaður var sáttur við þau ungmenni sem voru í valhópnum og sagði að með þessu 

fyrirkomulagi þá væri nokkuð tryggt að þannig kæmi fólk sem seinna meir vildi fá að taka þátt 

í stjórnunarstarfi. Fram kom hjá starfsmanni að sveitarfélagið legði til 15.397.000 kr. til 

reksturs félagsmiðstöðvarinnar árið 2012. 

Samantekt 

Athygli vakti að ekki er kosið þarna í hefðbundið félagsmiðstöðvarráð heldur gefa unglingar 

sem áhuga hafa á að starfa sig fram í valhóp. Eru þeir sem gefa kost á sér meira að segja teknir í 

viðtal af starfsmanni eins og í hvert annað atvinnuviðtal. Virðist þetta vera góð aðferð til þess 

að ná þeim sem mestan áhuga hafa inn í starfið, en höfundi þykir að með þessari aðferð sé ekki 

farið að hefðbundnu fyrirkomulagi varðandi lýðræðislega kosningu unglinga í stjórnunarstarfið 

af þeim sjálfum, heldur ráði starfsmenn því og það getur varla talist lýðræðislegt eða í anda 

unglingalýðræðis. Þar sem starfið í valhópnum er viðurkennt sem valgrein í grunnskólunum fá 

þeir í raun starfið metið og tíma til þess að vera á fundum allir á sama tíma sem er frábært. 

Aukið samstarf við skólana hefur greinilega orðið til þess að starfið virkar betur og er sennilega 

faglegra og hefur vísast verið til góða fyrir þá unglinga sem ekki eru sterkir félagslega. Líklegra 

er að með þessum hætti sé hægt að beina þeim frekar inn í skipulagt frítímastarf, í stað þess að 

sinna þeim ekki neitt og að þeir séu heima að gera ekki neitt. Það að sveitarstjórn sendi erindi 

frá öðrum sviðum til umsagnar í ungmennaráðið, segir höfundi að þarna sé verið að vinna eins 

og á að gera, þegar ungmennaráð sveitarfélagsins er á annað borð sett á laggirnar. 

4.5  Norðurland - B 

Viðtal 1  

Hér á eftir verður tekið saman það helsta úr viðtölum sem tekin voru í félagsmiðstöð í litlu 

sveitarfélagi á Norðurlandi. Fyrst voru tveir unglingar teknir í viðtal og því næst viðtal við 

starfsmann í viðkomandi félagsmiðstöð. Samantekt og sýn höfundar á viðtölin og efni þeirra er 

í niðurlagi. Stúlka í húsráði félagsmiðstöðvarinnar varð fyrst fyrir svörum. Hún var í 

unglingaráði sem gerir m.a. dagskrá fyrir unglinga í félagsmiðstöðinni fyrir 8.–10. bekk (hér 

eftir kölluð Rósa). Í viðtalinu kom fram að allt félagslíf nemenda í grunnskólanum er nú komið 

í félagsmiðstöðina sem er í sér húsi. Í húsinu fer einnig fram frístundastarf yngri barna, fatlaðra 

ungmenna og eldri borgara þannig að það er mikill fjölbreytileiki í starfsemi 

félagsmiðstöðvarinnar. Rósa talar um hve unglingar séu duglegir að sækja starfið í 

félagsmiðstöðinni og auk þess sé mikið um að vera í íþróttum, tónlist og félagsstarfinu. „... það 

eru bæði kynin sem sækja félagsmiðstöðvarstarfið nokkuð jafnt en samt finnst mér að 

stelpurnar séu duglegri að mæta, strákarnir hangi meira heima í tölvunni. Þeir sem koma eru 

þeir eldri í dagstarfið en einhverjar stelpurnar eru samt komnar á rúntinn með 

fjölbrautarstrákunum“. Viðmælandi var greinilega ánægður með virkni í starfinu og kom inn á 

að margar hugmyndir kæmu frá hinum og þessum unglingum og færu síðan inn á fund húsráðs 

félagsmiðstöðvarinnar. „... við erum bara ein af þeim...ég lít til dæmis ekkert stærra á mig í 

þeim hóp af því að ég er bara eins og sendiboði fyrir þau“. Greinilegt að viðmælandi er mjög 

meðvitaður um hlutverk sitt í félagsmiðstöðvarráði. Rósa kom inn á að það væri ekki mikið um 

fjáraflanir hjá húsráðinu. Það væri ekki leyft að hafa gossjálfsala eða sælgæti í 

félagsmiðstöðinni þannig að þau hefðu ekki mörg tækifæri til fjáröflunar í félagsmiðstöðinni. 

„Fjáröflun okkar er meira skólatengd en ég myndi vilja hafa meiri fjáröflun hér í starfinu til að 

fara í ferðir á vorin og kaupa fleiri tæki til að gera starfið fjölbreyttara .... þótt við séum með 

heilsustefnu hér þá væri nú samt hægt að vera með kakó, rúnstykki eða hollar samlokur sem 

fjáröflun hér finnst mér“. Viðmælandi sagði að þau tækju þátt í að stjórna dagskránni að hluta 

og taka þátt í starfinu „... en við fáum ekki að ráða öllu það er náttúrulega ekki hægt, en við 

fáum að ráða svolítið dagskránni, komum með hugmyndir að sundlaugarpartý og þess háttar 

sjálf“. Hún kom ákveðið inn á að það væri mikilvægt að unglingarnir fengju að taka þátt í 

stjórnunarstörfum í starfseminni „Ég myndi frekar vilja hafa þetta svona heldur en að 

starfsmennirnir sæju bara um þetta, því við vitum hvað okkur langar og hvað okkar aldur vill 

gera ... því starfsmennirnir eru oft með aðeins öðruvísi hugmyndir en við“. Viðmælandi kom 

inn á þann mismun sem getur verið á aldri og hugmyndum unglinga og starfsmanna varðandi 

starfið sem fer fram inni í félagsmiðstöðvum. Það sem starfsmönnum finnst gaman og sniðugt 

þarf ekki endilega að fara saman við það sem unglingunum finnst skemmtilegt. Þegar 

viðmælandi var spurður út í það hverju hún vildi láta breyta þá barst talið að því að hún vildi 

bæta umgengnina, sem er athyglisverð fyrsta athugasemd um starfið frá unglingi. 

Viðtal 2 

Drengur gaf kost á sér í seinna viðtalinu í litlu sveitarfélagi á Norðurlandi. Viðmælandi var í 

unglingaráði félagsmiðstöðvarinnar og einnig fulltrúi í skólaráði grunnskólans (hér eftir 

kallaður Bjarni). Eðlilega voru margir þættir sem fram komu í viðtalinu þeir sömu og í því fyrra 

og því eru hér skoðuð þau atriði sem voru öðruvísi en hjá félaga hans í húsráðinu. Viðmælandi 

kom inn á að það væru mjög margir unglingar sem kæmu í félagsmiðstöðina. „Það eru krakkar 

sem hafa gaman að félagslífi sem koma hér, krakkar sem eru að sækjast eftir félagsskapnum og 

að vera með öðrum ... það eru helst stelpur sem ekki mæta því þeim finnst þær vera of „cool“ til 

að mæta hingað og þær eru aðallega úr 10. bekk annars eru það mikið af krökkum sem eru að 

mæta hingað“. Viðmælandi var varfærinn þegar þessi umræða fór í gang. „... þær halda að þær 

taki fyrr fram þroska sem er alls ekki rétt þær eru meira með strákum úr fjölbrautaskólanum og 

finnst það meira töff“.  

Viðmælandi talaði um að krakkar kæmu með hugmyndir t.d. „Lan-kvöld“ og það væri þeirra 

hlutur að fara með hugmyndir áfram til framkvæmdar. „... krakkarnir koma með hugmyndir og 

við setjum þær áfram inn í starfið sem þau vilja gera ... við erum eins konar fulltrúar þeirra“. 

Viðmælandi kom inn á að þau hefðu í ár breytt fyrirkomulagi kosninga í unglingaráðið, ekki 

væru núna kosningar í ráðið heldur þyrftu þeir sem mestan áhuga hefðu að gefa sig fram við 

starfsmenn og úr þeim hóp veldi starfsmaður í unglingaráðið. Þetta hefði orðið til þess að 

ungmennaráðið hefði fengið áhugasama fulltrúa og hefði í raun aldrei virkað betur. Varðandi 

samskipti ungmennaráðs við sveitarstjórn sagði viðmælandi að það væri verið að spá í að koma 

því á, en það hefði hingað til ekkert svoleiðis ráð verið í sveitarfélaginu. Viðmælandi sagði að 

þau væru lítið sem ekkert í fjáröflun fyrir starfsemina í félagsmiðstöðinni. „Það var þannig að 

þegar húsið opnaði fyrir fjórum árum síðan var búið að kaupa allt sem þurfti hér inn og ef að 

hlutir bila þá eru þeir lagaðir og sjá starfsmenn um það og félagsmiðstöðin borgar“. Fram kom 

að það hafði verið verslun í gömlu félagsmiðstöðinni í grunnskólanum og rann ágóði hennar í 

ferðasjóð 10. bekkjar vegna vorferðar, en var lögð niður í nýju félagsmiðstöðinni eftir umræðu 

um heilsueflingu þar. Viðmælandi sagði að hann væri búinn að vera í þessu starfi í tvö ár og 

þau hefðu byrjað að skipuleggja dagskrá viku og viku sem ekki hefði gengið nógu vel. Þá hefði 

verið ákveðið að skipuleggja mánuð í einu og það hefði verið mun betra. Þannig að fram kom 

að þau fengju mikið að taka þátt í stjórnunarstarfi félagsmiðstöðvarinnar. Viðmælandi var 

ánægður með núverandi skipulag. „Við viljum vera með, því við vitum hvernig við viljum hafa 

þetta ... ef eitthvað er þá vildum við fá meira traust, við fáum t.d. ekki að hafa lykla, sem er 

vont þegar við erum að undirbúa viðburði og þurfum þá að bíða lengi á tröppunum eftir 

starfsmanni, í stað þess að fara bara inn og hefja undirbúning og tengja tæki og svoleiðis sjálf“. 

Viðtal við starfsmann 

Að lokum var tekið stutt viðtal við starfsmann félagsmiðstöðvarinnar, konu á þrítugsaldri, sem 

var nýbyrjuð í starfi sínu í félagsmiðstöðinni. Starfsmaður er nemi í háskólanámi. Starfsmaður 

taldi að sú ákvörðun hennar að hafa ekki kosningar í haust heldur að láta unglinga sækja um 

hefði líklega verið rétt ákvörðun. „Fyrsti viðburðurinn í haust sem unglingarnir fengu að stýra 

sjálfir fór reyndar alveg út á tún og mistókst hjá þeim, en við ræddum það á eftir og fórum yfir 

hvað mætti fara betur og núna um daginn þá var annar viðburður sem tókst alveg frábærlega hjá 

þeim“ (starfsmaður). „... fagleg hugsun starfsmanna hefur hingað til ekki alveg verið til staðar, 

það er að virkja unglingana sjálfa meira í þessu, fyrr en núna, svo það eru í raun bara spennandi 

tímar framundan“ (starfsmaður). Viðmælandi kom inn á í lokin að ungmennaráðið væri ekki 

starfandi hjá sveitarfélaginu en til stæði að stofna það á næstunni. Fram kom hjá starfsmanni að 

sveitarfélagið legði 17.548.331 kr. til reksturs félagsmiðstöðvarinnar árið 2012. 

Samantekt 

Í þessari félagsmiðstöð í litlu sveitarfélagi á Norðurlandi hefur líkt og í því stóra verið breytt 

um aðferð til þess að fá áhugasama einstaklinga inn í starfið. Unglingar sem vilja stjórna þurfa 

að sækja um til þess að hafa möguleika til að fá stöðu í húsráðinu. Virðist sem þetta sé vænleg 

leið til að fá áhugasama unglinga í starfið þótt höfundi finnist hún alls ekki lýðræðisleg, af því 

að starfsmaður ákveður hver fer í stjórn af þeim sem sækja um. Þarna væri betra að láta fara 

fram kosningar meðal unglinganna, eftir að þeir sem vilja hafa boðið sig fram í 

stjórnunarstörfin. Greinilegt er að starfsmenn og unglingar eru mjög meðvitaðir um mikilvægi 

þess að láta unglingana í húsráði vera með í allri ákvarðanatöku og stjórnun starfsins. Því miður 

hefur ekki enn verið stofnað ungmennaráð sveitarfélagsins en það stendur til að gera það, sem 

er jákvætt.  

4.6 Niðurlag 

Sameiginlegir þættir í innra starfi félagsmiðstöðva í litlu og stóru sveitarfélagi á 

Norðurlandi:  

Á Norðurlandi er starfið á báðum stöðum mjög virkt og er athyglisvert hvað það hefur tekið 

jákvæðum breytingum síðustu ár. Fram kom hjá unglingunum að þeim er treyst fyrir verkefnum 

sem sinna þarf í starfi félagsmiðstöðva. Þeir taka virkan þátt í stjórnun félagsmiðstöðva og/eða 

nemendafélaga og eru meðvitaðir um unglingalýðræði og hvað það stendur fyrir. Allir 

viðmælendur lögðu áherslu á hve mikilvægt það er að unglingarnir fái að taka þátt í stjórn 

félagsmiðstöðvarstarfsins.  

Mismunur í starfi félagsmiðstöðva í litlu og stóru sveitarfélagi á Norðurlandi: 

Mismunur í starfi þessara félagsmiðstöðva, að mati höfundar, var helstur sá að stærra 

sveitarfélagið er komið mun lengra í skipulagi félagsmiðstöðvarstarfsins. Hugmyndafræðin sem 

stjórnendur hjá litla sveitarfélaginu lögðu upp með, er sennilega komin frá stóra sveitarfélaginu 

og þau þar hafa verið fyrirmynd í starfinu sem hefur byggst upp síðustu ár. Því eru mismunandi 

þættir í þessu starfi í þessum tveimur sveitarfélögum aðallega fólgnir í stærð og fjölbreytni. Það 

stærra er miklu fjölmennara og möguleikar á fjölbreyttara starfi eru þar eðlilega mun fleiri. 

Ekki var munur á virkni unglinga í stjórn innra starfs félagsmiðstöðva þótt fyrirkomulag 

kosninga, að mati höfundar, (val í húsráðin) sé ekki í anda unglingalýðræðis. Helsti munur var 

sá að í minna sveitarfélaginu var ekkert farið að vinna með ungmennaráð sveitarfélagsins. Því 

má segja að það sama hafi verið uppi á teningnum, hvað þetta varðar, ef bornir eru saman 

þessir sömu þættir á Vesturlandi og Norðurlandi. 

4.7 Suðurland - A 

Viðtal 1 

Hér á eftir verður tekið saman það helsta úr viðtölum sem tekin voru í félagsmiðstöð í stóru 

sveitarfélagi á Suðurlandi. Tveir unglingar gáfu kost á viðtali og einnig var tekið stutt viðtal við 

starfsmann í viðkomandi félagsmiðstöð. Samantekt og sýn höfundar á viðtölin og efni þeirra er 

í niðurlagi. Fyrri viðmælandi er drengur sem er í félagsmiðstöðvarráðinu (hér eftir kallaður 

Jón). Viðmælandi er einnig fulltrúi í ungmennaráði sveitarfélagsins. Að sögn Jóns er mikil 

virkni í innra starfinu og upp úr því lagt að virkja þau sem mest til ákvarðanatöku. Viðmælandi 

tók fram að allir unglingar gætu komið með hugmynd og hann væri bara einn af heildinni. 

„Eini munurinn er kannski sá að ég get farið inn og talað fyrir málinu og haft þannig lagað 

meira vald en gæti í sjálfu sér ekki notað það þannig lagað“. Viðmælandi vildi meina að það 

væri virkni í starfinu og að allir hefðu möguleika á að koma sínum hugmyndum að og jafnvel 

taka þátt í framkvæmd þeirra. Sem fulltrúi í ungmennaráðinu, vildi hann meina að það væri 

mjög mikilvægt að hafa aðgang að kjörnum fulltrúum í sveitarstjórn sérstaklega þegar stór mál 

væru ofarlega í umræðu unglinga eins og húsnæðismál.  

Sem dæmi þá fórum við inn með mál til þeirra varðandi sal sem er út í bæ og við vildum fá undir 

starfið okkar og er í eigu sveitarfélagsins ... við bentum sveitarfélaginu á að við gætum notað 

salinn fyrir tónleika, hljómsveitaræfingar, leiklistarsýningar og svoleiðis í stað þess að hafa hann 

ónotaðan og það kostaði örugglega meira að byggja svona sal við félagsmiðstöðina. Það eru 

svona mál sem við erum að fara með inn á þessa fundi með sveitarstjórninni (Jón). 

 

Viðmælandi sagði að þegar hann hefði séð bókanir um málið inni í sveitarstjórn þá hefðu þau í 

ungmennaráðinu séð að það væri verið að hlusta á þau og að þau hefðu komið málum sem væru 

þeim hugleikin á framfæri, við þá sem ráða á endanum hvernig svona mál fara, sem er jákvætt 

fyrir ungmennaráðið. Að sögn viðmælanda eru fjáraflanir mjög mikilvægur þáttur í starfinu og 

að ágóði af fjáröflunum færi ekki bara í starfið þeirra heldur væri alltaf gefinn hluti af 

ágóðanum til einhvers góðs málefnis í sveitarfélaginu. „Við erum að gefa árlega ABC-

barnahjálp, Rauða krossinum og til fleiri góðgerðarverkefna af fjáröflun okkar hér í 

félagsmiðstöðinni og kannski vegna þess er starfið okkar hér vel metið“. Viðmælandi sagði að 

viðhald tækja og búnaðar kæmi samt mest frá sveitarfélaginu. Þær fjáraflanir sem þau stæðu 

fyrir færu aðallega í ferðir og viðburði. Viðmælandi var ánægður með innra starfið. Húsnæðið 

væri fínt þannig lagað og allir væru að vinna saman. Hann var sáttur með hvernig þetta hefði 

þróast hjá þeim, þetta kæmi smátt og smátt og að það þyrfti ákveðna þolinmæði í að byggja 

starfið upp áfram.  

Viðtal 2 

Stúlka gaf kost á seinna viðtalinu í stóru sveitarfélagi á Suðurlandi (hér eftir kölluð Björg). 

Eðlilega voru margir þættir sem fram komu í viðtalinu þeir sömu og í því fyrra og því eru hér 

skoðuð þau atriði sem eru öðruvísi en hjá félaga hennar í húsráðinu. 

Viðmælandi var eins og fyrri viðmælandi í félagsmiðstöðvarráði. Athygli vakti að það var 

enginn sérstakur formaður heldur ungmennahópur sem skipti verkefnum með sér. Þannig verða 

til margir vinnuhópar sem skipta verkefnum á milli sín til framkvæmdar. Viðmælandi sagði að 

það væri mjög misjafnt hversu unglingarnir væru virkir í starfinu og virkir í að mæta, það væri 

jafnvel misjafnt eftir skólum. Unglingar úr dreifbýli væru að mæta vel og taka þátt í starfinu. 

Viðmælandi vildi meina að rígur á milli skóla hefði áhrif á félagslífið, og starfið væri betra og 

virkara ef hann væri ekki fyrir hendi. Þetta hefði jafnvel áhrif á stjórnendur og það væri erfiðara 

fyrir þau að kynna félagslífið inn í bekkjum fyrir vikið. „Það er svo sem allt í lagi að ganga í 

bekki á yngra skólastiginu, en það er stundum svolítið erfitt að fara inn í 10. bekk með 

upplýsingar og ræða félagsstarfið, enda oftast mesti mórallinn í elsta bekknum finnst mér“. 

Viðmælandi taldi að unglingalýðræði væri virkt í félagsmiðstöðinni og að þau væru fulltrúar 

annarra unglinga í stjórnarstörfum sínum í félagsmiðstöðinni og ungmennaráðinu. Björg taldi 

að fjáraflanir væru mjög mikilvægar og það væri gott að vera sjálfstæð í kaupum áhalda og 

fleiru. Fjáraflanir væru mjög mikilvægar til að niðurgreiða vorferðir, borga hljómsveitum og fá 

kraft í innra starfið. Viðmælandi talaði um að þau fengju að koma mikið að stjórnunarþáttum í 

félagsmiðstöðinni. „Við komum eiginlega að öllu sem hér er gert og finnum upp á flestu sem 

hér er framkvæmt ... við vinnum náið með starfsmönnum og þeir koma inn í þetta ef að eitthvað 

fer úr böndunum hjá okkur“. Ef Björg mætti ráða þá vildi hún hafa fleiri reglur og strangari í 

félagsmiðstöðinni, sérstaklega varðandi umgengni áhalda og tækja sem væri ábótavant að 

hennar sögn. „Ég bý sjálf í sveitinni hér fyrir utan bæinn og mér finnst mjög gott að hafa svona 

aðstöðu til að fara í, á meðan ég bíð eftir íþróttaæfingum og starfið sem hér er unnið er mér 

mikils virði“. 

Viðtal við starfsmann  

Starfsmaður er kona á þrítugsaldri með háskólapróf og hóf störf í félagsmiðstöðinni í haust. 

Hún staðfesti að mjög gott samstarf væri á milli starfsfólksins og unglinga í stjórn og að þeir 

væru virkir í því að koma með hugmyndir til framkvæmdar. Þar sem hún væri nýr starfsmaður 

þá væri hún ekki enn alveg komin inn í starfið sem slíkt, en í húsinu er einnig ungmennahús 

staðarins með öflugt starf í náinni samvinnu við fjölbrautaskólann. Þar sem starfsemi þess er á 

annarri hæð er í raun ekki mikil samvinna eða samnýting á tækjum, en samt finnst henni gott að 

hafa þessa starfsemi í sama húsi, því þá væri mikil samræða á milli starfsfólks félagsmiðstöðvar 

og ungmennahússins. Viðmælandi taldi að í heildina færi þarna fram gott forvarnarstarf þar 

sem unglingar fengju að vera virkir varðandi stjórnun innra starfs og að á þá væri hlustað á 

fundum með sveitarstjórn, sem væri mjög jákvætt og hefði sett starf þeirra á hærra plan að mati 

starfsmanns. Fram kom hjá starfsmanni að sveitarfélagið legði 24.184.000 kr. til reksturs 

félagsmiðstöðvarinnar árið 2012. 

Samantekt 

Í þessari félagsmiðstöð í stóru sveitarfélagi á Suðurlandi er greinilega unnið gott starf með 

unglingunum sem þar eru. Unglingarnir sem vilja komast í stjórn þurfa að sækja sérstaklega um 

til þess að hafa möguleika til að komast í félagsmiðstöðvarráðið. Starfsmaður segir að þetta sé 

vænlegri leið til að fá áhugasama unglinga í starfið heldur en kosningar eins og hafi verið. 

Greinilegt er að starfsmenn og unglingar eru mjög meðvitaðir um mikilvægi þess að láta 

unglingana í húsráði vera með í allri ákvarðanatöku og stjórnun starfsins. Styrkir það starf 

félagsmiðstöðvar og ungmennahúss að vera í sama húsnæði. Það að vera með virkt 

ungmennaráð er jákvætt og liður í því að gera góða hluti fyrir unglinga og ungmenni 

sveitarfélagsins. Sérstaka athygli höfundar vakti að unglingarnir láta sig málefni samfélagsins 

varða með því að gefa árlega, af sínu, til góðgerðarmála sem þeir sjálfir ákveða hverju sinni 

hver fær. Hingað til hefur þetta ekki verið algengt í félagsmiðstöðvarstarfi en höfundur veit um 

dæmi víðar þar sem slíkt hefur verið gert en fram að þessu hafa fjáraflanir unglinga einskorðast 

við þeirra eigið starf.  

4.8 Suðurland- B 

Viðtal 1 

Hér á eftir verður tekið saman það helsta úr viðtölum sem tekin voru í félagsmiðstöð í litlu 

sveitarfélagi á Suðurlandi. Einungis einn unglingur náðist í viðtal, en síðan var tekið viðtal við 

starfsmann í viðkomandi félagsmiðstöð. Samantekt og sýn höfundar á viðtölin og efni þeirra er 

í niðurlagi. Viðmælandi er drengur sem er í félagsmiðstöðvarráðinu (hér eftir kallaður Karl). 

Hann er einnig fulltrúi í Ungmennaráði Samfés (Samtaka félagsmiðstöðva á Íslandi). 

Viðmælandi sagði að það væri almenn þátttaka unglinga í félagslífi staðarins. „... við sjálf erum 

farin að hvetja hvert annað meira til að koma og þá hefur komið kippur í þetta hjá okkur“. 

Virkni í starfinu sagði hann bara vera nokkuð góða og að það væri mætt vel í félagsmiðstöðina 

og á viðburði alla jafna. Þegar talið barst að unglingalýðræði þá vildi viðmælandi halda fram að 

það væri virkt hjá þeim. Unglingarnir kæmu oft með hugmyndir að viðburðum sem væru teknar 

fyrir og ræddar í félagsmiðstöðvarráðinu. „... við fáum að gera fullt af hlutum sem við sjálf 

stingum upp á“. Þannig að líklegt er að unglingalýðræði virki þó að um lítið sveitarfélag sé að 

ræða. Félagsmiðstöðvarráð fundar ekki reglulega heldur er þetta borið undir krakkana í það og 

það skipti þegar góðar hugmyndir koma upp og þá ákveða jafnvel allir unglingarnir verkefnið 

og framkvæmd þess. Fram kom að í sveitarfélaginu er ekki starfandi ungmennaráð. Samskipti 

milli unglinga og sveitarstjórnar fara því fram í gegnum skólastjórnendur og æskulýðsfulltrúa 

staðarins. „... á forvarnarfundi um daginn þá kom starfsmaðurinn okkar því á framfæri á 

fundinum að það þyrfti að bæta aðstöðuna í félagsmiðstöðinni ... og við erum þess vegna 

mögulega að fá fjármagn frá sveitarstjórninni“. Ályktaði viðmælandi að þessi leið sé líklega 

algengt samskiptaform í mörgum litlum sveitarfélögum. „Þetta er svo lítið samfélag að við 

björgum okkur alveg, því mörg okkar þekkja sveitarstjórnarmenn, eru jafnvel börnin þeirra, og 

við komum okkar málum á framfæri þannig lagað af því að allir þekkja alla hér“. Viðmælandi 

tjáði höfundi að það væri ekki verslun í félagsmiðstöðinni en þau keyptu samt vörur til að selja 

á diskótekum. Það væri draumur þeirra að útbúa aðstöðu í félagsmiðstöðinni, það er sér 

verslunaraðstöðu, sem þau myndu kaupa lager í og það kæmist meiri regla á þann rekstur. 

Viðmælandi taldi fjáraflanir sem þau sjálf stæðu fyrir vera mjög mikilvægar, þar sem ekki 

kæmi mikið fjármagn frá sveitarfélaginu til tækjakaupa. „... við erum búin að safna okkur fyrir 

„Blueray“ spilara og flatskjá því gamla sjónvarpið bara dó“. Viðmælandi lagði áherslu á 

mikilvægi fjáraflana sem þau sjálf stæðu fyrir. Með því að þau stæðu fyrir þessu sjálf, þá réðu 

þau meira fyrir hverju væri safnað og taldi að þau færu jafnvel betur með hlutina ef þau sjálf 

leggðu vinnu í fjáröflunina. Viðmælandi ræddi um hve félagsmiðstöðin væri í raun lítil og 

frekar fáir unglingar væru í starfinu. „... þannig að sem dæmi þá velur bara starfsmaðurinn 

unglinga til þess að koma í stjórn sem honum líst best á og heldur að virki í starfinu ... sem 

hann treystir í þetta helst, þá sem eru duglegir að mæta og svoleiðis ... við megum bjóða okkur 

fram en vanalega velur hann bara“. Viðmælanda fannst svo sem ekkert athugavert við þessa 

aðferð og sagðist halda að í litlum sveitarfélögum þurfi starfsmaður sennilega oft að draga 

vagninn svo hann færi yfirleitt af stað. Þær breytingar sem viðmælandi vildi gera á starfinu var 

að hafa meira samstarf við aðrar félagsmiðstöðvar en ekki bara að taka þátt í því samstarfi sem 

þrír skólar í héraðinu stæðu þegar fyrir.  

Viðtal við starfsmann 

Viðmælandi er karlmaður á fertugsaldri og er nýtekinn við starfi í sveitarfélaginu. Hann baðst 

því undan djúpu viðtali um þessa hluti, væri enn að koma sér fyrir í starfinu, ef svo mætti segja. 

Hann taldi að starfið sem væri unnið í félagsmiðstöðinni ætti að vera í nánu samstarfi við 

unglingana á staðnum og hrósaði þeim fyrir virkni í þeim verkefnum sem hingað til hefði verið 

unnið að. Viðmælandi taldi að unglingalýðræðið væri virkt á staðnum því að unglingarnir 

fengju að vera með í ráðum þegar kæmi að því að skipuleggja innra starfið í félagsmiðstöðinni. 

Starfsmaður talaði um að til stæði að stofna ungmennaráð, en hingað til hefur það ekki verið 

gert, þó svo að vilji væri til þess að gera það. Fram kom hjá starfsmanni að sveitarfélagið legði 

til 4.425.060 kr. til reksturs félagsmiðstöðvarinnar árið 2012. 

Samantekt  

Í þessu sveitarfélagi vakti aðferðin  sem notuð var við að velja unglinga í stjórnunarstarfið 

athygli höfundar. Það var alfarið í höndum starfsmanns sem jafnframt er æskulýðsfulltrúi 

sveitarfélagsins. Engin lýðræðisleg kosning unglinga í stjórn innra starfsins fór þarna fram. Ör 

starfsmannaskipti í félagsmiðstöðinni síðustu ár valda því sennilega að á hverju hausti þarf að 

byrja nýtt skipulag með nýjum sjónarmiðum starfsmanns, þannig að hugsanlega hefur það 

einhver áhrif á skipulagsstarfið með unglingunum. Viðmælandi/Karl og starfsmaður eru 

sammála um að starfið gangi vel og að það sé nokkuð virkt. Margir koma að ákvarðanatökunni 

enda getur það verið kostur í svona litlu samfélagi. Þó að stjórnunarhættir séu þarna frábrugðnir 

því sem áður hefur komið fram í viðtölum, þá er ekki endilega hægt að segja að árangur geti 

ekki skilað sér í félagsmiðstöðvarstarfinu. En væntanlega væri betra að njörva ákveðna þætti 

betur niður eins og að halda formlega fundi í félagsmiðstöðvarráðinu, fá inn erindi til umræðu 

frá öðrum unglingum og síðast en ekki síst væri það styrkur fyrir alla aðila að stofna 

ungmennaráð. 

4.9 Niðurlag 

Sameiginlegir þættir í innra starfi félagsmiðstöðva í litlu og stóru sveitarfélagi á 

Suðurlandi:  

Eftir að hafa borið saman og greint þessi viðtöl sem tekin voru á Suðurlandi má segja að starfið 

á báðum stöðum sé mjög virkt og allir að gera sitt besta. Fram kom hjá unglingunum að þeir 

meta mikils þetta starf og vilja taka þátt í að efla það á allan hátt. Þeir taka virkan þátt í stjórnun 

sinna félagsmiðstöðva og eru meðvitaðir um unglingalýðræði og hvað það stendur fyrir. Allir 

viðmælendur lögðu áherslu á hve mikilvægt það er að unglingarnir sjálfir fái að taka þátt í 

stjórnun félagsmiðstöðvarstarfsins.  

Mismunur í starfi félagsmiðstöðva í litlu og stóru sveitarfélagi á Suðurlandi: 

Mikill munur er á stærð sveitarfélaganna þar sem þessar tvær félagsmiðstöðvar eru staðsettar 

og kannski ekki mikið sameiginlegt í þeirra starfi fyrir vikið. Þó var í þeim báðum lagt upp með 

sömu hugmyndafræði sem félagsmiðstöðvarstarf er byggt á, fyrir utan það að það er handvalið í 

stjórnir húsráða í þeim. Ekki kom fram munur á virkni unglinga í stjórnunarstarfi þess vegna. Í 

annarri félagsmiðstöðinni á Suðurlandi er valið í húsráðið eftir þeim sem sækja um í 

félagsmálaval í grunnskólanum, líkt og í stærra sveitarfélaginu á Norðurlandi. Í 

félagsmiðstöðinni í minna sveitarfélaginu var aftur á móti handvalið af starfsmanni í 

stjórnunarstörfin, sem er athyglisvert. Helsti munurinn er einnig sá, að á öðrum staðnum það er 



 

bls. 56 

  Indriði Jósafatsson 2013 

í minna sveitarfélaginu, er ekkert farið að vinna með ungmennaráðið á meðan ungmennaráð í 

stærra sveitafélaginu hefur mikil og jákvæð áhrif á æskulýðsstarf þar. Athygli vakti að í stærra 

sveitarfélaginu var búið að koma á hefð í félagsmiðstöðinni, sem gengur út á það að 

unglingarnir safna fjármagni til góðgerðarmála. Það að unglingar í félagsmiðstöðvum safni 

fyrir öðru starfi en því sem fram fer í viðkomandi félagsmiðstöð hefur hingað til verið nokkuð 

fátítt. Þetta hefur þó komið inn sem nýjung í starfi þeirra á síðustu árum. T.d. fór fram nú fyrir 

stuttu söfnun í nafni félagsmiðstöðva í Mosfellsbæ og Grafarvogi þar sem unglingar þar 

söfnuðu til góðgerðarmálefna.  

4.10  Austurland - A 

Viðtal 1  

Hér á eftir verður tekið saman það helsta úr viðtölum sem tekin voru í félagsmiðstöð í stóru 

sveitarfélagi á Austurlandi. Eins og áður voru tveir unglingar teknir í viðtal og einnig var tekið 

viðtal við starfsmann í viðkomandi félagsmiðstöð. Samantekt og sýn höfundar á viðtölin og 

efni þeirra má finna í niðurlagi. Fyrri viðmælandi var stúlka í nemendaráði og einnig í 

félagsmiðstöðvarráðinu (hér eftir kölluð Erla). Viðmælandi var einnig fulltrúi í ungmennaráði 

sveitarfélagsins og Ungmennaráði Samfés. Erla kom inn á að það væri mikil virkni í starfinu, 

að þau funduðu einu sinni í viku í félagsmiðstöðinni. „Við ráðum alveg heilmiklu því við 

komum með hugmyndir og hann (starfsmaðurinn) leyfir okkur svo að sjá um þetta að mestu“. 

Viðmælandi kom inn á að það væru mun fleiri strákar sem sæktu starfið í félagsmiðstöðinni 

heldur en stelpur og þegar spurt var um líklega ástæðu þess þá taldi viðmælandi að það væri út 

af því að starfið væri meira strákamiðað. Flest tæki í miðstöðinni væru frekar fyrir þá eins og 

billjardborðið. „Við reynum að halda stelpukvöld til að virkja stelpurnar en það er bara einu 

sinni á ári sem við höldum svoleiðis“. Einnig kom fram að það væru haldin strákakvöld. Starfið 

er ágætt en viðmælandi kom þó oft inn á þá ósk sína að unglingarnir mættu almennt mæta betur 

í það. „Sam-Aust“ er viðburður sem er sameiginlegur fyrir unglinga í félagsmiðstöðvum á 

Austurlandi og eru flestir mjög ánægðir með það og vildi viðmælandi helst að það væri meira 

um svoleiðis samstarf og heimsóknir á milli staða ef að hún fengi að breyta eða bæta einhverju 

við starfið. Fram kom að unglingarnir eru mjög duglegir að koma með hugmyndir af 

viðburðum sem þau í stjórninni halda svo áfram með inn á fundi í félagsmiðstöðinni og vildi 

viðmælandi meina að unglingalýðræði væri virkt. Í ljós kom að ungmennaráðið í 

sveitarfélaginu er mjög virkt, hittist einu sinni í mánuði og hittir svo sveitarstjórnina einu sinni 

fyrir áramót og einu sinni eftir áramót. Viðmælandi kom inn á að það væru fullt af góðum 

málefnum sem þau hefðu talað fyrir. Margar hugmyndir þeirra hefðu verið samþykktar og 

framkvæmdar af sveitarstjórn eins og mótorhjólabraut, strætóferðir og fleiri hugmyndir sem 

ungmenni settu á oddinn í ungmennaráðinu. Fjáraflanir hefðu hingað til ekki verið vinsælar og í 

lengri ferðir hafa unglingarnir borgað sjálfir kostnað við ferðina. Reynt er að hafa verslun á 

diskótekum en verslunarrekstur hefur ekki gengið nógu vel. „... starfsmaðurinn var einmitt að 

tala um það á fundi í dag að það væri alltaf verið að stela úr sjoppunni svo það væri ekki hægt 

að standa í að hafa hana“. Hún taldi að það væru ekki margir sem væru til í að taka þátt í 

fjáröflun, en þó væri sá hópur sem væri hvað virkastur til í það. Fram kom í viðtalinu að 

viðmælanda fannst að þau í stjórninni hefðu mikil áhrif á starfið og á þau væri hlustað. „... mér 

finnst líka að við krakkarnir eigum að fá að hafa skoðun og taka þátt í stjórnun í 

félagsmiðstöðinni því að fullorðnir vita ekki alltaf hvað við viljum“.  

Viðtal 2 

Drengur gaf kost á sér í seinna viðtalinu í stóru sveitarfélagi á Austurlandi (hér eftir kallaður 

Jónas). Eðlilega voru margir þættir sem fram komu í viðtalinu þeir sömu og í því fyrra og því 

eru hér skoðuð þau atriði sem eru öðruvísi en hjá félaga hans í félagsmiðstöðvarráðinu. 

Viðmælandi var eins og stúlkan í fyrra viðtalinu, í félagsmiðstöðvarráði félagsmiðstöðvarinnar. 

Fram kom í viðtalinu að föst opnun í félagsmiðstöðinni væri aðeins tvisvar í viku þrátt fyrir 

stærð sveitarfélagsins. Síðan væri opið þegar sérstakir viðburðir væru, eins og diskótek. 

Viðmælandi taldi að unglingalýðræðið væri virkt hjá þeim. Þau fengju hugmyndir frá öðrum 

unglingum og oft kæmu erindi frá þeim sem þau færu með inn á fundi félagsmiðstöðvarráðs 

eða ungmennaráðs.  

Viðtal við starfsmann 

Starfsmaður er fertugur karlmaður, kennaramenntaður, sem hafði ekki verið lengi í starfinu. 

Hann talaði um að starfið í haust færi rólega af stað en unglingarnir væru virkir og fengju að 

taka þátt í stjórnun á innra starfi félagsmiðstöðvarinnar. Ungmennaráð væri starfandi og hefði 

verið að gera góða hluti síðustu ár í samskiptum sínum við sveitarstjóra og sveitarstjórn. Fram 

kom hjá starfsmanni að sveitarfélagið legði 17.488.000 kr. til reksturs félagsmiðstöðvarinnar 

árið 2012.  

Samantekt  

Þegar starfið í þessari félagsmiðstöð er skoðað út frá þessum viðtölum þá kemur það höfundi 

nokkuð á óvart að það skuli ekki vera meira innra starf í félagsmiðstöðinni fyrir unglinga miðað 

við hve margir íbúar búa á svæðinu. Það vekur einnig athygli höfundar að ekki er opið fyrir 

venjulegt klúbbastarf nema tvo daga í viku. Að sögn starfsmanns er það gert viljandi til þess að 

gefa rými fyrir annað starf svo sem íþróttir og tónlist og fleira sem þessir unglingar eru að 

stunda. Þá er spurningin með þá sem ekki finna sig í neinu nema þessu starfi, að þeim stendur 

bara skipulagt starf til boða þarna aðeins tvo daga vikunnar. Þátttaka unglinga í innra starfi og 

stjórnunarstarfi félagsmiðstöðvarinnar er greinilega ágætt og sama má segja um ungmennaráð 

sveitarfélagsins, sem klárlega er að virka eins og því er ætlað eins og viðmælendur komu inn á. 

4.11  Austurland - B 

Viðtal 1  

Hér á eftir verður tekið saman það helsta úr viðtölum sem tekin voru í félagsmiðstöð í litlu 

sveitarfélagi á Austurlandi. Stúlka og drengur komu í viðtal og síðan var tekið viðtal við 

starfsmann í viðkomandi félagsmiðstöð. Samantekt og sýn höfundar á viðtölin og efni þeirra er 

í niðurlagi. Fyrri viðmælandi er stúlka sem er jafnframt formaður í félagsmiðstöðvarráðinu (hér 

eftir kölluð Íris). Félagsmiðstöðin í þessu litla sveitarfélagi er aðeins opin tvisvar sinnum í viku 

og þá mæta flestir unglingar staðarins í starfið. Viðmælandi sagði að ef það væri afmæli á 

staðnum og hluti hópsins kæmist ekki þá, væri eftir því tekið í starfi félagsmiðstöðvarinnar eða 

á íþróttaæfingum. Mikið samspil er á milli æfinga í íþróttum og í öðru æskulýðsstarfi og miðar 

allt skipulag að því að sem flestir geti mætt í það sem í boði er og þurfa sem minnst að velja á 

milli. Þetta er gert út af því hve fáir unglingar eru á þessum aldri á staðnum. Þegar talið barst að 

unglingalýðræði þá sagði Íris að þau fengju öll að taka þátt í að skipuleggja starfið í 

félagsmiðstöðinni. „... það koma allir með hugmyndir og við sem erum í stjórn reynum að 

framkvæma þær til þess að gera bara félagsmiðstöðina sem besta...þannig reynum við að gera 

allt sem er stungið upp á að gera“.  

Ekkert ungmennaráð er á staðnum og hefur ekki verið rætt um að stofna það svo viðmælandi 

vissi. „... við vorum samt að ræða það að fara að hitta sveitarstjórann og biðja um nýjar græjur í 

félagsmiðstöðina“. Þessir sömu unglingar taka mjög virkan þátt í íþróttum, kirkjustarfi og fleira 

frístundastarfi þannig að þeir eru mikið í fjáröflun fyrir félög sem þeir starfa í. Var á 

viðmælanda að heyra að stundum væri þetta of mikið, en þau næðu samt yfirleitt alltaf að safna 

fyrir þeim markmiðum sem lagt væri upp með í slíkum fjáröflunum, sem væri oftast 

ferðakostnaður og oft væri félagsskapurinn við að taka þátt í þessari vinnu skemmtilegur. Það 

mátti heyra á viðmælanda að hann væri ánægður í heild sinni með starfið í félagsmiðstöðinni. 

Það væri mikilvægt að hafa stað sem unglingarnir í sveitarfélaginu hefðu út af fyrir sig. „... það 

er svo gaman að hittast á föstudagskvöldum og mánudagskvöldum því annars hefðum við 

ekkert að gera þá nema hanga í tölvunni endalaust“. Ef viðmælandi vildi einhverju bæta við 



 

bls. 59 

  Indriði Jósafatsson 2013 

starfið þeirra þá væri það helst að heimsækja oftar aðra unglinga í félagsmiðstöðvum í 

nærliggjandi sveitarfélögum en vegalengdir, veður og færð auk kostnaðar við ferðir væri því 

miður mjög hamlandi vegna staðsetningar sveitarfélagsins.  

Viðtal 2 

Það var drengur sem gaf kost á sér í seinna viðtalinu í litlu sveitarfélagi á Austurlandi (hér eftir 

kallaður Darri). Eðlilega voru margir þættir sem fram komu í viðtalinu þeir sömu og fram komu 

í því fyrra og því eru hér skoðuð þau atriði sem voru öðruvísi en hjá félaga hans í 

félagsmiðstöðvarráðinu. Viðmælandi var eins og stúlkan í fyrra viðtalinu í 

félagsmiðstöðvarráði félagsmiðstöðvarinnar. Fram kom hjá viðmælanda að virkni væri góð 

þessa tvo daga sem félagsmiðstöðin væri opin og að það mættu í raun allir unglingarnir í 

sveitarfélaginu í starfið þar yfirleitt. „... strákarnir mæta alltaf allir það er alveg ljóst já og 

stelpurnar mæta yfirleitt flestar líka þannig að þetta er mikilvægt starf sem þarna fer fram fyrir 

okkur öll“. Viðmælandi talaði um að það þyrfti að fara að stofna ungmennaráð til þess að hafa 

möguleika á að fara með þeirra mál inn til kjörinna fulltrúa í sveitarstjórn. „... það er einmitt 

kominn tími á marga hluti og það vantar margt í félagsmiðstöðina ... sveitarstjórn ætti að 

styrkja starfið og við þyrftum að fá að ræða beint við þá um hátalarakerfi og fleira sem vantar 

hér inn“. Viðmælandi tók sérstaklega fram að félagsmiðstöðin hefði ekki fengið peninga til að 

endurnýja tæki í mörg ár og nú hlyti að vera komið að þeim að fá fjármagn frá sveitarstjórn í 

starfið þeirra þarna. Í viðtalinu kom fram að það þyrfti stundum að vera með fjáraflanir í 

félagsmiðstöðinni. Það væri sérstaklega þegar þau þyrftu að standa fyrir stærri viðburðum og 

fara í ferðir. Þannig háttar til að vegalengdir setja verulega strik í reikninginn varðandi 

samskipti við unglinga í nærliggjandi sveitarfélögum. Flestar fjáraflanir þeirra snúast því um að 

fjármagna rútukostnað fyrir þau t.d. á sameiginlegt Austfjarðarball unglinga.  

Viðmælandi tók sérstaklega fram að starfsmaðurinn stæði sig vel og að það væri gott samstarf 

milli hans og unglinganna. Starfið hefði farið hægt af stað þetta árið enda mikið að gera í 

íþróttunum líka. Ef það væri eitthvað sem betur mætti fara að hans mati í starfinu þá mætti vera 

meiri fjölbreytni í starfinu og það væri verkefni þeirra sem væru í stjórn að breyta því.  

Viðtal við starfsmann 

Viðmælandi er karlmaður um þrítugt og er starfsmaður félagsmiðstöðvarinnar. Starfsmaðurinn 

er einnig kennari í grunnskólanum og því greinilega í góðri tengingu við nemendur sem sækja 

starfið í félagsmiðstöðinni. Starfsmaðurinn sagði frá því hve virkir og jákvæðir unglingarnir 

væru í öllu frítímastarfi og kom inn á að þeir mættu flestir eða jafnvel allir í það starf sem í boði 

væri. Þeir væru virkir sem stjórnendur í félagsmiðstöðvarráðinu og öðluðust með þátttöku sinni 

góða reynslu og aukna ábyrgð sem kæmi þeim örugglega vel seinna meir í lífinu. Fram kom hjá 

starfsmanni að sveitarfélagið legði 4.858.973 kr. til reksturs félagsmiðstöðvarinnar árið 2012. 

Samantekt 

Íbúar og stjórnendur sveitarfélagsins styðja vel við starfið sem þarna fer fram í samfélagi sem 

er lítið, en unglingunum mikilvægt eins og skýrt kom fram í viðtölum. Vegna þess hve 

unglingarnir eru fáir þurfa stjórnendur íþrótta- og æskulýðsstarfs að setja sig í svolítið aðrar 

stellingar. Af því að unglingarnir eru svona fáir þurfa stjórnendur tómstundastarfs allir að taka 

meira tillit til hvers annars, varðandi skipulag heildarstarfsins, mun meira heldur en þeir sem 

skipuleggja starf í stærri sveitarfélögum. Unglingar eru of fáir til þess að þeir geti valið margt í 

einu. Því er þetta vandmeðfarið og kallar á góða heildaryfirsýn yfir það starf sem fram fer. 

Líklegt er að sú yfirsýn sé í höndum nýráðins íþrótta- og æskulýðsfulltrúa sveitarfélagsins. Líkt 

og í öðrum litlum sveitarfélögum, sem hér á undan hefur verið fjallað um, þá er það miður að 

ekki hefur enn verið stofnað ungmennaráð sveitarfélagsins og hafa tengsl við sveitarstjórn 

aðallega verið í gegnum starfsmann en ekki ungmenni sveitarfélagsins, eins og væri ef 

ungmennaráð væri á staðnum. 

4.12  Niðurlag 

Sameiginlegir þættir í innra starfi félagsmiðstöðva í litlu og stóru sveitarfélagi á 

Austurlandi:  

Niðurstaða höfundar, eftir að hafa borið saman og greint þessi viðtöl sem tekin voru á 

Austurlandi, er sú að á heildina litið er starfið á báðum stöðum mjög virkt og allir að gera sitt 

besta. Unglingar taka virkan þátt í starfinu sem fram fer og unglingar í stjórn 

félagsmiðstöðvaráðanna eru meðvitaðir um unglingalýðræði og hvað það stendur fyrir. Allir 

viðmælendur lögðu áherslu á hve mikilvægt það er að unglingarnir sjálfir fái að taka þátt í 

stjórnun félagsmiðstöðvarstarfsins. Það vakti sérstaka athygli höfundar að sami opnunartími er í 

félagsmiðstöð litla sveitarfélagsins og í því stóra. Höfundur tók eftir að í báðum þessum 

sveitarfélögum var mikið verið að reyna að samræma annað frítímastarf sem í boði var, svo að 

unglingar gætu tekið þátt í flestu sem í gangi var í stað þess að þurfa að velja á milli þess sem 

var á sama tíma. Sé þetta gert svona þá eru þeir unglingar sem ekki eru í neinu öðru starfi en 

félagsmiðstöðvarstarfinu, aðeins í skipulögðu starfi tvo daga vikunnar, á meðan aðrir unglingar 

eru jafnvel í tómstundastarfi flesta daga vikunnar. 

Mismunur í starfi félagsmiðstöðva í litlu og stóru sveitarfélagi á Austurlandi: 

Mjög mikill munur er á stærð sveitarfélaganna sem þarna um ræðir og þess vegna vakti það 

athygli að mismunur á fjölbreytileika starfsins lá ekki svo mjög í stærð sveitarfélaganna eins og 

komið hefur fram áður. Í þeim báðum er lagt upp með sömu hugmyndafræði og 

félagsmiðstöðvarstarf er byggt á. Helsti munur er sá að á öðrum staðnum, það er í minna 

sveitarfélaginu, er ekkert ungmennaráð starfandi á meðan í því stærra er ungmennaráð farið að 

funda með sveitarstjórn. Þannig var það farið að virka vel og unglingarnir gátu komið sjálfir 

með formlegar tillögur en ekki í formi skilaboða með starfsmanni félagsmiðstöðvarinnar sem 

millilið eins og í litla sveitarfélaginu sem ekki hefur ungmennaráð.  

4.13  Höfuðborgarsvæðið - A 

Viðtal 1  

Hér á eftir verður tekið saman það helsta úr viðtali í félagsmiðstöð í stóru sveitarfélagi á 

höfuðborgarsvæðinu. Það var stúlka sem gaf kost á viðtali og síðan var tekið viðtal við 

starfsmann í viðkomandi félagsmiðstöð. Samantekt og sýn höfundar á viðtölin og efni þeirra er 

í niðurlagi. Viðmælandi er stúlka sem er í stjórn félagsmiðstöðvarráðs í sinni félagsmiðstöð 

(hér eftir kölluð Nína). Viðmælandi er einnig fulltrúi í Ungmennaráði Samfés. Viðmælandi 

kom inn á í viðtalinu að það væri mikil virkni í félagsstarfinu að hennar mati. „Sem dæmi þá 

fáum við að stjórna félagsmiðstöðinni í einn mánuð alveg sjálf ... við fáum peninga, hundrað 

þúsund eða eitthvað, sem við megum gera hvað sem við viljum fyrir“. Viðmælandi kom inn á 

að starfið væri mjög fjölbreytt og að margir tækju þátt í því að öllu jöfnu. Félagsmiðstöðin væri 

mjög flott og vel tækjum búin fyrir tómstundastarf. „... erum meira að segja með sér stelpu- og 

strákaherbergi þar sem er „Play-station“ tölva, FÍFA leikir og svoleiðis í strákaherberginu en 

hjá okkur er „Wii“ leikjatölva með fullt af dans og svoleiðis leikjum og svo auðvitað spegill, 

snyrtiborð og svoleiðis dót líka“. Nína kom líka inn á það að það væri kostur að staðsetning 

félagsmiðstöðvar væri á milli tveggja grunnskóla í hverfinu og það gerði það að verkum að 

hennar mati að starfið í félagsmiðstöðinni sameinaði unglingana í þessum tveimur skólum mjög 

við það að hittast þar í frítímastarfi. Þegar talið barst að unglingalýðræði þá sagði viðmælandi 

að unglingalýðræðið væri nokkuð virkt í félagsmiðstöðvunum en vegna fjölda unglinga þá væri 

erfitt að framkvæma allar þær hugmyndir sem kæmu inn og þess vegna þyrftu starfsmennirnir 

að vera svolítið leiðandi í starfi þeirra. Viðmælandi sagði í viðtalinu að það væru mörg 

nemendaráð og félagsmiðstöðvaráð í sveitarfélaginu og þau gætu alltaf komið sínum 

sjónarmiðum á framfæri. Síðan væri eitt aðalungmennaráð sem fengi að mæta og stjórna fundi 

ráðamanna sveitarfélagsins og þá væru stóru málin tekin fyrir, sem komið hefðu frá 

ungmennaráðum allra hverfa sveitarfélagsins. Viðmælandi talaði um að það væru ekki margar 

fjáraflanir sem þau væru sjálf með. Félagsmiðstöðin fengi meiri peninga í starfið heldur en 

aðrar félagsmiðstöðvar á höfuðborgarsvæðinu, því að hverfið sem hún væri að sinna, hefði það 

orð á sér að vera nokkuð erfitt varðandi jaðarhópa sem kæmu í starfið þar. Viðmælandi kom 

inn á að þau tækju virkan þátt í að skipuleggja og stjórna starfinu með starfsmönnum og 

stjórnuðu sem dæmi skipulagi á dagskránni allt árið. „... ég vildi samt að við fengjum að koma 

enn meir að stjórnun en við þegar gerum. Það eru bara nokkrir sem sýna okkur áhuga að þeir 

vilji starfa með okkur ... er kannski í lagi yfirleitt í félagsmiðstöðinni sjálfri en þegar við förum 

á aðra fundi fáum við lítið að tala finnst mér ... það er meira verið að segja okkur hvað við 

eigum að gera og þá eru allir ánægðir. Sérstaklega er þetta þannig í nemendaráðum skólanna“.  

Starfsmaður 

Starfsmaður sem gaf kost á viðtali er karlmaður á þrítugsaldri. Starfsmaðurinn er í 

háskólanámi. Viðmælandi kom inn á að sveitarfélagið hefði frá upphafi félagsmiðstöðvarstarfs 

á Íslandi verið leiðandi í faglegu starfi með unglingum hvað varðar unglingalýðræði og taldi að 

það virkaði vel í flestum félagsmiðstöðvum sveitarfélagsins. Það sem væri erfitt væri 

samdráttur í fjármagni og starfsmannahaldi og hefði það eflaust haft einhver áhrif á starfið. 

Hann taldi einnig að það hefði hamlað faglegu starfi í gegnum tíðina að starfsfólk hefði ekki 

verið ráðið í heilt ár heldur í níu til tíu mánuði í senn í félagsmiðstöðvarnar og þá hefðu 

menntaðir tómstundafræðingar og aðrir góðir starfsmenn jafnvel farið að leita sér að annarri 

vinnu. Nú væri búið að efla svo mikið sumarstarfið á frístundaheimilum að í flestum tilfellum 

væri nú um heilsársstörf að ræða. Hann hrósaði unglingum fyrir áhuga og virkni í innra starfi 

félagsmiðstöðvarinnar og taldi að ungmennaráð hefði mikil áhrif á málefni ungs fólks á 

höfuðborgarsvæðinu. Fram kom hjá starfsmanni að sveitarfélagið legði 22.214.476 kr. til 

rekstursins árið 2012. 

Samantekt 

Í viðtölum þessum kemur fram að starfið er mjög virkt og hefur þróast í áratugi, enda hefur 

þetta sveitarfélag verið leiðandi varðandi unglingastarf í tugi ára og markað stefnu í því á 

landsvísu. Þó er það þannig í öllu félagsmiðstöðvarstarfi að alltaf eru nýir unglingar sem koma 

inn í starfið og mikilvægt að missa ekki sjónar á því hve mikilvægt það er fyrir unglingana að 

fá að taka virkan þátt í slíku starfi. Þó komin sé góð reynsla á starfið og fyrirkomulag 

ungmennaráðsfunda þá þarf að gæta þess að gera þá ekki að afgreiðslufundum, eins og 

viðmælandi kom inn á, heldur hafa þolinmæði og leyfa unglingum að tjá sig um þeirra hjartans 

mál. Virkni er með ágætum í félagsmiðstöðvarstarfinu, en fjöldi unglinga sem sækir starfið 

getur haft þau áhrif að fyrir vikið er mikil vinna fyrir starfsmenn, að leyfa unglingum að vera 

virkir þátttakendur í innra starfinu. Lýðræðislega er staðið að kosningum í húsráðin. 

4.14  Höfuðborgarsvæðið - B 

Viðtal 1  

Hér á eftir verður tekið saman það helsta úr viðtölum sem tekin voru í félagsmiðstöð í litlu 

sveitarfélagi á höfuðborgarsvæðinu. Stúlka kom í viðtal og tekið var viðtal við starfsmann í 

viðkomandi félagsmiðstöð. Samantekt og sýn höfundar á viðtölin og efni þeirra er í niðurlagi. 

Viðmælandi er í stjórn félagsmiðstöðvarráðs (hér eftir kölluð Árný). Viðmælandi sagðist vera 

mjög mikið í félagsmálum og þykja  gaman að ná í hugmyndir til að stinga upp á í ráðinu, bæði 

frá skólasystkinum og jafnvel af Netinu um það sem aðrar félagsmiðstöðvar væru að gera í sínu 

starfi. Viðmælandi talaði um að í haust hefði starfið ekki farið nógu vel af stað og hún hefði 

áhyggjur af því að unglingar væru svo mikið einir heima á Netinu og kenndi fésbókinni þar 

aðallega um. Taldi hún að það bitnaði á mætingu þeirra í starfið í félagsmiðstöðinni. 

Viðmælandi sagði að það væri virkt unglingalýðræði í félagsmiðstöðinni og allir gætu komið 

hugmyndum á framfæri. Starfsmenn væru duglegir að drífa starfið áfram en þau mættu samt fá 

að koma enn meira að umræðum og ákvarðanatöku. „... mér finnst samt að unglingalýðræði 

mætti vera meira hér og að við fengjum meiru að ráða“. Fram kom að nemendaráð skólanna og 

félagsmiðstöðvar væru að vinna mjög náið saman, en að ungmennaráð sveitarfélagsins væri 

svolítið sér á báti og ekki sýnilegt. Sagði viðmælandi að það væri líklega að gegna því hlutverki 

sem því væri ætlað, það er að koma skilaboðum ungs fólks til ráðamanna sveitarfélagsins á 

framfæri. Varðandi fjáraflanir þá vildi Árný meina að fjáraflanir væru ekki margar, en þegar 

þær væru, þá kæmu þau í stjórninni að þeim. „... á endanum er það þó oft þannig að það lendir 

á starfsmönnunum að klára dæmið og það er kannski ekki nógu gott“. Árný talaði um í 

viðtalinu að ef eitthvað mætti betur fara þá væri það að félagsmiðstöðvarnar mættu vera opnar á 

sumrin. „Ég held að það færu fleiri að mæta ef það væri opið allt árið ekki síst nú þegar verið er 

að stytta vinnuskólann og við höfum mjög lítið að gera á sumrin ... við viljum taka þátt í innra 

starfinu því mér finnst sjálfsagt að við vinnum fyrir hlutunum sem við fáum að gera“.  

Starfsmaður í viðtali 

Starfsmaður er háskólamenntuð kona á þrítugsaldri sem hafði unnið áður í félagsmiðstöð en var 

nýbyrjuð í starfi í þessari. Hún talaði um að þau reyndu að starfa eftir hugmyndafræði 

unglingalýðræðis og starfsmenn væru að starfa með þeim á jafningjagrundvelli. Vildi hún 

meina að það gæfi góða raun að vera sem mest með þeim í starfinu. Viðmælandi sagði að það 

væru mjög miklar sveiflur í starfinu. Sem dæmi þá væri 10. bekkur mikill námsbekkur núna í ár 

og kæmi varla í starfið en 10. bekkur sem var í fyrra hélt til hjá þeim í félagsmiðstöðinni þannig 

að mæting í starfið er alltaf mjög sveiflukennd, eftir áhuga unglinga á því. Á hverju hausti væri 

kosið í félagsmiðstöðvarráðið og það virkaði vel. Einnig væru nemendaráð í grunnskólunum 

sem vinna einnig í félagsmiðstöðinni að skipulagi á stórum viðburðum eins og árshátíð 

skólanna. Starfsmaður talaði um að það þyrfti alltaf að vera einhvers konar hvatakerfi til að 

unglingarnir mættu og hefur mætingarleikur (stjörnugjöf fyrir mætingu) eftir áramót síðustu ár, 

haft mjög hvetjandi áhrif á virkni heildarinnar því markmiðið okkar er að fá alla til þess að taka 

þátt í starfinu. Fram kom hjá starfsmanni að sveitarfélagið legði 30.571.517 kr. til reksturs 

félagsmiðstöðvarinnar árið 2012. 

Samantekt  

Unglingalýðræði er virkt og starfið að sjá stöðugt í félagsmiðstöðinni. Kosið var í húsráðið. 

Viðmælandi hafði áhyggjur af minnkandi mætingu og kenndi fésbókinni um, sem er 

athyglisvert. Fram kom að unglingarnir höfðu meðal annars rætt það sín á milli hvort 

félagsmiðstöðinni yrði hreinlega lokað af því að allir væru á fésbókinni, en mættu ekki í starfið. 

Varðandi fjáraflanir þá virðist það vera svo að upp úr þeim er ekki mikið lagt, enda samkeppni 

við fjáraflanir hjá deildum íþróttafélaga og annarra frjálsra félaga mun meiri heldur en í litlum 

sveitarfélögum úti á landi. Sennilega reynir minna á fjáraflanir unglinga í stórum samfélögum 

eins og þessum tveimur á höfuðborgarsvæðinu heldur en þeim litlu úti á landi. Viðmælanda í 

húsráðinu fannst að þau mættu vera meira í stjórnunarhlutverki í félagsmiðstöðinni. 

Ungmennaráð er starfandi í sveitarfélaginu en ekki fyrirferðarmikið í umræðu unga fólksins en 

er væntanlega að sinna sínu hlutverki eins og því ber, þó það sé ekki áberandi.  

4.15  Niðurlag 

Sameiginlegir þættir í innra starfi félagsmiðstöðva í litlu og stóru sveitarfélagi á 

höfuðborgarsvæðinu:   

Niðurstaða höfundar, eftir að hafa borið saman og greint þessi viðtöl sem tekin voru á 

höfuðborgarsvæðinu, er sú að á heildina litið er starfið á báðum stöðum mjög virkt og allir að 

gera sitt besta. Það er sameiginlegt að unglingar taka virkan þátt í starfinu sem fram fer og 

unglingar í stjórn félagsmiðstöðvaráðanna eru meðvitaðir um unglingalýðræði og hvað það 

stendur fyrir. Viðmælendur lögðu áherslu á hve mikilvægt það er að unglingarnir sjálfir fái að 

taka þátt í stjórnun félagsmiðstöðvarstarfsins. Viðmælendur í báðum þessum sveitarfélögum 

kalla samt eftir því að fá enn meira hlutverk í stjórnunarstarfi, sem er athyglisvert miðað við 

hve löng hefð er komin á starfsemina sem slíka.  

Mismunur í starfi félagsmiðstöðva í litlu og stóru sveitarfélagi á höfuðborgarsvæðinu: 

Niðurstaða höfundar er sú, að ekki er mikill munur á innra starfi þessara félagsmiðstöðva. Þess 

skal sérstaklega getið að minna sveitarfélagið er mjög stórt miðað við mörg þeirra litlu 

sveitarfélaga úti á landi sem hér að framan eru tíunduð. Eins skal tekið fram að stærra 

sveitarfélagið sem hér um ræðir er mjög stórt að sama skapi og með mikið og fjölbreytt starf og 

fjölmargar félagsmiðstöðvar, sem eru ekki endilega með sams konar starf og hér er vitnað í. Í 

þeim báðum var lagt upp með sömu hugmyndafræði og félagsmiðstöðvarstarf er byggt á. Ekki 

var munur á virkni unglinga í stjórnun innra starfs félagsmiðstöðva. Ungmennaráð hafa verið 

starfandi í mörg ár í báðum sveitarfélögum, þó mun lengur í því stærra sem hér var fjallað um. 

4.16  Rýnihópur  

Eins og áður hefur komið fram þá fékk höfundur rýnihóp í samstarf við þetta verkefni. 

Rýnihópurinn samanstóð af 15 unglingum af öllu landinu sem voru einnig fulltrúar 

Ungmennaráðs Samtaka félagsmiðstöðva á Íslandi. Var þetta sérstaklega gert til að fá víðari 

sýn á rannsóknarvinnuna varðandi þessi mál og þá frá fleiri unglingum, sem einnig gegna 

lykilhlutverkum í sínu héraði, í stjórnun. Þar með bættust ungmenni frá mörgum fleiri 

sveitarfélögum landsins sem fulltrúar í viðbót við þá sem tóku þátt í sjálfum viðtölunum. (Sjá 

nánar í 3.3 um markmið og tilgang rýnihópa) (Krueger, 1994). 

Hér á eftir verða raktir helstu þættir í umræðum fulltrúa í rýnihópnum og greint frá helstu 

atriðum sem unglingarnir þar höfðu um málið að segja. 

Fulltrúi rýnihóps frá Vestfjörðum (stórt sveitarfélag) sagði að ungmennaráð fundaði ekki 

reglulega með bæjarstjórn heldur væri þeim boðið að koma og hlusta á þegar þeirra mál væru 

rædd. Mun auðveldara væri fyrir þau að bera þeirra hugmyndir undir starfsmenn 

félagsmiðstöðvar og þaðan færu starfsmenn með hugmyndir þeirra áfram til fulltrúa 

sveitarfélagsins. Samvinna með minni sveitarfélögum á svæðinu er ekki mikil. Þau eru svo fá 

og starfsemi þeirra í félagsmiðstöðvarmálum það lítil, að þau upplifa sig ekki sem hluta af 

skipulaginu í stærsta sveitarfélaginu. Því verða þau útundan að mati viðmælenda, sem er ekki 

gott. Að öðru leyti er virkt starf á Vestfjörðum og unglingalýðræði við lýði.  

Fulltrúi rýnihóps frá Vesturlandi (mjög lítið sveitarfélag) taldi að bæði ungmennaráð og 

nemendafélög væru að gera góða hluti þar og mikil starfsemi hefði bæst við þar síðustu ár. 

Unglingar þar væru svo sannarlega með í ráðum og hefðu áhrif á lítið samfélag sem fulltrúi 

kæmi úr. 

Fulltrúi rýnihópsins af höfuðborgarsvæðinu (nokkuð stórt sveitarfélag) talaði um að það væri 

mötun í gangi í félagsmiðstöðvarstarfinu en það hefði samt orðið breyting á þegar hún hefði 

farið í Ungmennaráð Samfés „... þá var eins og ég hefði meira vægi og áhrif þegar ég þurfti að 

koma skoðunum mínum á framfæri eftir það“ (fulltrúi frá höfuðborgarsvæðinu). 

Fulltrúi rýnihóps frá Austurlandi (frekar stórt sveitarfélag) vildi koma á framfæri að sér þætti 

mjög mikill munur á virkni unglinga í stjórnunarstarfi félagsmiðstöðva á höfuðborgarsvæðinu 

og á landsbyggðinni. „... á meðan unglingar á höfuðborgarsvæðinu gætu mætt á alla viðburði 

eins og Stíl, Samfesting eða Rímnaflæði þá erum við allt árið að safna fyrir einni ferð t.d. á 

Samfestinginn“ (fulltrúi frá Austurlandi). Hún talaði um að það væri athyglisvert hve mikið 

betur og meira væri hlustað á skoðanir hennar í Ungmennaráði Samfés heldur en í 

nemendafélagi grunnskólans og af skólastjórnendum sem sætu þá fundi fyrir austan þar sem 

hún starfaði sem formaður. 

Fulltrúi rýnihóps frá Austurlandi (stórt sveitarfélag) var bæði í nemendaráði og 

félagsmiðstöðvarráði og sagði að þau fengju að stjórna mikið sjálf og koma með hugmyndir að 

dagskrá. Hún væri einnig í ungmennaráði sveitarfélagsins og þar væri tekið vel undir 

hugmyndir sem frá þeim kæmu. 

Fulltrúi rýnihópsins af höfuðborgarsvæðinu (frekar stórt sveitarfélag) sagði að á þau væri 

hlustað yfirleitt hvort sem um væri að ræða félagsmiðstöðvar eða ungmennaráð. Þær miklu 

breytingar sem gerðar hefðu verið á æskulýðsmálum í sveitarfélaginu hefðu haft áhrif og gert 

það að verkum að það hafi verið ákveðin óvissa með stjórnun félagsmiðstöðvarmála. En það 

væri allt að koma til og lagast að hennar mati upp á síðkastið.  

Fulltrúar af höfuðborgarsvæðinu (mjög stóru sveitarfélagi) töluðu um hve frábær vinna væri í 

Ungmennaráði Samfés. Þar fengju þau tækifæri til að tjá skoðanir sínar og á þau væri hlustað 

„... meira að segja menntamálaráðherra sýndi þeim áhuga á fundum með henni“ (fulltrúi frá 

höfuðborgarsvæðinu). Öll ungmennaráð ættu að vera virk vegna mikilvægis þeirra fyrir ungt 



 

bls. 67 

  Indriði Jósafatsson 2013 

fólk sem vill hafa góð áhrif á samfélagið. Fundir með ráðamönnum sveitarfélagsins væru vel 

skipulagðir og gagnlegir en samt væri einhver tilfinning sem segði þeim að skoðanir þeirra 

væru ekki fullgildar samt á þeim fundum. Mun meira væri þó hlustað á þau í félagsmiðstöðvum 

heldur en í nemendaráðum skólanna. Tilfinning þeirra væri sú að fullorðna fólkinu þætti þau 

ekki vera nógu þroskuð og skynsöm til að taka ákvarðanir. Reynsla fullorðna fólksins hefði svo 

mikið að segja miðað við þeirra mat á málum. „... unga fólkið ætti að koma meir að því að hafa 

áhrif á stjórnun sveitarfélagsins ekki bara eldra fólk því það hefði takmarkaða reynslu af stöðu 

mála hjá unglingum í dag og löngu búið að taka þátt í uppeldi sinna barna og í engum tengslum 

við það umhverfi sem við unglingar lifum í, í dag“ (fulltrúi frá höfuðborgarsvæðinu).  

Fulltrúi frá Norðurlandi (stóru sveitarfélagi) ræddi um að unglingar væru ánægðir á 

Norðurlandi með starfsmenn félagsmiðstöðva og þeir tækju mjög virkan þátt í starfinu yfirleitt. 

„... þar sem starfsmenn hlusta þar mjög vel á þau í húsráðum þá finnst okkur við hafa mjög 

mikla ábyrgð ... ungmennaráð væri mjög óvirkt og nemendafélög í skólunum eru bara upp á 

punt að mínu mati“ (fulltrúi frá Norðurlandi). Fulltrúi þess kvað sterkt að þegar hann talaði um 

að lítið sem ekkert væri hlustað á nemendaráð af skólastjórnendum. „... en þannig er það ekki í 

félagsmiðstöðinni, þar væri allt gert öðruvísi og tekið meira tillit til okkar þarfa ... viðhorf til 

okkar er öðruvísi þar meðal starfsmanna en í skólanum ... leiðinlegt að segja það en mér finnst 

að nemendafélagsstjórnir í skólunum hjá okkur séu meira upp á punt“ (fulltrúi frá Norðurlandi). 

Fulltrúi Suðurlands í rýnihópnum var jákvæður og taldi málin ganga vel fyrir sig og að hlustað 

væri á fulltrúa ungmennaráðs bæði í sveitarstjórn og félagsmiðstöðvarráði og að ráðin sem 

væru starfandi hefðu mjög mikil áhrif á samfélagið þar. 

Hér hefur verið farið yfir þau helstu atriði sem fulltrúar í rýnihópnum tjáðu sig um og ræddu. 

Viljandi er ekki sagt nákvæmlega hvaðan þau eru, heldur líkt og í rannsóknarviðtölunum látið 

duga að tala um lítil og stór sveitarfélög sem fulltrúarnir koma frá.  

4.17  Niðurlag 

Höfundur er mjög ánægður að hafa tekið þá ákvörðun að fá rýnihóp og álit hans á verkefninu. 

Þau þurftu mikið að tjá sig um þessi mál og var umræðan sérlega áhugaverð enda þarna 

samankomnir 15 forystumenn ungmennaráða og þurftu eðlilega að segja hvernig málum væri 

háttað í þeirra byggðarlagi út frá eigin reynslu. Vegna rýnihópsins komu fleiri vinklar inn í 

rannsóknina frá öðrum sveitarfélögum og landshlutum sem hægt var að nota við samanburð á 

viðtalsrannsóknarniðurstöðum. Í heildina voru þau flest ánægð með störf ungmennaráða og 

virkni þeirra heima í héraði. Öll töldu þau að það væri unnið gott starf í félagsmiðstöðum þeirra 

og að unglingalýðræði væri virkt. Helst kom fram neikvæðni í umræðunni um að samband 

nemendafélagsstjórna við skólayfirvöld væri ekki eins jákvætt og öflugt og það ætti að vera. Að 

mati höfundar var þetta það neikvæð umræða, sem þarna fór fram gagnvart samstarfi við 

grunnskóla, að hana þyrfti að skoða nánar af þeim sem með þessi mál fara hjá sveitarfélögum. 

 

 

 

 

 

 

 

 

 

 

 

 

 

 

 

 

  



 

bls. 69 

  Indriði Jósafatsson 2013 

5 Umræður og ályktanir 

Í þessum kafla verður fjallað um þau mál sem komu fram í rannsókninni, niðurstöður 

rannsóknar skoðaðar og rætt um og ályktað út frá þeim. Þrátt fyrir að helstu niðurstöður megi 

finna í kaflanum hér á undan í enda viðtalsrannsóknar hvers landsfjórðungs, gefst höfundi hér 

tækifæri til að reifa málin frekar út frá ýmsum þáttum sem fram hafa komið í rannsókninni og 

skoðunum hans á viðfangsefninu og draga fleiri ályktanir út frá efninu.  

5.1 Unglingalýðræði 

Í upphafi var lagt upp með rannsóknarspurninguna: Hefur unglingalýðræði áhrif á starfsemi 

félagsmiðstöðva? Markmið þeirrar rannsóknarvinnu sem tíunduð er hér að framan, er að svara 

þeirri áleitnu spurningu hvort unglingalýðræði virki í starfi félagsmiðstöðva.  

Í kafla 4 Viðtalsrannsóknir og niðurstöður, er að finna helstu innihaldslýsingar og niðurstöður 

rannsóknarviðtala sem tekin voru, auk þess sem þar er að finna samantekt höfundar varðandi 

það sem er sameiginlegt í viðtölum og mismunandi í svörum viðmælenda. Rannsóknin er sett 

þannig upp að hægt er að skoða mismun á milli félagsmiðstöðva í ólíkum sveitarfélögum og 

landsvæðum. Hér er ætlunin að ræða nánar um viðfangsefnið og koma með niðurstöður og 

álykta út frá þeim, hvað af þeim megi læra og hvað megi gera betur.  

Rannsókn þessi getur aldrei gefið heildarmynd af stöðu mála í félagsmiðstöðvum landsins og 

því ekki hægt að alhæfa út frá niðurstöðum sem fengnar eru með þessum hætti. Niðurstöðum er 

þó ætlað að veita  hugmynd um stöðuna sem uppi er, miðað við umræður og niðurstöður. 

Rýnihópur sem kom að verkefninu stækkar mjög þann hóp unglinga sem var spurður álits og 

þar koma fram skoðanir frá unglingum í stjórnunarstöðum frá fleiri sveitarfélögum en sjálf 

viðtalsrannsóknin bauð upp á. 

Unglingalýðræði hefur jákvæð áhrif á starfsemi félagsmiðstöðva á Íslandi. Fram kom í 

viðtölum að unglingar upplifa flestir að það sé unglingalýðræði í félagsmiðstöðinni þeirra, 

jafnvel þrátt fyrir að ekki sé alls staðar staðið með réttum hætti að kosningum í stjórnir og ráð. 

Markmið og þróun innra starfs félagsmiðstöðva, frá því þær voru stofnaðar hér á landi, hefur 

beinst að því að leyfa unglingunum sjálfum að taka virkan þátt í stjórnunarhlutverkum og fá 

eins mikla hlutdeild í starfi félagsmiðstöðva og frekast hefur verið unnt. Niðurstöður þessarar 

rannsóknar sýna þetta glöggt. Að unglingar gefi sjálfir kost á sér til þess að sitja í stjórnum og 

nefndum og að á milli þeirra sé kosið, ýtir undir lýðræðislega hugsun og gerðir þeirra í starfinu. 

Flest allir viðmælendur voru sammála um að unglingalýðræði væri virkt í þeirra félagsmiðstöð 

og töldu sig hafa áhrif á starfið sem þar færi fram. Viðmælendur voru í öllum tilfellum mjög 

meðvitaðir um hlutverk sitt sem fulltrúar annarra unglinga, sem treystu þeim til að leiða starfið 

og koma sjónarmiðum og skoðunum fjöldans á framfæri. Aftur á móti er hægt að setja 

spurningarmerki við hvernig kosningum þessara stjórnarfulltrúa unglinga var háttað í 

félagsmiðstöðvum. Á flestum stöðum fóru fram kosningar til stjórnar, eða í 70% tilfella, þar 

sem unglingar gáfu kost á sér til stjórnarsetu í félagsmiðstöðvaráðum og nefndum sem síðan 

var kosið á milli. Athygli höfundar vakti að á nokkrum stöðum var annar háttur hafður á, eða í 

30% tilfella, sem rannsóknin náði yfir. Á Norðurlandi voru ekki kosningar heldur gáfu 

unglingar sig fram við starfsmann félagsmiðstöðvar, sem valdi svo þá sem honum leist best á 

inn í stjórnina, jafnvel eftir viðtal við þá sem um sóttu. Einnig var húsráð félagsmiðstöðvar í 

öðru sveitarfélagi á Norðurlandi hluti af félagsstarfsvali skóla og voru unglingar sem tóku þetta 

valfag með þeim hætti sjálfkjörnir inn í félagsmiðstöðvarráðið. Í minna sveitarfélaginu á 

Suðurlandi var valið alfarið í höndum starfsmannsins. Hann valdi sjálfur í húsráð 

félagsmiðstöðvarinnar þá sem honum leist best á og myndu sennilega að hans mati virka best. 

Þær aðferðir sem þarna eru notaðar til þess að velja unglinga í stjórnunarstöður 

félagsmiðstöðva eru ekki í takt við þá grundvallarhugmyndafræði lýðræðis, að fólkið sjálft 

kjósi sér fulltrúa til stjórnar og hafi áhrif á hverjir eru kjörnir og orka því tvímælis. Þegar 

niðurstöður greiningar á innra starfi eru skoðaðar hjá þeim félagsmiðstöðvum sem þennan hátt 

hafa á, kemur í ljós að þetta er eftir sem áður ekki afgerandi þáttur á virkni stjórnarinnar í innra 

starfinu, þrátt fyrir að svona hafi verið staðið að málum varðandi stjórnarvalið. Unglingar sem 

völdust í stjórn unnu allir að því að gera sitt besta og ræktu hlutverk sitt vel, þrátt fyrir að kjör 

þeirra hafi ekki verið í anda aðferðarfræði unglingalýðræðis. Ungmennalýðræði á að ganga út á 

það að unglingar bjóði sig fram til stjórnarstarfa og aðrir unglingar kjósi þá sem þeir treysta 

best, til að leiða félagslíf þeirra, með lýðræðislegri kosningu. 

5.2 Innra starf og virkni 

Niðurstöður sýna, svo ekki verður um villst, að unglingalýðræði er virkt í innra starfi 

félagsmiðstöðva og flestir unglingar taka þátt í einhverjum atburðum sem þar fara fram. Það er 

eitt af hlutverkum félagsmiðstöðva að stuðla að jákvæðum þroska unglinga og gera þá 

sjálfstæðari, bæði í verkum og félagslegum samskiptum og hæfari til að takast á við lífið. 

Meginmarkmið er að ná til sem flestra og segja má að félagsmiðstöðvarstarf sé sérstakt að því 

leyti að þangað mæta unglingar sem eru í öllum tegundum íþrótta- og æskulýðsstarfs, auk 

þeirra unglinga sem alls ekki eru í neinu skipulegu starfi. Því er lögð áhersla í starfinu á að 

beina ekki síður augum að þeim sem eru ekki í neinu skipulögðu starfi og því í ákveðnum 



 

bls. 71 

  Indriði Jósafatsson 2013 

áhættuhóp. Má því segja að þessi markmið geri félagsmiðstöðvarstarf  sérstakt og dýrmætt sem 

forvarnarstarf, sér í lagi þar sem unnið er markvisst með þessum jaðarhópum. Þangað sækja 

ólíkir einstaklingar og hópar unglinga, sem ekki eru annars saman alla jafna. Höfundur telur að 

þarna liggi mikilvægi í starfi félagsmiðstöðva, að ná til unglinga sem ekki finna sig í öðru starfi 

og leiða saman ólíka hópa til aukinnar félagsfærni. Þegar svo ólíkir hópar mætast og blandast í 

skipulögðu starfi félagsmiðstöðva má álykta að þarna verði til mikill félagsauður því mikilvægt 

er í öllu jákvæðu félagsstarfi að hafa hópinn „blöndu“ ólíkra einstaklinga. Hópastarf 

félagsmiðstöðva og að kenna unglingum að rekast í hópastarfi getur vel átt við áðurtaldar 

kenningar sem Bourdieu (2008) lagði áherslu á um mikilvægi félagsauðs og þann hugsanlega 

ávinning sem einstaklingar geta hlotið með aðild sinni að félagshópum. Bourdieu (2008) taldi 

að menningarauður væri mikilvægur og væri eins konar gjaldmiðill og því ríkari sem 

einstaklingurinn væri af menningarauði þeim mun ríkari væri viðkomandi af virðingu. Þetta á 

mjög vel við unglingamenninguna að mati höfundar, því að í öllu starfi unglinga verður til 

ákveðinn menningarauður sem við köllum unglingamenningu. Þar hefur hópurinn sín eigin 

gildi og virðingu innbyrðis og einnig út á við þegar það starf sem unnið er af þeim í 

félagsstarfinu er gert sýnilegt. Unglingar sækjast í að fá að taka þátt í starfinu og sýna 

niðurstöður rannsóknarinnar að á flestum stöðum er verið að haga innra starfi þannig að flestir 

taki þátt í því, ekki bara þeir unglingar sem veljast í húsráðin. Kom þetta skýrt fram í 

viðtalsrannsókninni. Margir unglingar sem sækja starfið án þess að vera í stjórnunarstörfum eru 

samt, beinir þátttakendur í undirbúningi, skipulagi og framkvæmd verkefna. Að mati höfundar 

eru þetta ánægjulegar niðurstöður, því að í flestum blundar áhugi á að fá að stjórna verkefni og 

gera sig þannig gildan í hópnum. Þetta sjá starfsmenn félagsmiðstöðva vel þegar sett eru upp 

leikverk eða árshátíðir. Dæmi eru um að einstaklingar sem áður læddust með veggjum fái 

hlutverk og slái í gegn og blómstra eftir það í félagahópnum. Áhrif þess að hafa virka og 

jákvæða unglinga í stjórnunarstörfum geta verið mikil og virkað á aðra unglinga. Þarna getur 

hæglega verið það gott starf unnið að sveitarfélög gætu nýtt sér það sem viðburði inn í dagskrá 

hátíða sem eru á vegum sveitarfélaganna. Kom það fram í rannsókninni að þetta er þegar gert á 

nokkrum stöðum á landinu, unglingum og starfi þeirra til framdráttar. Líklegra er að unglingar í 

stjórnunarstöðum dragi frekar aðra og fleiri unglinga úr jafningahópnum inn í starfið heldur en 

starfsmenn sem tala við unglingana um að mæta. Þetta gæti átt við kenningar Bourdieu þar sem 

hann talar um „Habitus“ þegar unglingar meta sig með lífsstíl, tali og framkomu og vilja sjálfir 

ákveða hverju er „töff“ að taka þátt í eða gera (Bourdieu, 2007, bls. 13-16). Í flestum tilfellum 

virkjar og eflir það starfið að fá unglingana sjálfa til þess að taka þátt, enda sýna niðurstöður 

þessarar rannsóknar það. Niðurstöður gefa því til kynna að bein þátttaka unglinganna sjálfra sé 

lykillinn að því að þeim finnist þeir hafa völd og áhrif á starfið. Hvort markvisst sé unnið að því 

að virkja unglinga í félagsmiðstöðvum svo að þeir læri stjórnun og félagslega færni sem þar 

ætti að standa til boða er ekki hægt að alhæfa, en það gæti verið verðugt rannsóknarefni út af 

fyrir sig. Nú eru um 120 félagsmiðstöðvar innan Samtaka félagsmiðstöðva á Íslandi sem gefur 

vísbendingar um að starfið sé enn að eflast. Mikilvægt er að vel og faglega sé haldið utan um 

dýrmætt starf unglinga sem þar fer fram á viðkvæmum og mótandi þroskaaldri þeirra.  

Hér hefur verið gerð tilraun til að skoða stöðu þessara mála í nokkrum félagsmiðstöðvum á 

landinu. Ekki má vanmeta mikilvægi þátttöku unglinga í stjórnun innra starfs félagsmiðstöðva 

og hve gríðarlega mikilvægt er að virkja unglinga í stjórnun æskulýðsstarfs til að það virki 

betur og félagsmiðstöðvarstarfið allt.  

Rannsókn þessi og niðurstöður benda til þess að unglingalýðræði sé í gangi á flestum stöðum 

að flestra mati og ungmenni í stjórn hafi áhrif og bæti starfið sem lagt er upp með. Niðurstöður 

sýna aftur á móti einnig að þarna er ákveðinn mismunur á, þegar borin er saman starfsemi í 

litlum sveitarfélögum og þeim stærri. Ekki endilega þó unglingum í hag í þeim stærri, því í ljós 

kom að oft fá unglingar í stjórnum í litlum sveitarfélögum fleiri spennandi verkefni í hendur til 

þess að leysa vegna þess að starfsfólk er færra þar en í þeim stærri. Rannsóknin bendir til þess 

að með þátttöku þeirra eykst ábyrgð í stjórnunarstarfinu. Líklegt er að einhver munur sé á 

starfsemi félagsmiðstöðva í litlum og stórum sveitarfélögum yfirleitt. Þar ræður fjármagn 

væntanlega mestu, því hægt er að gera fleiri hluti í þeim stærri, en samheldni og samstaða í litlu 

sveitarfélögunum getur vegið þarna upp á móti og jafnvel gert starfið áhugaverðara. 

Rannsóknin sýnir að færri starfsmenn eru í félagsmiðstöðvum í litlum sveitarfélögum en í þeim 

stærri, þó svipaður fjöldi unglinga mæti, sérstaklega í dagstarfið. Freistandi er að draga þá 

ályktun að hægt sé að fækka starfsfólki félagsmiðstöðva og auka virkni unglinga í stjórnun á 

móti eins mörg lítil sveitarfélög hafa neyðst til að gera í sparnaðarskyni. En þetta er ekki svona 

einfalt, því eftir sem áður verður að stýra faglegu starfi og miða starfsmannafjölda við þann 

fjölda sem sækir starfið, kynjahlutfall og öryggiskröfur barna og unglinga (Mintzberg og 

Waters, 1985).   

Fram kom í stóru sveitarfélagi Austurlandi að þar var aðeins opið tvo daga í viku sem er álíka 

og í flestum þeim félagsmiðstöðvum sem höfundur skoðaði í litlum sveitarfélögum. Gæti þetta 

verið vísbending um niðurskurð. Með slíku væri farið 20 ár aftur í tímann með starfið til þess 

tíma þegar félagsmiðstöðvarstarf var eingöngu í boði tvö kvöld í viku og ekkert dagstarf í 

gangi. Þegar þetta er skoðað í öllum félagsmiðstöðvum á Vesturlandi kemur í ljós að í þeim 

öllum nema í tveimur stærstu sveitarfélögunum er nú aðeins opið eitt til tvö kvöld í viku sem er 

athyglisverð staða í starfi þeirra. Með þessari rannsókn var gerð tilraun til að skoða hlutina fyrst 

og fremst út frá skoðunum unglinganna sjálfra og starfsmanna félagsmiðstöðva, í litlum og 

stórum sveitarfélögum í fjórðungum landsins og leggja þannig mat á virkni innra starfs. 

5.3 Fjáraflanir  

Fram kom í rannsókninni að rekstur félagsmiðstöðva hefur frá fyrstu tíð verið erfiður og oft á 

tíðum tilviljanakenndur. Þrátt fyrir að starfið sem þar fer fram sé almennt viðurkennt sem 

ómissandi frítímastarf fyrir þennan aldur, þá hefur í raun ekki alltaf verið tryggt fjármagn frá 

sveitarfélögum til starfsins, svo einkennilega sem það kann nú að hljóma. Ástæða þess, að mati 

höfundar, er sú að starfið sem þarna fer fram er svokallað óhefðbundið nám og afþreying. 

Sumir myndu jafnvel skilgreina þetta sem menningarstarf ákveðins aldurshóps 

(unglingamenningu).  

Óhefðbundið nám sem þarna fer fram fyrir börn og unglinga hefur ekki enn verið skilgreint 

sem lögbundið starf og er því oft ekki í forgangi þegar rekstrarfé sveitarfélaganna er skipt niður 

á málaflokka, auk þess sem það flokkast sem afþreying eða menningarstarf. Þrátt fyrir að 

starfið sem þarna fer fram sé viðurkennt af foreldum og öllum sem að koma, þá er víða ákveðin 

óvissa í starfinu af því að starfið er ólögbundið. Sem þýðir að sveitarfélagsstjórnir landsins eru 

ekki bundnar af lögum að setja fjármagn í starfið eins og til dæmis í skólastarf eða 

félagsþjónustu. Þarna má vitna aftur í Arkitektlíkan Chartrand (Duelund, 2003) sem gengur út á 

að stjórnvöld ráði því til hvaða málaflokka skattfé íbúa sé skammtað. En sem betur fer virðist 

starfið sem unnið er í félagsmiðstöðvum landsins það gott að þrýstingur sem börn, unglingar og 

foreldrar þeirra setja á kjörna fulltrúa og nefndarfólk er nægilega mikill til þess að starfið er 

varið í flestum tilfellum, þrátt fyrir kreppu og minni tekjur sveitarfélaga. Þarna leyfir höfundur 

sér að halda því fram að „regla hæfilegrar fjarlægðar“ (Duelund, 2003) geti jafnvel verið 

bjargvættur þessa starfs, því að oftast er úthlutað fjármagni til málaflokka í heild sinni og þá 

ákveða fagnefndir, en ekki pólitíkusar, hve miklu fjármagni er varið í viðkomandi starf. Fagfólk 

er væntanlega betur meðvitað um hvaða starf er þarna unnið og ættu því að hafa meiri skilning 

á mikilvægi þess.  

Í rannsóknarvinnunni var spurt út í sjálfstæða fjáröflun húsráða félagsmiðstöðva. Var það m.a. 

gert vegna þess að mjög víða þarf að fara þá leið til þess að mæta niðurskurði sem 

félagsmiðstöðvastarf hefur oft þurft að ganga í gegnum hjá sveitarfélögum. Niðurstöður 

rannsóknar sýna að fjáröflun af einhverju tagi var í flestum félagsmiðstöðvum og starfi þeirra. 

Þar sem alls engin fjáröflun var töluðu viðmælendur um að hún þyrfti að vera hluti af starfinu, 

eins og kom fram í litlu sveitarfélagi á Norðurlandi. Þó voru dæmi þess í rannsókn þessari, að 

fjáraflanir voru litlar sem engar og sveitarfélögin settu inn myndarlegt fjármagn til þess að 

standa undir starfinu sem unnið var. Var þarna greinilegur munur sem kom í ljós á litlum 

sveitarfélögum og stórum varðandi þessa þætti. Eftir því sem sveitarfélögin voru stærri sem 

stóðu að starfinu, því meira fjármagni var veitt í það. Litlu sveitarfélögin voru mun meira að 

tryggja daglegan rekstur, eins og húsnæði og starfsfólk og síðan áttu fjáraflanir unglinganna að 

vera til þess að ná endum saman í innra starfi, safna fyrir klúbbastarfi, ferðakostnaði, áhöldum 

og tækjum.  

Í stærsta sveitarfélaginu sem skoðað var, fengu unglingar meira að segja beinar fjárhæðir 

aukalega til þess að skipuleggja eitthvað sniðugt, á meðan unglingar í litlum sveitarfélögum 

þurftu að safna sjálfir fyrir flestum viðburðum eða hlutum. Það þarf þó ekki að vera slæmt fyrir 

starfið að öllu leyti. Félagsstarf sem verður til við fjáraflanir eykur samheldni og einhugur 

myndast í hópnum að ná settu marki. Þar sem unglingarnir tóku þátt í fjáröflun vegna verkefna, 

kom í ljós að þeim þótti oft vænna um hlutina sem safnað var fyrir og fóru betur með þá í 

starfinu, af því að þeir þurftu að taka þátt í fjáröfluninni. Því má álykta út frá umræðum að 

fjáröflun er ekki endilega bara til komin vegna fjármagnsskorts, heldur má nýta slík verkefni 

sem lið í að mynda ákveðið hópastarf, með fyrirfram ákveðnu markmiði. Viðmælendur komu 

inn á að slíkt væri liður í að efla samstöðu og að búa til hópastarf. Þó skal tekið fram að slíkar 

fjáraflanir geta orðið of margar og viðamiklar í starfinu því þolinmæði unglinga er ekki alltaf 

mikil og eins eru mörg frjáls félög á litlum stöðum sem einnig eru háð þessari aðferð til þess að 

ná endum saman í starfinu sem eykur þar með samkeppnina um fjármagnið.  

Niðurstöður sýna að fjáröflunarstarf hefur víða jákvæð áhrif á starf félagsmiðstöðva, því að 

með því verður til virkt ferli sem leiðir til starfs sem annars stæði ekki til boða. Þarna verður til 

starfsemi sem fræðin kalla „sjálfsprottna stefnu“ (Duelund, 2003). Þegar stefna er sjálfsprottin 

læra menn jafnóðum af reynslunni. Skipulag verður til óvart og þeir sem stjórna starfinu bæta 

við starfið, það verður þannig betra og skemmtilegra en það var fyrir (Mintzberg og Waters, 

1985). Flestir viðmælendur vildu samt hafa einhverjar fjáraflanir í gangi og vildu alls ekki hafa 

hlutina þannig að starfsmenn sæju um allt starfið og að þeir sjálfir mættu bara í starfið án þess 

að taka þátt í skipulagi þess. Í niðurstöðum rannsóknar kom þetta mjög skýrt fram. Unglingar í 

stjórnum litlu sveitarfélaganna komu mikið inn á það í viðtölum sínum hvað fjáröflun í starfinu 

væri mikilvæg miðað við unglinga í stærri sveitarfélögunum, sem voru jafnvel ekkert að spá í 

fjáraflanir eða tilgang þeirra yfirleitt. Í ljósi þessara niðurstaðna má draga þá ályktun að þó 

félagsmiðstöðvar séu að einhverju leyti háðar fjáröflunum til að halda úti kröftugu starfi eða 

bæta við það, þá geta fjáraflanir líka verið hluti af félagsstarfi sem unglingar hafa gaman af. 

Þátttaka í svoleiðis verkefni getur aukið þroska og samkennd þeirra líkt og þegar sameiginlegar 

fjáraflanir eiga sér stað í litlu samfélagi og fólk sameinast um að safna fyrir jákvæðu málefni. 

5.4 Félagsmiðstöðvaráð og ungmennaráð 

Niðurstöður rannsóknarinnar benda til þess að í öllum félagsmiðstöðvum sé virkni 

félagsmiðstöðvaráða góð, þrátt fyrir að ekki hafi verið staðið lýðræðislega að vali í stjórnir í 

sumum félagsmiðstöðvum. Félagsmiðstöðvaráðin sem stjórna innra starfi félagsmiðstöðva heita 

stundum mismunandi nöfnum eins og húsnefnd, húsráð, félagsmiðstöðvarval eða jafnvel 

nemendafélagsstjórn, en allar þessar nefndir og ráð eru með svipuð hlutverk, sem er að taka 

þátt í stjórnun innra starfs og leiða það ásamt starfsmönnum félagsmiðstöðvanna.  

Í öllum tilfellum bentu niðurstöður rannsóknar til þess að stjórnir húsráða séu virkar í að fá aðra 

unglinga til að mæta í starfið. Viðmælendur virtust vera mjög meðvitaðir um hvert hlutverk 

þeirra er í þessum ráðum. Áberandi var hvað þeir voru tilbúnir að taka ábyrgð og höfðu miklar 

og metnaðarfullar skoðanir á málum sem þeir vildu koma á framfæri. Sérstaklega átti þetta við 

um unglinga sem voru viðmælendur í ungmennaráðum sveitarfélaganna og í rýnihóp 

Ungmennaráðs Samfés. Einkum og sér í lagi var skoðað hvort starf þeirra (embætti) hefði áhrif 

á framkomu þeirra við aðra unglinga, en svo var ekki. Niðurstöður sýndu að allir vildu vinna 

fyrir hópinn og töldu sig vera hluta af heildinni. Höfundur ályktar að líklega séu flest störf með 

þessum hætti, enda hvergi hægt að finna dæmi um að störf þeirra stigi þeim til höfuðs. 

Viðmælendur lögðu áherslu á að allir væru saman í þessu til að bæta félagslífið í heild sinni og 

þeirra hlutverk væri að koma öllum góðum hugmyndum á framfæri. Þó allir hafi verið ánægðir 

með hlutverk félagsmiðstöðvaráða þá gefa niðurstöður til kynna að svo sé ekki í öllum tilfellum 

með nemendafélög grunnskólanna og þær aðferðir sem þar eru viðhafðar.  

Niðurstöður gefa skýrar vísbendingar um óánægju hjá unglingum varðandi samskipti við 

skólayfirvöld. Sérstaklega átti þetta við í stórum sveitarfélögum. Niðurstöður gáfu til kynna að 

ekki væri eins góð samvinna milli skólastjórnenda og unglinga í stjórnunarstöðum 

nemendafélags/félagsmiðstöðvaráða og hún væri á milli þessara unglinga og starfsmanna 

félagsmiðstöðva. Reyndar eru niðurstöður svo skýrar að höfundur ályktar að veruleg ástæða sé 

til að skoða þessa hluti betur. Hugsanlega má álykta sem svo að þetta geti verið vegna þess að 

skólaumhverfið er með lögbundna starfsemi en félagsmiðstöðvar ekki og því ekki sama reglu- 

og lagaumhverfi í skólum og í félagsmiðstöðvum, t.d. varðandi agabrot. Það ætti samt ekki að 

hafa svona mikil áhrif á hvernig unnið er með unglingum í stjórnunarstöðum félagsstarfs, 

unglingum sem vitað er að vilja taka virkan þátt í öllu starfi og sitja jafnvel sveitarstjórnarfundi 

með málfrelsi og tillögurétt. 

Fram kom þó að margir grunnskólar eru búnir að búa til skýra tengingu við 

félagsmiðstöðvarnar og láta þær jafnvel alfarið sjá um félagsstarfið. Höfundur sá dæmi um hve 

vel samstarf getur gengið milli félagsmiðstöðva og skóla í stóru sveitarfélagi á Norðurlandi, þar 

sem skýrar samskiptalínur höfðu verið mótaðar og starfið skipulagt með hag allra aðila í huga.  

Það að sveitarfélögum beri að hafa starfandi ungmennaráð komst fyrst í lög árið 2007 með 

nýjum æskulýðslögum (Alþingi, 2007). Í niðurstöðum rannsóknar kom í ljós að mörg 

sveitarfélög höfðu haft starfandi ungmennaráð í mörg ár fyrir þann tíma. Í niðurstöðum 

rannsóknarinnar komu fram mjög afgerandi og merkilegir þættir varðandi þessi mál að mati 

höfundar. Í ljós kom að 40% þeirra sveitarfélaga sem heimsótt voru höfðu ekki stofnað 

ungmennaráð eða höfðu ekki virkjað þau þó þau hefðu stofnað þau formlega. Niðurstöður 

sýndu svo ekki var um villst að þarna var afgerandi munur á litlum og stórum sveitarfélögum. 

Niðurstöður þessar eru auðvitað mjög sláandi svo ekki sé meira sagt og greinilegt að þarna eru 

lítil sveitarfélög ekki að standa sig gagnvart þessum mikilvægu málum unglinganna. Þetta 

kemur skýrt fram í niðurlagi hvers landshluta í viðtalsrannsókninni.  

Niðurstöður rýnihópsins gáfu einnig vísbendingar um þetta sama og styrktu niðurstöður um að 

þannig væri þessu háttað í mun fleiri litlum sveitarfélögum landsins. Því má draga þá ályktun 

að tækifæri ungmenna til að koma skoðunum á framfæri við ráðamenn sveitarfélaganna, eftir 

leiðum ungmennaráðs sveitarfélaga, sé auðveldara og ferlið lengra komið í stórum 

sveitarfélögum heldur en í litlum sveitarfélögum úti á landi. Fimm ár eru liðin frá því að lög um 

þessi mál tóku gildi á Alþingi. Það er miður að mati höfundar að ekki hafi öll sveitarfélög 

komið á starfsemi ungmennaráða, vegna þess að starfið sem þar fer fram er ekki bara 

vettvangur fyrir unglingana að koma sínum sjónarmiðum á framfæri, heldur er ekki síður gott 

fyrir ráðamenn að fá álit unga fólksins á samfélagslegum málum, sem það hefur svo sannarlega 

skoðanir á.  

Stigi Hart/fjármagn 

Að lokum dregur höfundur upp samanburð þar sem stigi Hart er notaður til samanburðar við 

fjármagn sem sveitarfélög þeirra félagsmiðstöðva sem tóku þátt í rannsókninni lögðu fram til 

starfsins (Hart, 1992, bls. 8).  

Miðað við þann samanburð þá er líklegt að fjármagn sé afgerandi áhrifavaldur í því hvort unnið 

sé eftir hugmyndafræði unglingalýðræðis eða ekki. Við mat á því hvar félagsmiðstöðvar 

röðuðust á stigann er tekið tillit til þess hve langt vinna með ungmennaráð sveitarfélaga er 

komin á viðkomandi stöðum, ásamt því hvernig staðið er að kosningu í stjórnir og ráð. Því má 

halda fram að ákveðið samhengi sé á milli fjármagns sem úthlutað er og hvernig til tekst að 

vinna með unglingalýðræði á viðkomandi stöðum. Líklegt er að þar hafi starfsmannafjöldi 

einnig veruleg áhrif. 

Í þessu samhengi væri fróðlegt að skoða fjölda þeirra unglinga sem sækja starfið á þessum 

stöðum og bera saman við fjármagn sem úthlutað er til starfseminnar og starfsmannafjölda. 

Þannig fengist nánari sýn á hve margir unglingar í heildina eru að nýta sér starfið sem fer fram í 

samanburði við fjárveitingar sem veittar eru til þessa starfs í litlum og stórum sveitarfélögum. 

Þetta væri áhugavert að skoða nánar en verður ekki gert í þessari ritgerð.  

Mynd 3 – Sýnir félagsmiðstöðvar í rannsókninni raðað í stiga Hart í samanburði við 

fjármagn til félagsmiðstöðvanna  

Stigi Hart / Fjárframlög 

til félagsmiðstöðva 
Fjárframl. < 5 millj. Fjárframl. < 15 millj. Fjárframl. < 20 millj. Fjárframl. < 30 millj. Fjárframl. > 30 millj.

8. þrep

Sambærilegt þrep og 7. 

þrepið, fullorðnir eru 

samherjar að mati 

barnanna (Child initiated 

and decisions shared with 

adults).

7. þrep

Stjórn, skoðanir og  

áherslur eru barnanna 

(Child initiated and child 

directed).

6. þrep

Sambærilegt og 4. þrepið  

en ákvarðanir 

sameiginlegar á seinni 

stigum (Adult initiated – 

shared decisions).

5. þrep 

Sambærilegt þrep og 4. 

þrepið auk þess sem 

skoðanir barnanna eru 

teknar alvarlega 

(Consulted and informed). 

4. þrep

Einkennist af þátttöku 

barnanna en skipulagið og 

áherslurnar eru hinna 

fullorðnu (Social 

mobilization).

3. þrep 

Sambærilegt þrep og 2. 

þrepið að viðbættri þeirri 

trú hinna fullorðnu á því að 

börnin séu þátttakendur 

(Tokenism).

2. þrep 

Verk barnanna og 

skoðanir eru nýttar sem 

skreyting við málstað 

fullorðinna (Decoration).

1. þrep

Verk barnanna og 

skoðanir eru nýttar án 

nokkurs tillits til hugmynda 

eða skoðana barnanna 

(Manipulation).

Stórt sveitarfélag á 

Norðurlandi

Stórt sveitarfélag á 

höfuðborgarsvæðinu                         

Stórt sveitarfélag á 

Suðurlandi

Stórt sveitarfélag á 

Austurlandi

Lítið sveitarfélag á 

Vesturlandi

Lítið sveitarfélag á 

Norðurlandi

Lítið sveitarfélag á 

Austurlandi

Lítið sveitarfélag á 

Suðurlandi

Lítið sveitarfélag á 

höfuðborgarsvæðinu  

Stórt sveitarfélag á 

Vesturlandi

6 Lokaorð 

Þá er komið að lokum þessarar rannsóknarritgerðar og hafa niðurstöður hennar að mati 

höfundar verið athyglisverðar að mörgu leyti, eins og tekið hefur verið saman hér að framan. 

Allt ferlið hefur verið lærdómsríkt og gefandi. Að mati höfundar er mikilvægt að efla ungt fólk 

í lýðræðislegum vinnubrögðum og geta félagsmiðstöðvar og ungmennaráð sveitarfélaga gegnt 

þar lykilhlutverki ef vel er að verki staðið.  

Að mati höfundar þarf að tengja enn betur saman óhefðbundið starf/nám félagsmiðstöðva og 

grunnskólastarf og bæta samskipti á milli stjórnenda grunnskóla og félagsmiðstöðvaráða eins 

og fram kom í viðtölum. Gera þarf sömu kröfur til barna- og unglingastarfs félagsmiðstöðva og 

gerðar eru í starfsmannamálum grunnskóla varðandi gæslu og faglegt starf með unglingum sem 

þarna fer fram, til þess að tryggja að starfið blómstri enn frekar. Þannig verður hefðbundið og 

óhefðbundið nám ein heild, sem gefur fleiri unglingum tækifæri til að finna sinn farveg í lífinu. 

Þó skal það tekið fram að stjórnsýsla sveitarfélaga og fagnefndir þeirra eru mjög ólíkar. Þetta 

hefur án efa áhrif á starfið og hvernig það er lagt upp á hverjum stað.  

Það er tilfinning höfundar eftir að hafa metið viðtölin að kröfur unglinga varðandi  

stjórnunarstörfin hafa aukist hvað varðar faglega og lýðræðislega þætti í starfinu sem þarna fer 

fram. Vonandi verður ritgerð þessi kveikja að frekari rannsóknum á því merkilega starfi 

unglinga sem unnið er í félagsmiðstöðvum. Niðurstöður hennar ættu að gefa þeim sem fyrir 

félagsmiðstöðvastarfi standa og starfsfólki á þeim vettvangi, staðfestingu á mikilvægi þess að 

unglingar fái sjálfir að taka þátt í að stjórna og móta innra starf félagsmiðstöðva og er þannig 

innlegg í áframhaldandi rannsóknir á þróun félagsmiðstöðvastarfs landsins. 

7 Viðauki 1  

 

 

Spurningalisti  

Rannsóknarspurningar: 

1. Með hvaða hætti kemur þú að stjórnun á starfinu í félagsmiðstöðinni? 

2. Taka unglingar almennt virkan þátt í félagsmiðstöðvarstarfinu?  

3. Koma unglingar að stjórnun félagsmiðstöðvarstarfsins? Með hvaða hætti? 

4. Hvernig skilur þú hugtakið unglingalýðræði? 

5. Er unnið eftir aðferðum unglingalýðræðis í þinni félagsmiðstöð? Hvernig? 

6. Ef svo er – hvernig reynist þessi starfsaðferð að þínu mati? (Unglingalýðræði) 

7. Telur þú að fjárveitingar hafi áhrif á starfsemina og þá hvernig? 

8. Hafa fjáraflanir sem þið sjálf standið fyrir áhrif á starfið í félagsmiðstöðinni? 

9. Ef ekki – af hverju telur þú að það virki ekki? 

10. Telur þú að það væri æskilegra að starfsmenn sæju um starfsemina að mestu eða 

öllu leyti í félagsmiðstöðinni?  

11. Ertu á heildina litið ánægður með starfið í félagsmiðstöðinni? 

12. Eitthvað sem þú myndir vilja breyta í starfinu eða koma á framfæri að lokum? 

Hugleiðingar vegna spurningalista að loknum viðtölum: 

1. Hvers virði er starf og stjórnunarhlutverk unglinga í starfsemi 

félagsmiðstöðvarinnar? 

2. Hvers virði er starf og stjórnunarhlutverk starfsmanna í félagsmiðstöðvum?  

8 Viðauki 2 

 

 

Kynningarbréf vegna viðtalsrannsóknar 

- samningur við viðmælendur og forráðamenn þeirra – 

- Information/Consent form for interviews -  

Nemandi/rannsakandi: 

Indriði Jósafatsson, kt. 1604602109 

Kjartansgötu 12, 310 Borgarnesi  

Sími: 898-9200 – Netfang indijos@gmail.com 

Kynning: 

Rannsóknin er liður í meistaranámi við Háskólann á Bifröst í menningarstjórnun og er unnin 

undir handleiðslu kennara við skólann. Leiðbeinandi ritgerðar er Árni Guðmundsson M.Ed. 

Rannsóknarspurning og heiti ritgerðar:  

Hefur unglingalýðræði áhrif á starfsemi félagsmiðstöðva?  

Lýsing á verkefninu/Tilgangur rannsóknar: 

Rannsóknin beinist að unglingum sem vinna í innra starfi félagsmiðstöðva eins og í húsráðum 

eða nemendafélagsstjórnum. Einnig verða tekin viðtöl við starfsmenn sem stjórna starfinu sem 

fram fer. Spurt með opnum og lokuðum spurningum í viðtölum sem tekin verða upp með 

stafrænum hætti og unnið úr samkvæmt eigindlegri rannsóknarhefð. 

Leitast verður við að spyrja viðmælendur að því hvernig megi bæta starfið sem unnið er í 

miðstöðinni og þá hvernig þeir geti sjálfir komið inn í það að bæta það. Ef starfið er virkt – 

hverju þakka viðmælendur það? – ef ekki – af hvaða ástæðu telja viðmælendur að það virki 

ekki? 

Hvers virði er starf og stjórnunarhlutverk unglinga í starfi félagsmiðstöðva? 

mailto:indijos@gmail.com

Viðmælendur verða einnig spurðir út í það hvort þeir komi að undirbúningi og framkvæmd á 

fjáröflunarverkefnum í innra starfinu og hvaða áhrif viðmælendur telji að það starf hafi á 

starfsemina og virkni unglinganna sem hana sækja almennt.  

Aðrar upplýsingar: 

Viðtölin verða tekin upp á rafrænt form og síðan greind. Allar upplýsingar sem fram koma 

verða meðhöndlaðar sem trúnaðarmál. Í lok rannsóknar verður öllum upptökum og 

upplýsingum sem þar koma fram eytt. 

Viðmælanda er frjálst að taka þátt í rannsókninni eða hafna því með öllu og getur dregið 

samþykki sitt til baka hvenær sem er í ferlinu og mun þá öllum gögnum sem hann varða verða 

eytt umsvifalaust. Allar spurningar varðandi rannsókn þessa sem upp kunna að koma skal 

komið á framfæri við rannsakandann Indriða Jósafatsson eða leiðbeinanda verkefnisins Árna 

Guðmundsson lektor við HÍ í síma: 894-3070 eða á netfang: arni.gudmunds@simnet.is 

 

Með undirritun minni samþykki ég að veita viðtal sem tekið verður 

upp á rafrænt form. 

 

__________________________________________ 

Dagsetning og undirritun viðmælanda 

 

 

 

 

Samþykki forráðamanns. 

 

__________________________________________ 

Dagsetning og undirritun foreldris/forráðamanns 

 

 

Með undirritun minni heiti ég fullum trúnaði gagnvart viðmælanda 

mínum og að fara að lögum um persónuvernd. 

 

__________________________________________ 

Dagsetning og undirritun rannsakanda/nemanda 

mailto:arni.gudmunds@simnet.is

9 Viðauki 3 

Erindisbréf fyrir Ungmennaráð Akraness  

1. gr. 

Ungmennaráð Akraness er að tilhlutan Fjölskylduráðs Akraness tilnefnt af þeim aðilum sem 

nefndin óskar eftir að tilnefni fulltrúa. Í ráðinu skulu vera fulltrúar Brekkubæjarskóla, 

Grundaskóla, Fjölbrautaskóla Vesturlands, Arnardals, Hvíta hússins og þeim stofnunum eða 

félögum sem Fjölskylduráð metur að rétt sé að sitji í ráðinu. Tilnefning í ráðið skal gilda frá 1. 

september ár hvert til eins árs í senn. 

2. gr. 

Fjölskylduráð og Ungmennaráð skulu halda sameiginlegan fund a.m.k. einu sinni á ári en oftar 

ef þurfa þykir. Fulltrúar í Ungmennaráði Akraness skulu fá greidda þóknun fyrir fundarsetu 

sem ákvörðuð er af bæjarráði fyrir sambærilegar nefndir á vegum Akraneskaupstaðar. 

Ungmennaráð Akraness skal eins og kostur er hafa frumkvæði að umfjöllun mála. Ráðið skal 

skipta með sér verkum og kjósa sér formann og ritara. Fundi Ungmennaráðsins skal skrá í 

fundargerð sem send skal Fjölskylduráði. 

Verkefnisstjóri æskulýðs- og forvarnarmála er tengiliður Ungmennaráðs við bæjaryfirvöld og 

Fjölskylduráð. Hann starfar með ráðinu og er til aðstoðar í málum sem ráðið tekur til 

umfjöllunar. 

3. gr. 

Hlutverk Ungmennaráðs Akraness er að vera Fjölskylduráði til ráðgjafar um málefni sem varða 

ungt fólk. M.a. getur ráðið gert tillögur til Fjölskylduráðs um hvernig best sé að standa að 

forvarnarmálum barna og unglinga, hvernig æskilegt sé að haga starfsemi þeirra stofnana 

bæjarins sem ungmenni sækja og um önnur þau mál sem varða hagsmuni barna og unglinga. 

Aðrar nefndir og stofnanir á vegum Akraneskaupstaðar geta einnig leitað ráðgjafar frá 

Ungmennaráði eða Ungmennaráðið haft frumkvæði að samráði. Þá getur Ungmennaráð 

Akraness gert tillögu að þátttöku ungmenna í viðburðum á vegum Akraneskaupstaðar. 

4. gr. 

Ungmennaráð Akraness skal gæta þess að leita eftir sem flestum sjónarmiðum barna og 

ungmenna í störfum sínum þannig að ályktanir þess og skoðanir endurspegli sem best 

almennan vilja ungs fólks. 

Samþykkt á fundi Fjölskylduráðs 6. nóvember 2012 og á fundi bæjarstjórnar 13. nóvember 

2012. 

Akranesi, 13. nóvember 2012. 


